
	ЧИЧЛҮҮР ХУТГА - 1

	(Туужийн 1-3-р хэсэг)

	 

	“БНМАУ-ын Гэгээрлийн яамны хэвлэл” Улаанбаатар хотноо 1956 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Нэгдүгээр хэсэг : РЕВСК

	
Тэргүүн бүлэг : ХАГАРХАЙ ДУГУЙ

	Миша жавдан сандлаас аяархан босож хувцаслаад довжоон дээр сэмхэн гарч ирлээ.

	Эзгүй өргөн гудамж ургах нарны илчинд дулаацан нойрсоно. Тахианы дуу гармагц байшин дотор хүн үе үе ханиалгаж, нойрмоглон тамшаах нь сонстов. Энэ бол анир чимээгүйн дундаас гарсан анхны дуу авиа бил ээ.

	Миша нүдээ анивчиж, жихүүцэн агзасхийв. Түүнийг дулаан хөнжил нь гэдрэг татавч өчигдөр шарман Генкагийн гайхуулж байсан чавх санаанд нь ороход биеэ зоримог тэнийлгэж, чахранг шал дээгүүр болгоомжтой гишгэлэн явсаар пинд оров.

	Таазны доорх жижигхэн цонхны нарийхан зурвас гэрэл, хана түшүүлэн тавьсан унадаг дугуйн дээр тусжээ. Энэ бол хий нь гарч, хигээс нь зэврэн, гинж нь тасарсан хуучин муу дугуй ажээ. Миша тэр дугуйны дээд талд өлгөөстэй байгаа далан нөхөөс болсон олгой хаймрыг авч тонгоргоор хоёр нарийхан зүсэж аваад, мэдэгдэхгүйгээр аятайхан буцааж өлгөв.

	Пингээс гарахаар хаалгаа аяархан нээтэл Полевой хонгил дотор үс нь өрвийчихсөн, хөл нүцгэн, дан дотуур хувцастай зогсож байхыг гэнэт хараад Миша хаалгаа хааж, жаахан завсар үлдээгээд нуугдан ажиглав.

	Полевой хашаанд орж, нохойны хэвтэшний дэргэд очоод тал тал тийшээ анхааралтай ажиглаж харлаа.

	«Энэ яагаад унтахгүй байна? Нэг л хачин байх чинь...» гэж Миша боджээ.

	Полевойг цөм «нөхөр комиссар» гэцгээнэ. Урьд тэнгисийн цэрэг байсан тэр хүн одоо хүртэл өргөн хар өмд, тамхины утаа анхилсан богино цамц өмсөнө. Тэр бол, залирхаг, инээмсэглэсэн нүдтэй, шар үстэй, өндөр нуруутай булиа эр байв. Богинохон цамцны нь дотроос үргэлж гар буу цухалзаж явна. Полевойтой нэгэн байшинд хамт суудаг болохоор нь Ревскийн бүх хүүхэд Мишад атаархдаг байжээ.

	«Энэ яагаад унтахгүй байна? Тэгвэл би пингээс гарахгүй дээ!» гэж Миша бодсоор байв.

	Полевой нохойн хэвтэшний хажууд байгаа гуалин дээр суугаад хашаан дотуур дахин ажиглан харав. Түүний сониуч харц Мишкагийн шагайж байгаа завсар, байшингийн цонх дээр тусаж өнгөрөв.

	Дараа нь хэвтэш доогуур гараа шургуулж, ямар нэг юм барьж үзэж байгаа бололтой удаан тэмтэрч байснаа өндийж босоод байшин руу эргэж явав. Тасалгааны нь хаалга чахарч, нүсэр биеийн нь доорх ор нажигнаад нам чимээгүй болчхов.

	Миша чавх хийх гэж тэсэж ядавч, Полевой юу эрсэн юм бол? гэж хэвтэшний дэргэд бодлогошрон зогсов.

	Үзэв үү? Харин гэнэт ямар нэг хүн харчих болов уу? Тэгвэл гуалин дээр сууж, байшингийн цонх руу харав. Үгүй ээ, дэмий! Тийм саваагүй байж болохгүй... Миша газар ухаж, хэвтэш доогуур гараа явуулав. Энд юу ч байх нөхцөлгүй. Полевой зүгээр л ямар нэг юм эрсэн шиг түүнд санагджээ... Баахан тэмтэрч үзлээ. Нээрээ юу ч алга аа! Зөвхөн л газар, нойтон мод хоёр... Мишагийн хуруу нэгэн гав руу орчхов. Хэрэв тэнд ямар нэг юм нуусан байлаа ч гэсэн тэр нь харагдахгүй болохоор зөвхөн л байгаа эсэхийг нь мэдэж авах юм биз. Гав дотор ямар нэг зөөлхөн, алчуур мэт юм тэмтрэгдэв. Байгаа хэрэг ээ! Гаргаад ирэх үү? Миша байшин тийш дахин эргэж хараад, газар сэндийлж, алчуурыг татаж, боодолтой юм гаргаж ирлээ.

	Тэгээд шороог нь сэгсэрч унагаад задлав. Кинжал хутганы ган ир наранд гялалзав. Чичлүүр хутга! Ийм чичлүүр хутгыг тэнгисийн офицерууд зүүдэг юм. Тэр нь хуйгүй, гурван хурц ирмэгтэй хутга байв. Хүрэн бор өнгөтэй ясан ишийг нь ороож, хэлээ гозойлгон, соёогоо ярзайлгасан хүрэл могой мушгиран харагдана.

	Тэнгисчийн жирийн нэгэн чичлүүр хутга л байна. Полевой юунд үүнийг нуугаа вэ. Хачин юм. Тун хачин юм. Миша чичлүүр хутгыг дахин үзээд, алчуурт боож, буцааж шургуулчхаад довжоо руу эргэж явав.

	Хаалга даруулсан хөндлөвч моднууд дүн дан хийн унахад үнээд сүүлээ алгуур ихэмсэг шарвасаар гараад, гудамжаар өнгөрч яваа сүрэгтэй нийлэв. Нүцгэн өсгийдөө хүрсэн урт саламгар хүрэм өмссөн, хурган малгайтай малчин хүү үхэр сүргийг тууж явав. Үхрийн хойноос гууглан, сурмаг шилбүүрдэнэ.

	Миша довжоон дээр суугаад чавх урлаж гарлаа! Гэвч чичлүүр хутганы тухай бодол түүний толгойноос огтхон ч эс гарна. Тэр хутга хүрэл могойтой л болохоос биш өөр юм огт алга... Гэтэл Полевой түүнийг юунд нуусан юм бол?

	Чавх бэлэн боллоо. Энэ ч Генкагийнхээс дээр болж шүү! Миша чавхандаа жижигхэн чулуу хийгээд зам дээр цовхорч яваа болжморыг харвав. Алдчихлаа! Болжмор нисээд зэргэлдээ байшингийн хажуу дахь бяцхан цэцэрлэгийн хайсан дээр очиж суув. Дахин харвах гэтэл байшинд хөлийн чимээ гарч, пийшингийн хаалтууд дуугаран, торхноос ус цалгиулан юүлэх нь сонстов. Миша чавхаа өвөртөлчхөөд гал зууханд оров.

	Эмгэн ээж нь урт сандал дээр интоортой том сагс тавьж байв. Тэр эмгэн олон уут хармаатай, тос болсон богинохон бошинзоо өмссөн байв. Түүний үрчлээ суусан санаашрангуй өргөн царай дахь хараа муутай онигорхон нүд хяламхийв.

	Мишаг сагсан дотор гараа хийхэд нь:

	— Яах нь вэ, хөөе! Балиар гараараа барих нь үү дээ!.. гэж хашхирав.

	— Гайгүй л дээ! Би идье гэж Миша үглэв.

	— Хождохгүй! Урьдаар нүүр гараа угаа.

	Миша угаагуурын дэргэд очиж, алгаа дөнгөж норгонгуут хамрынхаа үзүүрийг нэг шүргүүлчхээд арчмаар аядсанаа хоол иддэг өрөө рүү явлаа.

	Цэцэгтэй хүрэн хулдаасаар бүтээсэн урт ширээний эхэн дэх ердийнхөө байранд өвөг аав нь хэдийн суучихсан байв. Өвөг аав нь нас дээр гарч үс нь бууралтсан бөгөөд уруулдаа улаан шар, эрүүндээ шингэн годгор сахалтай ажээ. Өвгөн, тамхиа хамартаа чихээд том шар алчуураар амаа таглан найтаана. Зөвхөн л өвөг аавд байдаг аядуу, таатай үнэр түүний дээлээс анхилж байв.

	Ширээн дээр бас л юу ч алга. Миша өглөөний хоол идэхийг хүлээж хулдаас дээр зурсан саргай цэцгийн дунд тавгаа тавиад саргай цэцэгт хүрээ гаргах гэж тавгаа тойруулан сэрээгээр зурж эхлэв.

	Хулдаас дээр гүнзгий гортон гарав.

	— Михаил Григорьевичийн амрыг эрье! гэх Полевойн цовоо дуу Мишагийн ард гарав.

	Полевой нүүр гарын алчуур бүсэлчхээд тасалгаанаасаа гарч ирж байв.

	— Сергей Иваныч тавтай нойрсов уу? гэж Миша хариу мэндлээд: — чичлүүр хутганы тухай мэдэж байгааг минь гадарлачхаагүй байгаа! гэж бодоод Полевой руу зальхай нүдээр харав.

	Эмэг ээж нь урдаа самовар барьсаар хоолны өрөөнд орж ирлээ. Миша хулдаас дээрх гортныг тохойгоороо таглав.

	— Семен хаана байна? гэж өвгөн асуув.

	— Пинд орлоо. Дугуй засах гэж үүр цүүрээр л бодож дээ! гэж эмгэн хэллээ.

	Миша давхийж, гортныг мартаад тохойгоо ширээнээс авав. Дугуй засна гэнэ ээ! За баларч дээ? Сеня ах бүхэл зунжингаа дугуйнд гар хүрээгүйгээ өнөөдөр л хорлох гэж байгаа юм шиг түүгээр оролдох нь. Одоо өнөөх хаймрыг үзчихнэ. Тэгээд л бөөн будилаан үүснэ.

	Сеня ах ч нуршимхай хүн дээ! Эмээ бол зүгээр л хараагаад зогсчихно. Сеня ах бол хошуугаа мурийлгаад элдэв юм нуршиж гарах нь тэр. Тэгэхдээ мань эр ийш тийш харснаа хавчдаг шилээ авч зүүгээд, оюутны богино цамцныхаа шармал товчнуудаар оролдоно. Гэвч тэр бол уг нь оюутан биш л дээ! Түүнийг «будилаан гаргасан» гэж аль хэдийн их сургуулиас хөөсөн юм. Сеня ах шиг тийм болгоомжтой хүн тэгж будилаан гаргана гэдэг хачин юм аа? Түүний царай цайвар бөгөөд төв, хамар дороо бяцхан сахалтай. Хоол идэж суухдаа нүдээ хялайлган ном уншиж, халбагаа харалгүй таамгаар уруулдаа хүргэж суудаг заншилтай юм.

	Пин дотор дугуй тор хийн дуугарахад Миша дахин давхийв.

	Тэгээд Сеня ахыг огтлогдсон хаймар барьсаар орж ирэхэд Миша босон харайж, сандлаа унагаад санд мэнд гарч гүйлээ.

	
2 дугаар бүлэг : ХОЁР ГУДАМЖНЫХАН

	Миша хашаан дотуур хар эрчээрээ гүйж явснаа хажуу тийш үсэрч хашаа даваад зэргэлдээх «Огородная» хэмээх гудамжнаа оров. Өөрийн нь «Алексеевская» гэдэг гудамжтай залгаа ойрхны нарийн гудамж хүртэл зуугаадхан алхам газар байжээ. Гэтэл «Алексеевская гудамжныхны» эвлэршгүй дайсан болсон «Огородная» гудамжны хүүхдүүд, Мишаг харчхаад тал бүрээс нь ухасхийж Алексеевская гудамжны, бас тэгээд Москвагийн Мишаг залхаана гэж баярлахдаа хашхирч, гудамжаар гүйцгээж байв.

	Миша хашаан дээр бушуухан буцаж гарангуут мордож суугаад:

	— Барив уу даа? Ээ ногоочны мануухайнууд аа! гэж хашхирав.

	Энэ үг бол тэдэнд хамгийн гомдолтой муухай хоч байв. Миша руу чулуун мөндөр буулаа. Миша хашаан дээрээс гулган буухад духанд нь булдруу тогтсон байв. Харин чулуунууд нүүсээр байшингийн нь яг дэргэд тусаж байтал эмгэн ээж нь гэнэт гарч ирэв. Тэгээд нүдээ онийлгон ойр зуур харснаа байшин руугаа эргэж хэн нэгэн хүнийг дуудав. Сеня ахыг л дуудав бололтой...

	— Байзнаарай хүүхдүүд ээ! Нэг юм хэлье!

	— Юу вэ? гэж хашааны цаанаас нэг хүүхэд хариу хэлэв.

	― Шидэлцэхээ больцгоо! гэж хэлээд Миша хашаан дээр авиран гарч хүүхдүүдийн гар луу болгоомжлон хараад:

	— Та нар юунд цөмөөрөө ганц хүнтэй үзэлцэнэ вэ? Аль вэ, нэг нэгээрээ үзэлцэцгээе гэв.

	— За тэгье! гэж арван тав орчим настай чийрэг хүү Петька Петух хашхирав.

	Тэгээд уранхай оодон дээлээ тайлж хаяад, цамцныхаа ханцуйг ихэмсгээр шамлав.

	― Хэлэлцээ тогтооё гэж Миша сануулаад: — Хоёр нь үзэлцэж байхад гурав дахь нь оролцож болохгүй гэв.

	— За, за, буугаад ир!

	Сеня ах, эмээтэй нь хамт довжоон дээр хэдийн зогсож байв.

	Миша хашаан дээрээс харайн буув. Петух тэр дороо түүний дэргэд тулж очив. Тэр Мишагаас бараг хоёр дахин том юм.

	— Энэ юу вэ? гэж Миша Петькагийн бүсний төмөр горхийг чичив.

	Зодолдож байх үед хувцсанд ямар нэг төмрийн зүйл байх ёсгүй гэсэн дүрэмтэй юм. Петух бүсээ тайллаа. Түүний өмсөж яваа аавын нь халхгар өмд золтой л шувтарчихсангүй. Тэгэхэд нь мань эр өмдөө барьж авав. Түүнд нэг хүүхэд олс өглөө. Энэ завсар Миша: — «Аль вэ, жаахан зай тавьцгаа!..» гэж хүүхдүүдийг хойш нь болгосноо нэгийг нь гэнэт түлхчхээд зугтчихав.

	Хүүхдүүд хойноос нь исгэрч, гуугласаар ухасхийв. Петух хордсондоо уйлах шахан, шувтарч байгаа өмдөө барьсаар хамгийн сүүлд гүйж явлаа.

	Миша нүцгэн тавхайгаа наранд гялалзуулсаар хар хурдаараа гүйж байв. Хойноос нь хөөж яваа хүүхдүүдийн хөлийн чимээ, шуухитнаж, хашхиралдах нь сонсогдоно. Гүйсээр өнцөг тойроод л нэг нарийн гудамжинд хүрлээ... Мань эр ч өөрийнхөө гудамжинд хүрэх нь тэр. Алексеевскийнхан түүнд туслахаар угтан гүйцгээв. Гэтэл ногоочныхон зодолдолгүй эргэж явцгаалаа.

	— Чи хаанаас ирэв? гэж шарман Генка асуув.

	Миша амьсгаадаж, бүгдийг тойруулан хараад хааш яаш өгүүлсэн нь,

	— Ногоочныхоос ирлээ. Петухтай шударгаар зодолдсон чинь цөмөөрөө ганц над руу дайрч байхгүй юү гэв.

	— Чи Петухтай зодолдсон гэж үү? хэмээн Генка итгэлгүйхэн асуув.

	— Тэгээд өөр хэн байх юм бэ? Арай чи биш биз дээ? Тэр чинь сүрхий залуу юм. Над ийм дэнлүү зоочихлоо гээд Миша духан дээрх булдруугаа барьж үзэв.

	Түүний зоригтой үзэлцсэний тэмдэг болох энэхүү хавдрыг цөм хүндэтгэн харлаа.

	— Би ч бас түүнийг дөнгөсөн л дөө!

	Чавхыг нь хүртэл булааж авсан гээд өврөөсөө урт улаан резинтэй чавх гаргаснаа, ― Чинийхээс ч сайн чавх шүү гэлээ.

	Тэгээд чавхаа нууж элсээр юмны дүрс хийж байсан охин руу хараад, дооглонгуй асуусан нь:

	— За чи юу хийж байгаа юм бэ? Нуугдаж хөөцөлдөж тоглохгүй юү? «Нэг-хоёр-гурав-дөрөв-тав туулай зугаалахаар гарлаа...» гэв.

	— За байз! гэж Генка буржгар шар үсээ сэгсрэн хэлээд яагаад ч юм царай нь улайж: — Хутга тоглоцгооё гэж түргэн хэлэв.

	— Шомботой үзнэ шүү!

	— За тэгье.

	Тэд модон зөрөг зам дээр суугаад гарын алга, мөрөн дээрээсээ ээлжлэн цэрэг маягаар хутга үсэргэж, газарт шигтгэж эхлэв.

	Миша эхлээд бүх арван маягийг хийчхэв. Генка түүнд гараа өглөө. Миша царайгаа муухай болгож, шүлсэдсэн хоёр хуруугаа далайв. Энэ агшин нь Генкад бүтэн цаг шиг санагджээ. Гэвч Миша цохилгүй, гараа доош буулгаж: — «Тос нь хатчихлаа» гэж хэлээд хуруугаа дахин шүлсдэв. Миша Генкагийн бугуй дээр хоёр нойтон хуруугаар тав дахин шавхуурдахдаа тэр бүр тийнхүү үйлдэж байлаа. Гэтэл Генка нүднийхээ нулимсыг нууж, хөхрөн, шархирч байгаа гараа үлээнэ.

	Нар улам дээш хөөрөв. Сүүдэр богиносож хайст цэцэрлэгт наалджээ. Өдрийн халуунаас болж гадаа гудамжинд явахын аргагүй бүгчим болов. Усанд орох хэрэгтэй...

	Хүүхдүүд Десна гол руу явцгаалаа.

	Тал бүр тийш дөрвөлжилсөн ногоон шаргал тарианы газар дундуур ховилтож хатуурсан нарийн зам зурайна.

	Өндөр ургасан улаан буудай хөдлөхгүй сагсайна. Хүүхдүүд тарианы түрүү тастан авч үрийн нь зажлаад, тагнайдаа наалдсан хальсыг хамаагүй тургиж явав. Буудайн дотор ямар нэгэн юм сэрчигнэх чимээ гаран, үргэсэн шувууд хүүхдүүдийн хөл дороос нисэж байв.

	— За тэгээд голын дэргэд очицгоолоо. Хүүхдүүд элсэрхэг эрэг дээр хувцсаа тайлаад ус руу орцгоов. Тэд хөвж, шумбан ноцолдоцгоож, яйжгар модон гүүр дээрээс үсэрч байснаа эрэг дээр гарч халуун элсэн дээр хэвтэцгээв.

	— Миша, Москвад гол байдаг юм уу? гэж Генка асуулаа.

	— Бий. Москва гол байдаг юм. Би чамд мянга дахин ярьсан шүү дээ.

	— Хот дундуураа урсдаг юм уу?

	— Тэгдэг юм.

	— Тэр голд яаж шумбадаг юм бэ?

	— Зүгээр л богино өмдтэйгөө шумбадаг юм.

	Чамайг богино өмдгүй бол Москва голд ганц мод газар ч оруулахгүй. Морьтой цагдаа зориуд харж байдаг юм.

	Генка итгэлгүй инээмсэглэв.

	— Чи юунд инээмсэглэ ээ вэ? Чи өөрийнхөө Ревскээс өөр юу ч үзээгүй байж инээмсэглэнэ гэнэ ээ! гэж Миша уурлав.

	Тэгээд дуугүй болсноо гол руу ирж яваа хэсэг адууг хараад:

	— Ямар адуу хамгийн жижигхэн бэ? гэж асуулаа.

	— Унага гэж Генка бодолгүй өчив.

	— За тэр, мэдэхгүй байна шүү дээ! Хамгийн жижигхэн адуу бол тарваган адуу байгаа юм. Английн тарваган адуу бол нохойны дайтай, японых бол бүр муур шиг байдаг.

	— Худлаа!

	— Худлаа гэж үү? Хэрэв чи ганц удаа ч бол циркт очиж үзсэн сэн бол маргахгүй байх байсан л даа. Циркт очиж үзээгүй биз дээ? Тийм үү? Тэгээд бас маргана аа!

	Генка чимээгүй байснаа өгүүлрүүн:

	— Тэрийг чинь ямар морь гэх вэ дээ. Унаж болох биш, шал дэмий... гэв.

	— Юуны чинь унах? Чи зөвхөн морь унаад л байлдаж явдаг юм гэж бодож байна уу? Тэгвэл нэг усан цэрэг гурван морин цэргийг намнаж байсан удаатай юм шүү.

	— Би усан цэргийн тухай юу ч дурсаагүй байна гэж Генка хэлээд: — Морин цэрэггүй бол ч ер бүтэхгүй шүү. Никитскийн дээрэмчид бол цөм л морьтой байсан гэв.

	— Никитскийн дээрэмчид гэнэ шүү!.. гээд Миша уруулаа хачин мурийлгаж: — Тэр Никитскийг чинь одоо Полевой барьж авна гэв.

	— Тийм ч амаргүй дээ гээд Генка: — Түүнийг жил тойрон хөөцөлдөөд бариагүй юм гэв.

	— Барина даа гэж Миша итгэлтэй хэлэв.

	— Хэлэхэд ч амархан гээд Генка толгойгоо өргөж харин тэр чинь өдөр бүр галт тэрэг онхолдуулдаг юм. Аав ч галт тэргээр явахаасаа айдаг гэв.

	— Барина л даа.

	Миша эвшээж, элсэн дотор гүнээ шигдээд зүүрмэглэв. Генка ч бас үүргэллээ. Халуунд залхуу нь хүрээд маргацгаасангүй. Нарны илч хээр талыг төөнөхөд, анир чимээгүй тал тэрхүү төөнөлтөөс зайлах мэт тэртээ тэнгэрийн хаяа руу залхуутайяа мэлтийнэ.

	
3 дугаар бүлэг : ҮЙЛС, МӨРӨӨДӨЛ

	Генкаг үдийнхээ хоол идэхээр гэр лүүгээ явахад Миша, Украйны олон хүнтэй, шуугиант зах зээлээр удтал хэсэв.

	Тэрэгнүүд дээгүүр өргөст хэмх ногоорч, улаан лооль улайран, савтай жимснүүд сагсайж харагдана. Ягаан торойнууд чихэнд хадтал чарлаж, галууд цагаан далавчаа дэвнэ. Нүсэр том шарнууд зажилж барагдашгүй хивдсээ хивж зунгаарсан урт шүлсээ газарт хүртэл цувуулна. Миша зах дээгүүр явах зуур Москваг, тэндхийн трамвай, үдшийн бүдэг гэрлийг нь санаж байжээ.

	Тэгээд Миша улаан, цагаан, хар гурван бөмбөлөг урт сандал дээгүүр өнхрүүлэн тоглож байгаа нэгэн зэрэмдэг хүний дэргэд очиж зогсов. Сайх зэрэмдэг хүн нэг бөмбөлгийг хуруувчаар бүтээхэд, түүнтэй тоглож байгаа хүн нь хуруувч дор нуусан бөмбөлгийн өнгийг тааж хожно. Гэтэл хэн ч тааж эс чадна. Тэгэхэд нь зэрэмдэг хүн:

	— Ах дүү нар аа! Би та бүгдэд хожигдвол үлдсэн ганц хөлөө ч бооцоод тавина. Үүнийг ойлгох хэрэгтэй хэмээн ханхалзана.

	Мишаг бөмбөлгүүд рүү харж байтал хэн нэгэн хүний гар мөрөн дээр нь дарав. Эргэж харвал түүний ард, эмгэн ээж нь зогсож байлаа.

	— Чи өдөржин хаашаа алга болчхов? гэж Мишагийн мөрнөөс яхир гараа салгалгүй асуув.

	— Усанд ороод ирлээ гэж Миша өчив.

	— «Усанд ороод ий!» гэж эмээ нь давтан хэлээд: — Усанд орсон гэнэ ээ!.. Гайгүй, харьж байгаад чамтай ярилцана гэв.

	Тэгээд худалдаж авсан юмаа хийж явсан сагсан саваа Мишад үүрүүлж, хоёул захаас явцгаалаа.

	Эмээ нь дуугүй явж байв. Гал тогооны газраас үнэртдэг сонгино, саримс, ямар нэг шарсан хайрсан юмны үнэр түүнээс анхилж байв.

	«Эд намайг яах бол?» гэж Миша эмээтэйгээ зэрэгцэн алхаж явахдаа бодов. Гэвч гайгүй байлгүй. Эмээ Сеня ах хоёр нь түүний эсрэг байхад өвөг аав, Полевой хоёр түүний талд байна. Харин Полевой гэртээ байхгүй бол яана? Өвөө л ганцаараа байгаа. Хэрэв өвөө унтаж байвал яах бил ээ? Тэгвэл өнгөрлөө гэсэн хэрэг. Тэгэхээр л өнөөх эмээ Сеня ах хоёр гэдэг чинь гаарч өгнө дөө. Ээлжлээд л загнацгаана. Сеня ах загнаж байхад эмээ, эмээ загнаж байхад Сеня ах чимээгүй байх болно.

	Тэд юу л гэж хэлцгээдэг санж! Миша бол хүмүүжилгүй жаал. Түүнээс ер өөдтэй юм гарахгүй. Ёстой л гэр бүлийн булай. «Эхийн санаа үрд, үрийн санаа ууланд» гэгчээр төрсөн эхийн хохь болж, түүний балгаар удахгүй диваажинд очих байх. (Ээж нь Москвад амьд байгаа. Тэр хүү эхтэйгээ уулзаагүй хоёр сар болжээ. ) Харин тэр жаалыг газар дэлхий яаж тогтоож байгаа нь гайхалтай... Гэтэл цөм л тийм байх юм...

	Миша хариад сагсан саваа гал зууханд тавьчхаад, хоолны өрөөнд орлоо. Өвөө нь цонхны дэргэд сууж байв. Сеня ах нь жавдан сандал дээр хэвтэж, тамхины утаа савсуулсаар улс төрийн бодлого тунгааж байв. Тэд Мишаг орж очиход харсан ч үгүй. Энэ ч зориуд тэгж байгаа хэрэг! Тэр бол харахын ч аргагүй тийм өөдгүй хүн л дээ... Тэгж л залхаах хэрэгтэй. Тэр нь ч дээр л дээ. Сеня ахыг өөртэй нь ярилцахаас өмнө Полевой хүрч ирэх биз. Миша сандал дээр суугаад тэдний яриаг чагнав.

	Яах вэ дээ! Сеня ах л Махно хэд хэдэн хот эзлээд авч, Анотонов, Тамбовт хүрч очжээ... хэмээн үймүүлж байлаа. Бодоод үз л дээ! Сеня ах ноднин бас л үймээн гаргаж, — Польшчууд1 Киевийг эзэлж, Врангель Донбасст цөмрөн орсон... гэж байсан. За тэр ч яах вэ? Тэд бүгдийг Улаан арми бут ниргэсэн юм. Тэднээс өмнө Деникин, Колчак, Юденич гэх мэтийн цагааны генералууд байсан юм. Тэднийг бас л Улаан арми ниргэсэн. Эднийг чиг бут цохино.

	Сеня ах, Махно Антонов хоёроо болиод Никитскийн тухай ярьж эхэллээ.

	— Түүнийг дээрэмчин гэж болохгүй гээд Сеня ах оюутны богино хантаазныхаа захыг тайлан: — Тэрийг чинь боловсон хүн гэлцдэг юм. Урьд усан цэргийн офицер байсан хүн. Энэ бол хоёр талдаа адил хууль ёсны партизаны өвөрмөц дайн юм... гэв.

	Никитский дээрэмчин биш гэнэ ээ?! гэдэгт Миша гайхсанаасаа болж золтой л багтарчихсангүй. Тэр чинь гацаа суурин шатааж, коммунист, комсомол, ажилчдыг алж байсан юм. Тэгээд бас дээрэмчин биш байх гэж үү?! Сеня ахын чалчаа үгийг сонсоход эвгүй байв!..

	Полевой ч ашгүй хүрээд ирлээ. Одоо болох нь тэр! Маргаашаас наана Мишаг цээрлүүлэхгүй.

	Полевой цамц, гутлаа тайлаад гар нүүрээ угаав. Тэгээд цөм оройн хоол идэхээр сууцгаалаа. Полевой өвөөг аав, эмээг ээж гэж дуудаад хөхөрч суув. Миша руу залирхгаар ирмэж, түүнийг Михайл Григорьевич гэж нэрлэж байлаа.

	Тэгээд тэд гудамжинд гарч, довжооны гишгүүр дээр сууцгаав.

	Сэрүүхэн үдэш болж байв. Охидын дуулах нь алсаас тасалдан сонстоно. Тэртээд, ногооны газраар ноход цөхрөлтгүй хуцна.

	Полевой махорын утаа савсуулсаар алс холын усан замын аялал, усан цэргийн бослогын тухай, крейсер2 онгоц, усан доогуур явдаг онгоц, Иван Поддубны болон бусад хар, улаан, ногоон зүсэн зүйлийн алдарт тэмцэгчдийн тухай, тус бүр арван хүнтэй гурван морин тэрэг өргөдөг бөх хүмүүсийн тухай өгүүлж байв.

	Миша гайхаж чимээгүй сууна. Анир чимээгүй гудамжны хоёр талаар эгнэсэн модон байшингууд үдшийн бүрэнхийд бүртэлзэнэ.

	Полевой бас дэлхийн дайны үеэр өөрийнхөө сууж явсан «хатан хаан Мария» гэдэг хөлөг онгоцны тухай ярилаа.

	Тэр нь Хар тэнгист хамгийн лут хүчирхэг хуягт том онгоц байжээ. Арван таван оны зургаадугаар сард усанд тавигдсан тэр онгоц арван нэгдүгээр сарын арван зургаанд Севастополийн зогсоол дээр, эргээс хагас бээрийн тэртээ дэлбэрсэн ажээ.

	— Хачин юм шүү. Мина болон усан доогуур тавьсан дэлбэлэх хэрэгслээс ч болоогүй, өөрөө л дэлбэрчихсэн юм. Эхлээд нэгдүгээр цамхгийн дарийн зоорь нирхийсэн юм. Тэнд гурван мянган пүү дарь байсан. За тэгээд л өнгөрөх нь тэр. Цаг болоход хөлөг онгоц хэдийн усан дотор живчихсэн байв. Онгоцныхны дотроос тэн хагасаас нь арай цөөн нь амь гарсан боловч түлэгдэж, бэртсэн байлаа гэж Полевой ярав.

	— Тэр онгоцыг тэгээд хэн дэлбэлсэн юм бэ? гэж Миша асуулаа.

	Полевой өргөн мөрөө хавчисхийлгэн өгүүлсэн нь:

	— Энэ хэрэгт олон янзын сэжиг, таавар байв ч цөм талаар болсон. Тэгтэл хувьсгал гарсан юм. Хаант засгийн адмиралуудаас л асуух хэрэгтэй юм гэв.

	— Сергей Иваныч гуай тэгвэл хаан, эзэн хаан хоёрын аль нь ахлах вэ? гэж Миша гэнэт асуув.

	— Аа, дүндээ л дүн.

	— Аа тэгвэл бусад улсуудад бас хаан байдаг уу?

	— Зарим нэгэн газар ч бий шүү!

	«Чичлүүр хутганы тухай асуух уу? Үгүй, хэрэггүй. Намайг зориуд мөрдөж мөшгөж байна гэж санах байх» гэж Миша боджээ.

	Дараа нь цөм унтахаар хэвтэцгээв. Эмээ нь байшин тойрч цонхныхоо самбаруудыг хаав. Төмөр түгжээнүүд сэрэмж өгөн жингэнэнэ. Хоолны өрөөнд өлгөөтэй байсан керосин дэнлүү унтрав. Түүнийг тойрон эргэлдэж байсан эрвээхэй болон үл танигдах дэлэнчүүд харанхуй дотор алга болов.

	Миша удтал унтсангүй...

	Цонхны хаалтын завсар заалхайгаар сарны нарийхан зурвас цагаан гэрэл цацарч, гал зууханд, пийшингийн араар хүрэлзгэнэ дүнгэнэж эхэллээ.

	Москвад бол тэднийд хүрэлзгэнэ байдаггүй байв. Шөнийн цагт хүмүүс явж, хаалга үүд онголзон, цахилгаан гэрлийн залгуур шаржигнан дуугарч байдаг чимээ шуугиантай том тасалгаанд яаж ч хүрэлзгэнэ байх бил ээ дээ? Тэгээд харин Миша өвөг аавынхаа чимээ аниргүй байшингийн, харанхуй тасалгаанд ганцаараа юм бодож хэвтэхдээ л хүрэлзгэнийн дуу сонсож байгаа нь тэр.

	Хэрэв Полевой түүнд чичлүүр хутга бэлэглэвэл сайн сан. Тэгвэл одоогийнх шигээ зэвсэггүй гар хоосон байхгүй болно. Гэтэл цаг үе түгшүүртэй, иргэний дайн болж байна. Украйны сууринуудаар дээрэмчид хөлхөж, хотын дундуур үргэлж сум шунгинаж байх юм. Орон нутгийн өөрийгөө хамгаалагч нарын эргүүл шөнийн цагт гудамжаар явцгаана. Тэд сумгүй, замаг нь зэвэрчихсэн хуучин муусайн буутай ажээ.

	Миша ирээдүйнхээ тухай санаашран бодож байв. Тэгээд бяр чадалтай том эр болоод өргөн шуумагтай өмд өмсөх буюу тэрнээс ч илүү гоё ногоон өнгөтэй цэргийн шилбэний ороолт ороох болно.

	Винтов буу үүрч, гранат, пулемётын тууз зүүж шажигнасан суран мөрөвчтэй гар буу зүүнэ.

	Хөл нарийхан зэгзгэр, нүд хурц сэргэлэн, хондлой чийрэг, хүзүү богино, үс нь гялтганасан сайхан хар морьтой болно.

	Тэгээд Полевойтой цуг фронтод очиж, хамт байлдан Полевойн амийг аварч баатар гавьяа байгуулна. Гэтэл өөрөө алагдаж, Полевой ганцаараа үлдээд насан туршаа Мишаг дурсан гуньж явах болно. Харин тэр Миша шиг тийм хүүхэдтэй дахиж дайралдахгүй...

	Тэгээд ямар нэг чимээ аниргүй, хар бараан юм түүний мөрөөдөлтэй хөзөр холих мэт хутгалдаж, харанхуйн дунд төөрөлдөн алга болов...

	Миша унтчихав.

	
4 дүгээр бүлэг : ШИЙТГЭЛ

	Энэ шийтгэлийг лав Сеня ах л бодож олсон байх. Өөр хэн байх вэ? Бас түүнтэй өвөө санал нэгтэй байгаа нь даанч гомдмоор. Өглөөний хоол идсэний дараа өвөө Миша руу харж хэлсэн нь:

	— Өчигдөр ханатлаа гүйв үү? За яамай! Одоо долоо хоног суухад болно. Өнөөдөр гэртээ сууж өнжих болж дээ гэв.

	Өдөржин гэрт сууна гэнэ ээ! Өнөөдөр шүү! Бүтэн сайн өдөр шүү дээ! Хүүхдүүд ой мод руу явцгааж, завиар арал тийш очиж ч магадгүй. Гэтэл тэр жаал... Мишагийн уруул нь цорволзон доош тонгойв.

	— Будаанд орсон хулгана шиг юундаа цорвойгоо вэ? Зүггүйтдэг болж, гэж эмээ хэлэв.

	— Болох нь тэр! Цаадах чинь дураараа дургиж гүйцсэн. Одоо болох нь тэр гэж өвөө босонгуутаа үгийг нь таслан хэлэв.

	Миша тасалгаа дундуур гунигтай сэлгүүцэн явав. Ямар ч уйтгартай байшин бэ!

	Хоолны өрөөний хананд тосон будгаар хээ хуар тавьжээ. Бүдэг балархай, энд тэндээ хагарч холторсон тэрхүү зураг нь лут том цагаан цахлайн дор мэлтийж байгаа хөх тэнгис, саваа мэт шулуун хоёр нарсны хооронд зогсож байгаа сэрлэгэр буга, өрөөсөн хөлт дэглий, үнэрч сайн ноход дагуулан, дайз зүүж, малгайдаа өд хатгасан, урт сахалтай, усны гуталтай, анчдыг дүрсэлсэн байв.

	Жавдан сандлын дээр эмээ өвөө хоёрын залуугийнх нь зураг өлгөөтэй байлаа. Өвөг аав нь өтгөн сахалтай, цардмал хошуу захандаа тулсан хусмал эрүүтэй байжээ. Эмээ нь битүү хар даашинз өмсөж, урт гинжин оосор бүхий гуу зүүсэн байжээ. Босгож самнасан үс нь зургийн жаазны ирмэгт тулжээ.

	Миша гарав. Хашаан дотор хоёр хүн мод хөрөөдөж байлаа. Хөрөө нь хөгжилтэй «жин-жин, жин-жин» хангинан дуугарч, түдэлгүй түлээний шатыг тойрон шар үртэс бүрхэв.

	Миша пингийн дэргэдэх дүнз дээр суугаад түлээ хөрөөдөж байгаа хоёр хүнийг ажиглав. Нэг нь дөч хүрсэн байртай, дунд зэргийн нуруутай, хөлөрсөн дух руу нь эргэж наалдсан өтгөн хар үстэй хүн байв. Нөгөө нь цайвар шар царайтай, нүүрэндээ сэвхтэй, гандмал хөмсөгтэй, эв хавгүй залуу ажээ.

	Миша түлээ хөрөөдөгч нарыг анхаарахгүйг хичээж доогуур гараа шургуулаад өнөөх боодолтой юмыг тэмтэрч үзлээ. Гаргаад ирэх үү?

	Тэгээд түлээ хөрөөдөж байгаа хоёр хүнийг нүднийхээ булангаар харав. Тэд ажлаа зогсоож, тайрдас дээр сууцгаав. Ахмад настай нь цаас гарган сурмаг эргүүлэн эвхээд, алган дээрээсээ тамхи нэрж татав. Залуу нь үүргэлж байснаа нүдээ нээн эвшээж:

	— Унтмаар байна! гэв.

	— Нойрноос морио алдана гэдэг гэж нөгөө нь хариу өчив.

	Тэд дуугүй болж, хашаан дотор чимээ тасарлаа. Гагцхүү тахианууд л угаадасны модон сав руу тамшаалан тоншсоор ус ууж, улаан залаатай жижигхэн толгойгоо инээдтэйгээр дээш өргөн зогсоцгооно.

	Өнөөх хоёр хүн босоод түлээгээ хөрөөдөж эхлэв. Миша боодолтой юмыг сэмхэн гаргаж ирээд задлав. Ажиглаж үзвэл гурван ирт хутганы нэг талын хажууд нь дөнгөж үзэгдэх төдий нэгэн чонын дүрс байжээ. Миша нөгөө талыг нь эргүүлж харлаа. Тэнд дигваранзын дүрс байв. Гурав дахь талд нь саргай цэцэг зуржээ.

	Чоно, дигваранз, саргай цэцэг байдаг нь ямар учиртай юм бол?

	Мишагийн хажууд гэнэт нэг хэрчим ойчив. Тэр хүү айж хутгаа цээжиндээ наагаад гараараа таглав.

	— Хойшоо байхгүй бол цохиулна шүү, жаал аа! гэж хар царайт хүн хэлэв.

	— Энд жаал алга гэж Миша хариу өчлөө.

	— Хүүш, чи чинь сүрхий хүн юм л даа! Хэн гэгч вэ? Комиссарын хүү юү? гэхэд хар царайт хүн инээв.

	— Ямар комиссарын?

	— Полевойн гэж хар царайт хэлээд, яагаад ч юм байшин руу нь эргэж харлаа.

	— Биш ээ. Тэр манайд суудаг юм.

	— Гэртээ бий юү? гээд хар царайт сүхээ доош тавьж Мишаг ажиглан харав.

	— Байхгүй. Өдрийн хоолоор ирнэ. Тэр танд хэрэгтэй юу?

	— Үгүй дээ. Бид зүгээр л...

	Түлээ хөрөөдөгч хоёр ажлаа дуусгав. Эмээ тэдэнд тавагтай талх, өөх, архи авчирч өгөв. Тэд архиа ууцгааж, цайвар шар царайт нь дуугүй суун, хар царайт нь: — «Ээ дээдэс өршөө» гэж хэлэн нэлээд удаан ярвайснаа талх үнэрлэж: — «Мөн ч сайхан байна шүү!» гээд яагаад ч юм Миша руу ирмэв. Тэд өөхийг нямбайхан зүсэж, хальсыг нь мэрж, шимсээр яаралгүй зажлан идэцгээж байв. Тэгээд шанагаар ус уугаад явцгаалаа.

	Харин эмээ явсангүй. Сайх эмгэн тулган дээр урт модон иштэй том зэс гадар тавиад дор нь зомгол овоолж туйпуугаар салхийг нь хаав. Одоо эмээ маань чанамал жимс хийх учир хашаанаас ер гарахгүй. Чичлүүр хутгаа яах бил ээ? Миша босож, чичлүүр хутга ханцуйндаа нуусаар гэр лүүгээ явлаа. Эмээгийнхээ дэргэдүүр өнгөрөхөд эмээ нь эргэж хараад:

	— Битгий чимээ гаргаарай, өвөө чинь унтаж байгаа шүү гэв.

	— Би чимээ гаргахгүй гэж Миша хариулав.

	Мань хүү ороод өөрийнхөө жавдан сандлын дэрэвч доогуур чичлүүр хутгаа нуув. Эмээгээ хашаанаас гарч явахтай зэрэг л хутгаа өнөөх хэвтэш доогуур буцааж хийнэ. Цаанадаж л үдэш, бүрий болоход л аваачиж хийх юм.

	Байшинд нам гүм. Гагцхүү ханын том цаг дуугарч, цонхон дээр ялаа дүнгэнэлдэнэ.

	За юу хийх бил ээ?

	Миша, Сеня ахынхаа тасалгааны дэргэд очиж чимээ чагнав. Хаалганы цаана хүн ханиаж, цаас шажигнах сонстоно. Миша хаалга нээж ороод:

	— Сеня ах аа, усан цэргүүд яагаад чичлүүр хутга зүүдэг юм бэ? гэж асуулаа.

	Сеня нарийхан нооргор орон дээр хэвтээд юм уншиж байв. Тэгээд хавчиг шилнийхээ дээгүүр Мишаг харж хайхрамжгүйгээр:

	— Юун усан цэрэг, ямар юмны чинь чичлүүр хутга бил ээ? гэв.

	— Юун «ямар» гэж? Усан цэргүүд л чичлүүр хутга зүүцгээж явдаг шүү дээ. Яагаад тэр вэ? гээд Миша үдийн хоол болтол гарахгүй гэж баттай шийдэн сандал дээр суув.

	— Мэдэхгүй. Тийм ёстой юм байлгүй. Гүйцээ юү? гэж Сеня ах яаралгүй хариулав.

	— Би жаахан сууя л даа. Би ер чимээ анир гаргахгүй шүү.

	— Битгий л над саад болоорой гээд Сеня номоо дахин уншиж гарав.

	Миша дороо алгаа ивээд суулаа. Сенягийн жижигхэн тасалгаа нь ор, номын шүүгээтэй юм. Ширээн дээр нь гар буу шиг хэлбэртэй бэхний сав байв. Хэрэв гохыг нь дарвал нээгддэг ажээ. Тийм савтай бол мөн ч сайхан аа! Сургуулийн хүүхдүүд атаархацгаана даа!

	Тасалгааны хананд өлгөөтэй зураг хөргийн дотор Некрасовын зураг байлаа. Сургуулийн үдэшлэг дээр Том Шурка дандаа Некрасовын шүлгийг аялан уншдаг юм. Тайз дээр гарч очоод л: — «Орост хэн жаргалтай вэ? Некрасовын найраглал» хэмээн түүнийг байхгүй бол тэр найраглалыг Некрасов зохиосон гэдгийг мэдэхгүй юм шиг л өгүүлнэ. Ээ, муу Шуркагаас асуух юм сан!

	Некрасовын зургийн дэргэд «Хүлээцгээсэнгүй» гэдэг зураг байна. Нэгэн цөлөгдсөн хүн гэнэт гэртээ хүрч ирэхэд цөм гайхчихжээ. Охин нь толгойгоо эргүүлэн харж зогсоно. Тэр охин аавыгаа лав мартсан бололтой. Гэтэл харин Мишагийн аав бүр эргэж ирээгүй. Тэр хүн хааны цөллөгт амь үрэгдсэн бөгөөд Миша түүнийг дурсаж санадаггүй байжээ.

	Сеня хэчнээн ч их номтой юм бэ дээ! Шүүгээ дотор, шүүгээний дээр, орон доогуур, ширээн дээр... Тэгсэн мөртөө юу ч өгч уншуулахгүй юм. Мишаг ном үзэж чаддаггүй юм шиг л санах юм. Москвад Миша гэртээ номын сантай. Ганц «Хачин хорвоогоор» яах ч юм бил ээ!

	Сеня Мишаг огтхон ч хайхралгүй уншсаар л байв. Мишаг тасалгаанаас гарахад нь ч харсангүй.

	Ямар уйтгартай юм бэ! Үдийн хоол буюу чанасан жимс нь ч гэсэн бушуухан болоосой! Түүнд лав өрөм оногдоно...

	Миша цонхны дэргэд очив. Саарал далавчтай том ногоон ялаа шилэн дээгүүр халтичин нэг үе нам гүм болж, нэг үе чанга ширчигнэн шил рүү мөргөж байв.

	Миша ялааг нэлээн харлаа. Гэтэл ялаа дүнгэнэж гарлаа! Өвөөг сэрээчхэж магадгүй нь шүү. Үгүй. Тэр ялааг барьж аваад алалгүй, гудамжинд гаргаж тавья.

	Шилэн дээрээс ялаа барих ёстой амархан, ухасхийгээд л барьчих нь тэр. Миша гараа аятайхан тэнийлгэж ялааны далавчнаас нь чимхэж авлаа. Ялаа салахыг хэчнээн оролдовч яаж чадах бил ээ дээ!

	Миша цонх нээгээд бодов. Ялааг тавьчих тусгүй хэрэг. Хэрэггүй л барьж. Ер нь ч ялаа бол халдварт өвчин тараадаг юм.

	Миша ялааг тавих уу, алах уу? гэж бодож байтал хэн нэг хүн өөр лүү нь харж байгааг үзлээ. Толгойгоо дээш болгож харвал цонхны цаана Генка инээмсэглэн зогсоод

	— Амрыг эрье, Миша! гэв.

	— Сайн байна уу? гэж Миша болгоомжтойгоор хариу мэндлэв.

	— Өнөөдөр чи олон ялаа барив уу?

	— Хэд л хэрэгтэй бол төдийг барьсан.

	— Гадуур гарахгүй яагаа вэ?

	— Гармаар санагдахгүй байна.

	— Худлаа битгий хэл. Гаргахгүй л байгаа биз.

	— Чи сайн мэдэж дээ! Гаръя л гэвэл ч гарна л даа!

	— За, гар, гар!

	— Би гарах дургүй байна.

	— Дургүй гэнэ ээ! гээд Генка инээж, — Чадахгүй л дээ гэв.

	— Чадахгүй гэж үү?

	— Чадахгүй л дээ!

	— Аа. тийм үү! гээд Миша цонхоор үсрэн гарч Генкагийн дэргэд буугаад, ― Чадсангүй юү? гэв.

	Гэтэл Генкаг хариу дуугарч ч амжаагүй байтал эмээ нь цонхоор цухуйж:

	— Миша, одоо гэртээ ор! гэж хашхирав.

	— Зугтаая! гэж Миша шивнэн хэллээ.

	Тэд гудамж дундуур хурдалж, хашааны цоорхойгоор гарч Генкагийн цэцэрлэгт хүрч, овоохой дотор нуугдав.

	
5 дугаар бүлэг : ОВООХОЙ

	Гурван модны хооронд банз, мөчир, навчсаар барьсан Генкагийн овоохой өндрөөрөө хоёр алд хагас ажээ. Тэр овоохойг дороос нь харахад үзэгдэхгүй боловч тэндээс Ревск, Десна, Носовк руу явсан зам цөм харагдана. Овоохой дотор сэрүүхэн, нарсны үнэр анхилж, зуны сүүл сарын холдож байгаа нарны туяанд модны навчис үл мэдэг чичгэнэн хөдөлж харагдана.

	— Чи одоо яаж гэртээ харина? Чи эмээгээсээ зугтсан шүү дээ гэж Генка хэллээ.

	— Би ерөөсөө харихгүй гэж Миша хэлэв.

	— Яагаад тэр вэ?

	— Зүгээр л тэр. Хариад яах юм бэ? Никитскийн дээрэмчдийг устгахаар маргааш Полевой отрядтайгаа намайг аваад явна. Дээрэмчдийг заавал устгах хэрэгтэй.

	— Чи отрядад юу хийх юм бэ? Мануухай болж явах уу? гээд Генка хөхрөв.

	— Инээж, шоолж л бай гэж Миша тайвнаар хэлээд, ― Полевой намайг тагнуулчаар авна. Дайнд бүх тагнуулч нь хүүхэд байдаг юм. Полевой намайг бас өөр хүүхэд ол гэж явуулсан, харин... гээд Миша Генка руу харамссан байртай харж, — Тохирох хүүхэд манайханд алга гээд шүүрс алдан, — Ганцаараа л явах нь шиг байна... гэв.

	Генка түүний нүд рүү царайчлан харав.

	— За яах вэ гэж Миша хүлцэнгүй хэлээд: — Над идэх юм олоод ир. Тэгээд бодоцгооё. Харин хэнд ч үг алдаж болохгүй. Энэ бол маш нууц гэв.

	— Ура! Тагнуул болно доо! гэж Генка дуун алдлаа.

	— За тэр, чи бүр нууцаа задруулаад хашхирч байна шүү дээ! Би чамайг авахгүй! гэж Миша уурлав.

	— Тэгэхгүй, тэгэхгүй! гэж Генка хэлээд модон дээрээс гулсан бууж, цэцэрлэг дотор алга болов.

	Миша Генкаг хүлээж овоохойн банзан шал дээр эрүүгээ тулан хэвтэв. Одоо яах бил ээ? Гудамжинд л хонохгүй юм сан... Буцаад харих ичгэвтэртэй. Өвөөгөөс ичмээр.

	Тэгснээ тэр чичлүүр хутгаа саналаа... Тэр хутгыг өөр ямар нэг хүн олоод авчих вий дээ. Тэгвэл ч хөөдлөө шүү!

	Миша навчис дундуур цэцэрлэг тийш харлаа. Тэнд алимын навтгар мод, навчирхаг лийр, бөөрөлзгөнийн бут, морин хад тарьжээ. Яагаад янз бүрийн модонд янз бүрийн үр жимс ургадаг юм бол? Эд цөм нэг газарт зэрэгцэн ургаж байна шүү дээ.

	Мишагийн гар дээр толгойдоо хар толботой, хатуу дугариг биетэй, улаан шүрэн хорхой ойчив. Миша түүнийг аятайхан авч алган дээрээ тавиад: «Шүрэн хорхой минь тэнгэрт нисэж бидэнд талх авчирч аль» хэмээн өгүүлэв. Хорхой сармигар далавчаа дэлгэн нисэж одлоо.

	Шар зөгий дүнгэнэн дуугарч Мишагийн дээгүүр эргэлдсэнээ дуугүй болж, хөл дээр нь буув. Хатгах болов уу? Хэрэв хөдлөхгүй л бол хатгахгүй. Миша хөдлөхгүй хэвтэж байв. Зөгий түүний хөл дээгүүр нэлээд явснаа дүнгэнэн нислээ.

	Үл мэдэгдэм мөртөө асар том амьд ертөнц эргэн тойрон оволзож байв. Шоргоолж шилмүүс чирч, хажууд нь жижигхэн сарвагар сүүдэр хөдөлнө. Дэвхрэг дундуураа хугархай мэт огцом нугарсан урт хөл дээрээ өвсөн дотор үсэрч явна. Цэцэрлэгийн нарийхан зам дээгүүр бор шувуу эв муутайхан хажуулдан цовхчино. Гэтэл сэрүүвчний гишгүүр дээр унтаж байсан муур анилдсан нойрмог нүдээрээ хойноос нь анхааралтай ажиглана. Бас салхи сэнгэнэж, өвс ногоо, цэцэг навч, алим жимсний сайхан үнэр анхилна. Миша таатайхан алжааж зүүрмэглэн, өнөөдрийнхөө золгүй явдлыг мартжээ...

	Генка овоохой дотор уухилсаар орж ирэв. Тэр дутуу чанасан, том хэсэг мах халуунаар нь өвөртөлсөн байв.

	— Хар л даа, хувин дотроос шууд аваад ирлээ. Тэнд шөл хийж байна гэж Генка шивгэнэв.

	— Солиоров уу! Чи чинь бүгдийг нь хоолгүй болгочих нь тэр үү? гэж Миша айн өгүүлэв.

	— За, яадаг юм бэ! гэж Генка толгойгоо цогтой сэгсрэн хэлээд: — Би тагнуулд явна шүү дээ. Өөр мах чанацгааг... гээд бахтайяа инээв.

	Миша шүд, гараараа мах зулгаан зажлав. Генкагийн малгайг дээ! Ааваас нь түүнд шилжиж очсон малгай юм. Аав нь буурал сахалтай, өндөр, туранхай, уцаарган машинч хүн. Эх нь бол түүний төрсөн ээж биш, хойд эх.

	— Сонин юм мэдэв үү? гэж Генка асуув.

	— Ямар?

	— Би чамд тэгж хэлсэн шүү дээ!

	— Чиний л хэрэг. Харин чи яаж тагнуулчин болох юм бэ? Чи бас л надаас юм бүхнээ нууна биз дээ?

	Мишагийн битүү хорсолтой үг Генкад нөлөөлжээ. Одоо, хувингаас мах хулгайлснаас хойш түүнд тагнуулч болох ганцхан л зам үлджээ. Тэгэхээр захирагдах л хэрэгтэй.

	— Сая манайханд Носовкиос нэг хар хүн ирээд Никитскийн дээрэмчдийг бүр ойрхон айсуй гэж хэлсэн гэж Генка хэлэв.

	— Тэгээд яагаа вэ? гэж Миша ууртайгаар мах зажилсаар асуув.

	— Юу тэгээд яагаа вэ гэж? Тэд чинь Ревск рүү дайрч мэднэ шүү дээ.

	Миша хөхөрч:

	— Чи итгэж байна уу? Ээ зайлуул, бас тэгээд тагнуулч болно оо!

	— За яагаа вэ? гэж Генка бачимдан өгүүлэв.

	— Никитский одоо Черниговын дэргэд байгаа. Манайханд гарнизон байгаа болохоор тэд яасан ч наашаа дайрч чадахгүй. Мэдэв үү? Гар-ни-зон.

	— Гарнизон гэж юү вэ?

	— Гарнизоныг мэдэхгүй юү? Энэ... чамд юү гэж хэлье дээ... Энэ бол...

	— Байз аа! Сонсож байна уу? гэж Генка гэнэт шивнэв.

	Миша зажлахаа болиод чагнав. Хаа нэгтээ, байшингуудын цаана бууны дуу гарч хөх огторгуйд замхрав. Өртөөн дээр галт тэрэгний дохио дуугарлаа. Пулемёт санд мэнд хахаж цацсаар тачигнаж эхлэв.

	Хоёр жаал айж нуугдсанаа, навчсыг ярж овоохойноос шагайж харлаа.

	Носовкийн замд тоос манан бүрхэж, өртөөний тэнд буун дуу гараад хэдэн мөчийн дараа гудамжаар улаан оройтой хурган малгай өмссөн морьтой хүмүүс хашхиралдан, ташуур шүнгэнүүлсээр давхилдан гарч ирцгээв. Хотод дээрэмчид ороод иржээ.

	
6 дугаар бүлэг : ДАЙРАЛТ

	Миша Генкагийнд нуугдаж байснаа бууны дуу намдмагц гудамж руу шагайж харчхаад цэцэрлэгийн хайсан хашаа дагасаар гэр лүүгээ гүйв. Өвгөн аав нь довжоон дээр сандарч тэвдэн, царай нь цайчихсан зогсож байв. Гадаа нь хасаг эмээлтэй, хөөс цахарсан морьд тургилна.

	Миша гүйж ороод хаалганы тэнд зогтусав.

	Хоолны өрөөнд Полевой дээрэмчид хоёрын хооронд сүрхий тулалдаан болж байлаа. Полевойг зургаан хүн ноолж байв. Полевой лут хүчирхэг биеэрээ бүгдийг нь няцаавч, цаадуул нь түүнийг унагааж, авдар сав онхолдуулан, ширээний бүтээлэг, шалны дэвсгэр, уранхай хөшиг чирсээр бөөнөөрөө шал дээгүүр хөлбөрнө.

	Гэтэл бас дарга нь бололтой нэг цагаан гвард хүн цонхны дэргэд зогсож байлаа. Тэр хүн гагцхүү Полевойгоос нүд салгалгүй ширтэн хөдлөхгүй зогсоно.

	Миша өлгөөстэй хэсэг хувцас дотор нуугдав. Түүний зүрх дэлсэнэ. Полевой босоод мөрөө хөдөлгөн, бүгдийг нь зад сэгсэрч хаяасай гэсэн Мишагийн хүсэл одоо л биелмээр байв.

	Гэтэл Полевой боссонгүй. Дээрэмчдийг өөрөөсөө сэгсрэн зайлуулах гэсэн их хүч чармайлт нь улам суларсаар ажээ. Эцсийн бүлэгт түүнийг босгож, гарыг нь гэдрэг мушгисаар өнөөх цонхны дэргэд зогсож байсан цагаан гвардын дэргэд авч очив. Шар үсэнд нь цус дааварлажээ. Тэр дан хувцастай, хөл нүцгэн зогсож байв. Түүнийг унтаж байхад нь барьж авсан бололтой. Богинохон винтов, гар буу, сэлмээр зэвсэглэсэн тэдгээр дээрэмчдийн тахтай гутлууд шал дээгүүр нижигнэнэ.

	Цагаан гвард хүн Полевойг нүд цавчилгүй ширтэнэ. Түүний хорсолт цэнхэр нүд рүүгээ хэлтгий тавьсан папах (үстэй) малгайны дороос хар санчиг үс цухуйж, баруун хацар дээр нь час улаан сорви харагдана. Тасалгаа дотор чимээ аниргүй болж, гагцхүү хүмүүсийн бахардан амьсгаадах, цагны жигд цохилох нь сонстоно.

	— Чичлүүр хутга! гэж цагаан гвард гэнэт огцом, бөглүү дуугарав. Тэгээд:

	— Чичлүүр хутга! гэж давтан хэлэхэд Полевойг харж байсан нүд нь бүр дув дугариг боллоо.

	Полевой дуугүй байв. Тэр гүнээ амьсгалж, мөрөө алгуур хөдөлгөнө. Цагаан гвард түүний өөдөөс алхаж, ташуураа далайн Полевойн нүүр лүү цохилоо. Миша давхийж, нүдээ анивчив.

	— Никитскийг март аа юу? Би чамд сануулаад өгье! гэж цагаан гвард хашхирав.

	За тэр, өнөөх Никитский нь энэ байж шүү! Полевой энэнээс л чичлүүр хутгыг нуудаг байж л дээ!

	— Полевой чи сонсож бай гэж Никитский гэнэт тайвнаар хэлээд: — Чи хаашаа ч зайлахгүй. Чичлүүр хутга өгчхөөд л дөрвөн зүгт тонил. Үгүй бол дүүжилнэ! гэв.

	Полевой дуугарсангүй.

	— За яах вэ. Тийм вий? гэж Никитский хэлээд хоёр дээрэмч рүү толгой дохив.

	Тэр хоёр нь Полевойн тасалгаанд орлоо. Тэд бол өнөөх өглөөний түлээ хагалж байсан хоёр хүн мөн байхыг Миша танилаа. Тэд нэгжиж эхэллээ. Хамаг юмыг нь сандаачиж, шал дээгүүр хаялан, шүүгээний хаалгыг бууны бөгсөөр хэмх цохиж, дэрийг нь хутгаар хүү татан, зуухны үнсийг ухаж, шилээгүүрийг нь гаргаж хаян үзэж байв. Одоо тэд Мишагийн байгаа өрөөнд орж ирнэ.

	Миша сандарч тэвдэхээ больж, нуугдаж байсан газраасаа гараад танхим руу оров.

	Хэдийн үдэш болжээ. Маша харанхуй дотор, жавдан сандлын хуучин хилэн бүтээлэг дээрх дэрэвчний дор байгаа чичлүүр хутганы хүйтэн ган төмрийг тэмтэрч үзлээ. Тэгээд чичлүүр хутганы ишийг ханцуйлан атгав...

	Өнөөдүүл нэгжсээр л байлаа. Полевой гараа арагш мушгиулсан хэвээр бөхийн зогссоор ажээ. Гудамжинд гэнэт морин төвөргөөн сонсогдлоо. Довжоон дээгүүр хэн нэгэн хүн хурдан алхлах чимээ гарав. Бас нэг цагаан гвард орж ирлээ. Тэр хүн Никитскийн дэргэд очиж, ямар нэг юм сэм хэлэв.

	Никитский агшин зуур хөдлөлгүй зогссоноо ташуураа даллан:

	— Моринд оо! гэв.

	Полевойг үүдний пин рүү чирлээ. Тэндээс гудамж руу гардаг шиг бас хашаа руу ордог газартай юм. Тэгээд Миша Полевойг босго алхмагц гарыг нь тэмтрэн бариад алгаа тэнийлгэв.

	Полевойн гарт хутганы иш баригдлаа. Полевой бие рүүгээ татаж пин рүү нэг алхаад гэнэт гараа далайн урдаа байсан нэг харгалзагчийн шил рүү чичлүүр хутгаар дэлсэв. Миша хоёр дахь хүний хөлөөс зууран унатал нөгөөх хүн түүний дээрээс даран уналаа. Харин Полевой пингээс үсрэн гарч гадаах шөнийн харанхуйд оров.

	Чухам Полевойн нуугдсан эсэхийг Миша харсангүй. Тэр хүү гар бууны бөгсөөр аймшигтай дэлсүүлж, байшингийн буланд өлгөөтэй байсан брезент цувны доогуур хүүдийтэй юм шиг гулдран унажээ.

	
7 дугаар бүлэг : ЭЭЖ

	Миша үл мэдэг хөдөлж байгаа торон хөшигний цаанаас сонстох гудамжны алсын чимээ чагнасаар орон дээр, шарх нь боолттой, чимээгүй хэвтэнэ.

	Хүмүүс айсуй. Модон зөрөг дээгүүр хөлийн нь чимээ гарч украйнаар ярилцах нь сонстоно.

	Тэрэг чахрав...

	Нэг жаал модоор дугуй түрэн өнхрүүлнэ. Дугуй нь заадсаараа донсолсхийн чимээгүй өнхөрч байв...

	Мишад энэ бүхэн ямар нэг бүдэг бадаг санаа бодолд орох өнгөрсөн явдалтай холилдон сонстоно. Полевой... цагаан гвардынхан... Полевойн алга болдог шөнийн харанхуй... Никитский... Чичлүүр хутга... Полевойн нүүр дээрх цус, өөрийнх нь нүүр дээрх цус... Бүлээхэн наалданги цус...

	Өвөө нь түүнд юу болсныг ярьж өгчээ. Төмөр замынхны отряд сууриныг бүсэлж авчээ. Дээрэмчид бараг бүгдээрээ хурдан морьдоороо зугтаж амжаагүй боловч Никитский сэм зайлжээ. Буудалцах үеэр Полевойг шархдуулжээ. Одоо тэр өртөөний эмнэлэгт хэвтэж байгаа аж.

	Өвөө нь Мишагийн толгойг илж:

	— Ээ баатар минь! гэв.

	Гэвч ямар баатар байх бил ээ дээ? Хэрэв дээрэмчдийг цөмийг нь буудаж, Никитскийг олзолж авсан бол ч өөр хэрэг байх сан.

	Полевойтой уулзана гэдэг сонин. Полевой лав мөрөн дээр нь алгадаж: — «За, Михаил Григорьевич, юу байна?» гэж хэлнэ. Мишад мөрөвчтэй гар буу бэлэглэж хоёулаа зэвсэг зүүж, шархаа боолгоод ёстой цэргийн хүн шиг гудамжаар хамт явж ч мэднэ. Хүүхдүүд харцгааг! Одоо Миша өнөөх Петухаас айх ч үгүй.

	Ээж нь тасалгаанд орж ирлээ. Саяхан Москвагаас цахилгаанаар дуудагдаад ирсэн байжээ.

	Тэр эмэгтэй ор засаж, ширээн дээрх талх, тавгийг хураагаад, талхны үйрдсийг гүвэв.

	— Ээж ээ, манай гэрт кино гарч байна уу? гэж Миша асуув.

	— Гарч байгаа.

	— Ямар кино?

	— Санахгүй байна. Зүгээр хэвт.

	— Би зүгээр хэвтэж байна. Манай хонх засагдсан уу?

	— Үгүй. Хариад л засаарай.

	— Тэгнэ ээ, засна. Та хүүхдүүдийн хэнтэй нь дайралдсан бэ? Славатай уулзсан уу?

	— Уулзсан.

	— Аа, Том Шуркатай?

	— Уулзсан, уулзсан... Би чамайг зүгээр хэвт гэж байна шүү!

	Москва руу боолтгүй явах нь л даан ч харамсалтай! Боолттой явбал хүүхдүүд атаархах сан даа! Тэгээд хэрэв боолтыг нь авахгүй бол яах вэ? Тэгвэл боолттойгоо л яваад өгөх хэрэг үү? Мөн догь оо! Гар нүүрээ л угаахгүй байх юм сан...

	Ээж нь цонхны дэргэд ямар нэг юм оёж суув.

	— Ээж ээ, би одоо хэд хоног хэвтэх вэ? Би бүр зүгээр байна шүү дээ! намайг гадаа гарга л даа.

	— Үгүй ер өө! Дуугүй хэвт.

	«Ээ чааваас, хэвт гэнэ шүү! Тэгвэл оргоно доо» гэж Миша гунигтайяа бодол бодов. Ээж нь тасалгаанд орж ирэхэд өөрөө алга болчихсон байна. Тэгэхэд ээж нь халаглан уйлавч ер тус болохгүй. Хүүгээ хэзээ ч дахин үзэхгүй болно гэж Миша дотроо бодлоо.

	Миша ээжийгээ нүднийхээ булангаар харав. Ээж нь толгойгоо бөхийлгөж хааяа утсаа шүдээрээ таслан юмаа оёсоор сууна.

	Хүү нь байхгүй бол хэцүүднэ ээ! Орь ганцаараа л хоцорно шүү дээ. Ажлаасаа ирэхэд гэрт нь хэн ч байхгүй байна. Эл хуль, харанхуй тасалгаандаа Мишаг бодсоор оройжингоо сууна. Гэлээ ч гэсэн хөөрхий...

	Туяа татсан саарал нүдтэй, дуу цөөтэй тэр туранхай бүсгүй цуцалтгүй ажиллана. Фабрикаас орой болсон хойно хариад хоол бэлтгэж, гэр орноо цэвэрлэн, Мишагийн цамцыг угааж, оймсыг нь цойлдоод хичээлээ давтахад нь тусална. Тэгэхэд Миша түлээ хагалах, талхны оочирт зогсох буюу хоол халаахаасаа залхуурна.

	Эвий хөөрхий, сайн ээж шүү! Миша үгэнд нь орохгүй, сургууль дээрээ биеэ олигтой авч явахгүй байж ээжийгээ олон удаа гомдоосон юм даа! Ээжийг нь сургууль дээр дуудаж аваачихад Мишаг уучлахыг захирлаас гуйдаг байсан. Тэр хүү номоо балиартуулж, хувцсаа урж, хэчнээн юм сүйтгэсэн бил ээ! Тэр бүхэн ээжийн нь л чөргөр мөрөн дээр тохогддог байлаа. Ээж нь хатамжин зүтгэж, хамаг юмыг нь оёж хатгаж өгнө. Гэтэл Миша гудамжаар «жаал хүүхэд шиг» ээжтэйгээ цуг явахаас ичнэ. Миша «тугал шиг нялуураад» яах вэ гээд ээжийгээ огт үнсдэггүй байв. Тэгэхэд эх нь ямар зовлонд учирсныг Миша өнөөдөр л эргэцүүлж бодлоо. Тэр эмэгтэй хэрэгтэй юмаа авч, бусад хамаг юмаа хаяад бүтэн долоо хоног зуухт вагонд нүдүүлсээр ирээд одоо түүний орны дэргэдээс салахгүй сахиж сууна...

	Миша нүдээ анив. Тасалгаа дотор бараг харанхуй болжээ. Гагцхүү ээжийн нь сууж байгаа бяцхан буланд л үдшийн шар туяа тусаж байв. Ээж нь толгойгоо бөхийлгөн юм оёж дуулах нь:

	 

	Намрын шөнийн харанхуйд

	Нойрсох үзэгдэл үгүй юм.

	Баргар манангийн дундаас

	Багир гандан зүүдлэгдэх юм

	Гэтэл энэ нь «Сон-соо-рой...»

	 

	хэмээн гунигтайяа унжруулан хашхирах дуун мэт сонстоно.

	Энэ дууг гэрэлт сайхан царайтай залуу хоригдол гяндангийн торноос барьж, гэрэл цацарсан, ойртохын аргагүй ертөнц тийш харан дуулах мэт.

	Ээж нь дуулан дуулсаар л байв. Миша нүдээ нээлээ. Одоо ээжийн нь цайвар царай харанхуй дотор бүдэгхэн харагдана. Янз бүрийн дуу ээлжлэн дуулавч цөм л уйтгар, гунигтай.

	Миша гэнэт эхэр татан уйлав. Тэгэхэд ээж нь түүний дээрээс бөхийж хараад:

	— «Миша минь, чи яав?» гэв. Миша эхийнхээ хүзүүгээр тэвэрч өөр лүүгээ татаад, танил сайхан үнэр анхилсан, дулаахан цамцанд нь нүүрээ нааж шивгэнэн:

	— Ээж ээ, би танд их хайртай шүү! гэв.

	
8 дугаар бүлэг : ЭРГЭЖ ИРЭГСЭД

	Мишагийн бие түргэн сайжрав. Шархны нь боолтын хагасыг хэдийн авчээ. Гагцхүү толгой дээрх боолт нь л цайран харагдаж байв. Жаахан босож, орон дээр суудаг болоод сүүлдээ түүн дээр үеийн найз Генкаг оруулдаг боллоо.

	 

	[image: зурах-г агуулсан зураг

Автоматаар үүсгэсэн тайлбар]

	 

	Генка тасалгаанд нь ороод хаалганы дэргэд үүлгэртэн зогсов. Миша толгойгоо эргүүлэлгүй зөвхөн нүднийхээ булангаар хараад:

	— Суу гэж сулхан дуугаар хэлэв.

	Генка суудлын ирмэг дээр болгоомжтойхон суув. Амаа ангайж, нүдээ бүлтийлгэн, балиар муухай хөлөө ширээн доогуур нуухыг оролдсоор Миша руу ширтэн харна.

	Миша гэдрэгээ харан хэвтэж тааз руу ширтэнэ. Тэр ядарч зовсон царайтай байв. Толгойныхоо боолтыг хааяа барьж үзэх бөгөөд толгой нь өвдсөндөө биш, тэрхүү боолтоо Генкад харуулах л гэж тийн барьж үзэж байжээ.

	Тэгээд Генка зүрх гаргаж:

	— Бие чинь яаж байна? гэж асуув.

	— Зүгээр гэж Миша аяархан хариулав. Гэвч үнэн хэрэг дээрээ бие нь маш муу байгаа бөгөөд тэр сүрхий зовлонгоо баатарлагаар өнгөрүүлж байгаа мэтээр гүнээ шүүрс алдав.

	Генка хэсэг зуур дуугүй байснаа:

	— Москва руу явах уу? гэж асуув.

	— Тэгнэ ээ гээд Миша дахин шүүрс алдав.

	— Полевойн цуваатай хамт явах юм гэцгээж байна бил ээ гэж Генка хэлэв.

	— Юу? Чи яаж мэд ээ вэ? гээд Миша шууд өндийж, орон дээр суув.

	— Сонссон юм.

	Тэд дуугүй болов. Тэгээд Миша Генка руу харж

	— За чи яаж шийдэв? гэлээ.

	— Юуг?

	— Москва руу явах уу?

	Генка ууртайгаар толгой сэгсэрч:

	— Чи юу асууж байгаа юм бэ? Аав явуулахгүй гэдгийг мэднэ шүү дээ гэв.

	— Нагац эгч Агриппина Тихоновна чинь чамайг хэчнээн дахиж явуулсан л байна даг. Явцгаая. Бидэнтэй нэг гэрт хамт сууцгаах болно.

	— Аав явуулахгүй гэж чамд хэлж байна шүү гээд Генка шүүрс алдаж: — Нюра эгч ч явуулахгүй.

	— Тэр чинь чиний төрсөн эгч биш шүү дээ.

	— Сайн хүн шүү гээд Генка толгой сэгсрэв.

	— Агриппина Тихоновна бол бүр ч сайн.

	— Би яаж явах юм бэ?

	— Их амархан. Вагоны доод хайрцаг дотор орж нуугдчихаад л Ревскээс гармагц бидэнтэй нийлчихгүй юү.

	— Хэрэв аав галт тэрэг жолоодоод явбал яах вэ?

	— Галт тэрэгний толгой солиход Бахмачид буучихгүй юү?

	— Би Москвад юу хийх вэ?

	— Юу л дуртайгаа хий! Сургуульд орно уу, заводын токарьчин болно уу, чиний л дур.

	— Яаж токарьчин болох вэ? Би чадахгүй шүү дээ.

	— Токарьчин болж чадахгүй гэнэ ээ? Яах вэ, сурна. Чи бод. Би чамд үнэнээсээ хэлж байна шүү.

	— Тагнуулын талаар чи бас л үнэн хэлсэн. Харин би өнөөх маханд явж хөглөснөө одоо хүртэл мартахгүй юм.

	— Ревск рүү Никитский дайрсан нь миний буруу гэж үү? Тэрнээс биш ч заавал тагнуулд явах байсан л даа. Бид Москвад очоод сайн дурынханд захиа бичээд цагаантныг цохихоор фронтод явна. Чи явах уу?

	— Хаашаа? гэж Генка болгоомжлон асуув.

	— Эхлээд Москва орно. Дараа нь фронтод очиж цагаантныг цохино.

	— Хэрэв цагаантныг цохих юм бол ч явж болно гэж Генка булзааруулан хэлэв.

	Генка яваад өглөө. Миша ганцаараа Полевойг бодон хэвтэнэ. Тэр яагаад ирдэггүй юм бэ? Тэр чичлүүр хутганы онцлог нь юу вэ? Иш дээрх хүрэл могой, хажуу талын нь чоно, дигваранз, саргай цэцэг зэрэг тэмдгүүд юунд хийгдсэн юм бол? Энэ бүхэн ямар учиртай юм бэ?

	Түүний бодлыг Сеня ах тасалдуулав. Тэр, тасалгаанд орж ирээд нүднийхээ хавчдаг шилийг авав. Шилээ авчихлаар нүд нь онигор, улаан, айсан юм шиг харагдана. Тэгээд шилээ хамар дээрээ зүүгээд:

	— Михаил, бие чинь яаж байна гэв.

	— Зүгээр. Би бүр босож чадна.

	— Боль, боль, хэвт гэж Мишаг босохыг завдахад нь хэлээд: — Хэвт дээ гээд эвгүйхэн зогсож байснаа тасалгаа дундуур явж, дахин зогсоод: — Михаил, би чамтай ярилцмаар юм байна гэв.

	«Хаймрын тухай биш байгаа?» гэж Миша бодлоо.

	— Чамайг том хүний дайтай болсон гэж би итгэж байна... Аа... ингэхлээр... миний үгийг ойлгож, зохих дүгнэлт хийх чадал чамд бий гэж Сеня ах нь хэлэв.

	«За эхэллээ дээ!»

	— Тэгэхлээр чамайг сүрхий золгүй байдалд оруулсан сүүлчийн явдал бол зүггүйтсэн хэрэг биш, харин... улс төрийн тэмцэлд эрт оролцсоноос болсон гэж би үзэж байна гэж Сеня ах үргэлжлэн өгүүлэв.

	— Юу, юу гэнэ ээ? гэж Миша Сеня ах руугаа гайхан харав.

	— Ойлгохгүй байна уу? Тайлбарлаж өгье. Чиний нүдний өмнө улс төрийн тэмцэл явагдаж байна. Гэтэл чи нас бие гүйцээгүй залуу хүн байж ийм хэрэгт оролцож байна. Дэмий л дээ.

	— Яагаад тэр вэ? гэж Миша гайхан: — Дээрэмчид Полевойг алах юм бол би дуугүй байж байх ёстой юм уу? Та тэгж бодож байгаа юм биз дээ?

	— Чи сайн сэтгэлт хүнийхээ хувьд аль нэг хэлмэгдсэн хүнийг хамгаалах ёстой. Харин Полевойг явж байхад нь тонуулчид дайрсан бол өөр хэрэг. Гэтэл үнэндээ тэгээгүй шүү дээ. Улаантан цагаантан хоёр тэмцэлдсэн. Тэгэхэд чи чинь улс төрийн хэрэгт оролцохооргүй даанч бага хүүхэд байхгүй юү. Чиний явдал бол өөр.

	— Юу өөр гэж? Би чинь улааны талын хүн шүү дээ гэж Миша сэтгэл хөдлөн хэлэв.

	— Би улаантны төлөө ч, цагаантны төлөө ч ухуулга хийхгүй. Харин чамайг улс төрийн хэрэгт оролцохыг чинь болиулах нь ураг төрлийн хувьд оногдсон миний үүрэг гэж үзэж байна.

	— Таныхаар бол хөрөнгөтнүүд ноёрхож байг гэсэн хэрэг үү? гээд Миша гэдрэгээ харж, хөнжлөө эрүүндээ хүртэл татаж: — Үгүй! Сеня ах аа, таны бодлыг би зөвшөөрөхгүй гэв.

	— Чиний зөвшөөрлийг хэн ч асуугаагүй байна. Чи ахмад хүний үгийг сонс! гэж Сеня ах уурсан хэлэв.

	— Тэгвэл би сонсдог. Полевой чинь ахмад хүн шүү дээ. Аав маань ч бас л ахмад хүн байсан. Ленин ч ахмад хүн. Тэд цөмөөрөө л хөрөнгөтнүүдийг эсэргүүцдэг. Би ч эсэргүүцдэг.

	— Үгүй, чамтай ярих нөхцөл алга! гээд Сеня ах гараа сэгсрэн гарч одов.

	
9 дүгээр бүлэг : «ХАТАН ХААН МАРИЯ» ОНГОЦ

	Ревскт бүр түгшүүртэй болж, ээж явах гэж яарна.

	Миша хэдийн босдог болсон боловч түүнийг гадагш эс гаргана. Зөвхөн цонхны дэргэд суугаад, тоглож байгаа хүүхдүүдийг харахыг л зөвшөөрчээ.

	Хүн бүхэн түүнийг хүндэтгэнэ. Тэр ч байтугай ногоочны гудамжнаас Петька Петух хүрч иржээ. Тэр хүү Мишад дөрвөлжин, жишүү дөрвөлжин, мушгиа сийлбэртэй нарийхан таяг бэлэглээд явахдаа:

	— Миша чи манай гудамжаар хэчнээн ч хамаагүй яваарай л даа. Айх хэрэггүй, бид чамд гар хүрэхгүй гэж хэлэв.

	Харин Полевой бас л ирсэнгүй. Урьд нь түүнтэй хамт довжоон дээр суугаад тэнгис, далай, хязгааргүй хөдлөгч ертөнцийн... тухай гайхамшигт түүх сонсох мөн ч сайхан байжээ. Полевойг эргэхээр эмнэлэг дээр очих ч хэрэг болж магадгүйеэ? Доктороос гуйхад Мишаг оруулна...

	Гэтэл Миша эмнэлэг рүү явах хэрэг болсонгүй, Полевой өөрөө хүрээд ирлээ. Бүр тэртээ гудамжнаас түүний хөгжилтэй дуу сонстож байв. Мишагийн зүрх шимшрэв. Полевой цэрэг хувцас, савхин гуталтай орж ирэв. Полевой гаднын тунгалаг нар, цэнхэр зуны сайхан үнэр, хуучин цэрэг хүний хээгүй овжин байдлыг шингээж иржээ. Тэгээд Мишагийн орны дэргэдэх сандал дээр суув. Сандал нь чахарч, яйжганаад уналгүй тогтов. Полевой Миша хоёр өөд өөдөөсөө хараад инээмсэглэцгээв.

	Сүүлд нь Полевой хөнжил дээрээс нь татаж, нүдээ зальтайгаар ирмээд:

	— Михаил Григорьевич сайн байна! Өнөөх бялуунууд аль зэрэг юм бэ? гэв.

	Миша зөвхөн баярлан инээмсэглэв.

	— Удахгүй босох уу? гэж Полевой асуув.

	— Маргааш бүр гадаа гарна.

	— За тэгвэл яамай гээд Полевой дуугүй болсноо инээж: — Хоёр дахийг чи сүрхий унагаасан шүү! Яамай даа! Сайн байна! Чи намайг лут хамгаалсан. Би ачийг чинь хариулна. Фронтоос ирж байж тооцоогоо гаргана даа гэв.

	— Фронтоос оо? гэж Мишагийн хоолой чичрэн: — Сережа ах... та над битгий л уурлаарай... Намайг аваад яваач. Аваад яв л даа гайгүй, би танаас гуйя гэлээ.

	— За яах вэ гээд Мишагийн хүсэлтийг эргэцүүлэн бодох мэт хөмсгөө зангидан: — Болно... Бахмач хүртэл манай цуваатай хамт яв. Харин Бахмачаас би чамайг Москва руу явуулна. Мэдэв үү? гээд инээв.

	— За тэр, Бахмач хүртэл гэнэ шүү! гэж Миша урамгүйхэн хэлээд: — Битгий л даажигнаарай гэв.

	— Чи битгий гомд гэж Полевой хөнжлийг нь угзраад: — Битгий гомд. Байлдаж амжина. Чичлүүр хутга чиний гарт яаж орсныг сайхан ярь! гэлээ.

	Мишагийн царай улайв.

	— Битгий ай. Би чамайг идчихгүй гээд Полевой инээв.

	— Би санамсаргүй л харсан юм. Үнэн шүү гэж Миша ичингүйрэн хэлээд: — Огт санаандгүй харсан юм. Үзэх гээд гарсан чинь эмээ тэнд байж байлаа! Тэгээд би жавдан сандалд нуучхаад буцааж тавьж амжаагүй юм. Санаатайгаар тэгсэн юм биш шүү гэв.

	— Чичлүүр хутганы тухай хэнд ч яриагүй биз?

	— Хэнд ч яриагүй, бурхан минь!

	— Итгэж байна, итгэж байна гэж Полевой түүнийг тайвшруулан хэлэв.

	Миша зориглож:

	— Сережа ах аа, Никитский яагаад чичлүүр хутгыг эрж байгаа юм бэ? гэв.

	Полевой хариу хэлсэнгүй. Яагаад ч юм хачин бөгтийн, шал руу харж суув. Тэгээд сэхээ орж байгаа мэт гүнээ шүүрс алдаж:

	— Би чамд «хатан хаан Мария» онгоцны тухай ярьж байсныг санаж байна уу? гэж асуув.

	— Санаж байна.

	— За тэгвэл Никитский тэр хөлөг онгоц дээр тэнгисийн албаны даргаар ажиллаж байсан юм. Муу золиг чинь дээгүүр дарга байсан. Гэвч тэр нь ямар хамаа байх вэ. Тэр онгоц дэлбэрэхээс... гурван хурмын өмнө Никитский нэг офицерыг буудаж алсан. Би тэрийг нь ганцаараа харсан юм. Өөр хэн ч үзээгүй. Тэр офицер нь манайханд дөнгөж ирээд л байсан хүн юм даг. Би түүний нэрийг ч мэдэхгүй... Би тасалгааны нь дэргэд зогсож байсан. Яагаад тэнд байсан тухай ярих гэвэл удах болно. Би Никитскийтэй тооцоотой байсан юм. Тасалгааны нь дэргэд зогсоод маргааныг нь сонсож байлаа. Никитский тэр офицерыг Владимир гэж нэрлэж байсан... Гэнэтхэн л тасхийтэл буудчих нь тэр бил ээ!.. Би тасалгаа дотор орчихлоо. Офицер шал дээр хэвтэж байв. Харин Никитский тэр чичлүүр хутгыг хайрцгаас гаргаж байв. Намайг харчхаад буудав... Оносонгүй. Тэр хутганы төлөө бид өөд өөдөөсөө буу шагайв. Гэнэт нирхийсэн чимээ гарав! Дараа дараагаар дэлбэрэх дуу гараад өнгөрлөө... Би онгоцны тавцан дээр, утаа униар, нижигнэсэн чимээ анир, нурж эвдэрсэн юмсын дунд гартаа чичлүүр хутгатай хоцорсон байв. Хутганы хуй нь Никитскийд үлдсэн бололтой. Гэтэл тэр хүн өөрөө алга болсон байлаа.

	Полевой дуугүй болсноо үгээ үргэлжлүүлж:

	— Хувьсгал гарч, иргэний дайн болж байхад би цэргийн эмнэлэгт хэвтэж байв. Никитскийг дээрэмчдийн толгойлогч гэж зарлаж байлаа. За тэгээд л бид хоёр дайралдаж байгаа нь тэр. Ревскт миний нэрийг сонсоод намайг шиншилж олж л дээ. Тэгээд хуучин өшөөгөө авах гэж дайрчээ. Тэр нь ч талаар өнгөрлөө. Одоо түүнд чичлүүр хутга ямар нэг хэрэгтэй байгаа бололтой. Түүнд алдаж л болохгүй. Дайсанд ашигтай бол бидэнд хортой. Харин дайн дууссаны дараа учрыг нь олно.

	Полевой дахин дуугүй болж юм бодож байснаа өөрөө өөртөө хэлэх мэт өгүүлрүүн:

	— Никитскийн хөтөч байсан энэ Ревск нутгийн нэг хүн бий. Би түүнийг эндээс олно гэж бодож байв... Гэтэл олсонгүй... тэр бүгжээ гээд Полевой босож: — Би чамтай зөндөө дэмийрлээ! Ээждээ явахад бэлтгэ гэж хэлээрэй. Хоёр хоногийн дараа явцгаана. За баяртай! гээд Мишагийн жижигхэн гарыг том гартаа атгаж залирхгаар ирмээд явав.

	
10 дугаар бүлэг : ЯВСАН НЬ

	Өртөөн дээр цуваа хэдийн бэлэн болж, Миша Генка хоёр түүнийг харахаар гүйцгээв.

	Улаан армийнхан зуухт вагонуудад ханз тавьж, ачааны вагонуудад адууны өрөө хийжээ. Ганц суудлын вагоны доорх том төмөр хайрцгийг хүүхдүүд ажиглан харцгаана.

	— Хараач Генка! Мөн ч аятайхан аа! гэж Миша хайрцаг руу мөлхөж оронгуут хэлээд: — Энд унтаж ч болно. Яая л гэвэл дур. Чи юунд айсан юм бэ? Чи энэ дотор ганцхан л хононо шүү дээ. Харин тэнд очоод вагонд ороорой л доо, би хайрцагт оромз гэв.

	— Чиний хэлэх ч гайгүй, харин би бүсгүй дүүгээ яаж орхих юм бэ? гэж Генка гоншигнов.

	— Дүүгээ бодож байна уу? Чиний тэр бүсгүй дүү чинь дөнгөж гуравхан настай. Тэгэхээр анзаарах ч үгүй. Тэгээд л Москвад дайралдана биз! гээд Миша уруулаа хорхой хүрэм тамшааж: — Би чамайг хүүхдүүдтэй танилцуулна. Манайханд ямаршуу хүүхдүүд байдаг гэж санана! Славка бол төгөлдөр хуур дарахдаа нот ч хардаггүй юм. Шурка Огуреев бол жүжигчин. Түүнийг сахал наачихаар хэн ч танихгүй. Манай тэнд Арбат гудамжинд «Арс» гэдэг кино театр бий. Жигтэйхэн сайхан театр шүү! Зураг бүр нь гурваас доошгүй хэсэгтэй... Тэгээд дургүй байвал хоцор. Бас цирк үзэж чадахгүй нь. Ер нь зүгээр шүү. Хоцор л доо гэв.

	— Яах вэ, явъя! гэж Генка шийдэв.

	— Тэгвэл сайн байна! гэж Миша баярлан хэлээд: — Бахмачаас аавдаа захиа бич. Тэгээд л тэр. Москвад нагац эгч Агриппина Тихоновна дээрээ очлоо. Битгий сэтгэл зов гээрэй. Тэгээд л болох нь тэр шүү дээ.

	Тэд цувааны хажуугаар явав. Нэг вагон дээр цэрдээр «Штаб» гэж бичсэн байв. Вагоны хананд зурагт хуудаснууд наажээ. Тэр хуудаснууд дээр ямар зураг байгааг Миша Генкад тайлбарлаж эхлэв.

	— Энэ элбэг дээлтэй, титэм зүүсэн, улаан хамартай хүн чинь эзэн хаан гэж Миша хэлээд: — Энэ ташуур барьсан, цагаан цамцтай нь эзэн хааны цэргийн дарга. Нүдэндээ шилтэй, сүрлэн бүрх малгайтай нь меньшевик. Бас энэ гурван толгойтой могой бол Деникин, Колчак, Юденич гурав гэв.

	— Аа энэ хэн бэ? гэж Генка зурагт хуудсыг хуруугаараа хатган асуув.

	Тэр нь холхгор гэдэстэй, зэвүүн махир хамартай, хар бортгон малгайтай хөрөнгөтний зураг байв. Тэр хөрөнгөтөн алттай шуудай дээр суужээ. Түүний урт хумстай, манцгар гараас цус гоожиж байв.

	— Энэ бол хөрөнгөтөн. Чи харахгүй байна гэж үү? Мөнгөн дээр сууж байна шүү дээ. Юм бүхнийг мөнгөөр худалдан авч болно гэж бодож байгаа юм гэж Миша хэлэв.

	— Тэгвэл яагаад «Антанта» гэж бичсэн юм бэ?

	— Энэ бол ялгаагүй. Антанта гэдэг бол Зөвлөлт засгийн эсрэг дэлхийн бүх хөрөнгөтний эвлэл гэсэн үг.

	— Ойлголоо... гэж Генка нэлээд битүү сунжруулан хэлээд: — Тэгвэл энд яагаад «Интернационал» гэж бичсэн юм бэ? гээд вагонд хадсан том сармай банзан самбарыг заав.

	Тэр банзан дээр гинжин бүслүүртэй дэлхийн бөмбөрцгийн бүслүүрийг том лантуугаар эвдэж байгаа шөрмөслөг ажилчин хүнийг зуржээ.

	— Энэ бол дэлхийн пролетари нарын бүх ажилчны холбоо болох интернационал гэж Миша хэлээд: — «Ажилчин гэдэг бол интернационал!» хэмээн зураг руу зааж: — Харин гинж нь Антанта юм. Тэгээд энэ гинж тасарсан цагт дэлхий даяар ажилчны засаг тогтож, нэг ч хөрөнгөтөн байхгүй болно гэв.

	Тэгээд явах өдөр нь болов.

	Юмаа тэргэнд ачлаа. Ээж нь өвөө, эмээ хоёртой салах ёс гүйцэтгэв. Тэд хуучин, жижигхэн довжоон дээр зогсоцгоож байлаа. Өвөө нь өөрийнхөө, хөлс болсон зөрүү энгэртэй урт дээлтэй, эмээ нь өглөөнийхөө ногоон хувцастай байв. Эмээ нулимсаа арчиж, царайгаа үрчийлгэн уйлагнана. Өвөө тамхи үнэрлэн, нойтон нүдээр инээвхийлэн:

	— Цөм сайн сайхан болно... Цөм сайн сайхан болно хэмээн ямагт үглэнэ.

	Миша тэргэн дээр хайрцаг овоолов. Тэрэг хөдөлж донсолгоот гүүрээр тал тал тийшээ жайжганасаар, дэржгэнэн одов.

	Тэрэг Алексеевск гудамжнаас өртөөний гудамж руу ороход Миша эргэж, цонхондоо ногоон хавтастай жижигхэн модон байшин, цэцэрлэгийн бургасан хашааг сүүлчийн удаа харав. Байшингийн нурсан шавар дороос хана мод, олсны салмархай цухуйж, хоёр цонхны дунд: — «Даатгалын нийгэмлэг «Фениск» 1872 он» гэсэн бичигтэй зэвэрсэн дугуй цагаан төмөр өлгөөстэй харагдана.

	
11 дүгээр бүлэг : ЦУВААН ДОТОР

	Миша шилэнд нүүрээ нааж анивалзах одод ба өртөөний гэрэл түгсэн шөнийн харанхуй руу харав.

	Галт тэрэгнүүдийн дохионы үргэлжилсэн дуу, уухилах мэт чимээ, угсарч байгаа вагонуудын хангир жингэрхийх авиа, анивчсан ган дэнлүү барьж галт тэрэгний дагуу тосолгоо хийж яваа хүмүүс болон үйлчлэгч нарын хашхирах зэрэг нь шөнийн анир чимээгүйг эвдэж, үл үзэгдэх, гунигт түгшүүрээр дүүргэж байв.

	Миша цонхноос нүд салгалгүй ширтэх бөгөөд шилэнд улам наалдах тусам харанхуй доторх юмс төдий чинээ тод харагдаж байв.

	Галт тэрэг ухарч тар, няр дуугаран зогсоно. Тэгснээ дахин урагш хөдөлж, хурдаа нэмэн гагцхүү өртөөний гэрэл л ард хоцров. Хөвөн цагаан үүлсийн цаанаас саран мишээв. Үл хөдлөгч модод, жижүүрийн шовгор, хоосон тавцангууд зурвас саарал гэрэлд умбана... Баяртай, Ревск минь!

	Маргааш нь Мишаг өглөө эрт сэрэхэд галт тэрэг хөдлөхгүй байв. Миша вагоноос гарч хайрцгийн дэргэд очив.

	Цуваа нь ямар нэг өртөөний бэлтгэл зам дээр зогсож байлаа. Хүн амьтан ч алга. Гагцхүү гишгүүр дээр манаач зүүрмэглэж, вагон доторх морьд туурайгаараа цавчилна. Миша хайрцгийг торчигнуулан:

	— Генка, гар! гэж шивгэнэв.

	Хариу дуугарсангүй. Миша хайрцгийг дахин тогшив. Чимээ алга.

	Миша вагон доогуур мөлхөж ороод хайрцаг хоосон байхыг үзэв. Генка хаана байна? Өчигдөр орой гэр лүүгээ оргочихоо юу?

	Түүний бодлыг босох дохионы бүрээн дуу тасалдуулав.

	Цуваа сэрж, өртөө хөл хөдөлгөөнтэй болов. Зуухт вагоноос цэргүүд харайж гаран, нүүр гараа угаацгааж, жижүүрүүд аяга сав барин гүйлдэнэ. Цавын үнэр анхилав. Хэн нэг нь нөгөөгөө дуудаж, нэг хүн нөгөөдөө уурлана. Тэгээд цөм цувааны дагуу хоёр эгнэн жагсаж, өглөөний тоо эхэллээ.

	Цэргүүд янз бүрийн муусайн хувцас өмсжээ. Жагсаал дотор будённы шовгор оройт морин цэргийн тоорцог, усан цэргийн дугуй хүрээт, хасаг сагсгалдай, цэрэг саарал малгайнууд үзэгдэнэ. Хөлдөө зарим нь савхин гутал, зарим нь шаахай, эсгий гутал, усны шагайвчтай, зарим нь бүр хөл нүцгэн зогсож байв. Энд цэрэг, усан цэрэг, ажилчин, тариачид байлаа. Хөгшин, залуу, хүүхэд багачууд хүртэл байв.

	Миша штабын вагон руу шагайж тэнд Генкаг харав. Генка вагон дотор ханцуйгаараа нулимсаа арчаад зогсож байв. Түүний өмнөх ширээний наана хөндлөн гулд мөрөвчтэй нөхөөс болсон цэрэг цамц, өргөн гуявчтай, савхин өгзөг бүхий улаан ханжаартай өмд өмссөн залуухан эр сууж байлаа. Тэр залуу хамар жижигхэн, чих томтой юм. Бас амандаа гаанс зуужээ. Тэр, Генкийн хажуугаар бухимдан нулимж байв. Тийнхүү нулимах бүрд нь Генка буудуулж байгаа юм шиг чичирнэ.

	— Тэгвэл овог чинь хэн гэдэг вэ хө? гэж тэр залуу ноцтой өгүүлнэ.

	— Петров гэж Генка уйлагнана.

	— Ай, Петров гэнэ ээ! Худлаа хэлээгүй биз?

	— Ү-ү-үгүй.

	— Над руу хар!

	— Ээ бурхан минь, үнэн шүү! гэж Генка гонгинов.

	Хэсэг зуур чимээгүй болж, гаанс сорох, нулимах сонстож байснаа асуулт үргэлжилж, асуулт, хариулт нь хязгааргүй олон дахин давтагдаж байв.

	Генкаг баривчилжээ! Миша вагоноос үсрэн зайлж, Полевойг эрэхээр гүйв. Тэгээд Полевойг талбайн тэнд бусад дарга нартай зэвсэг шалгаж байхад нь олж очив.

	— Сергей Иваныч гэж Миша түүнд хандан хэлээд: — Тэнд Генкаг баривчилчихсан байна. Түүнийг тавиач дээ гайгүй. Тэр бидэнтэй Москва орохоор явж байгаа юм гэв.

	— Чиний Генкаг хэн баривчил аа вэ? гэж Полевой гайхан асуув.

	— Тэнд, штабт, хөх өмдтэй, нэг залуухан дарга.

	Полевой болоод бусад цэргийн улс нь бие бие өөдөө хараад инээцгээв.

	— Хөөе, Степа! гэж нэг нь хашхирав.

	— За яах вэ. Штабт очиж тэр даргаас гуйцгаая. Тавьж магадгүй гэж Полевой хэллээ.

	Тэднийг цөмөөрөө штабын вагонд авиран орцгооход өнөөх залуу ухасхийн босож гаансаа хармаалаад, Полевойн өмнө очиж малгайныхаа хугархай саравчинд гараа хүргэн ёсолж, баргиа дуугаар:

	— Нөхөр даргад. Нэг сэжигтэй этгээд баригдсан гээд гиншиж байгаа Генкаг зааж:

	— Миний мөрдөн байцаалтаар буруугаа хүлээж, овог Петров, нэр Геннадий, эцэг эхээсээ зугтаж Москвад байгаа нагац эгчдээ очихоор яваа гэж уйлсан. Эцэг нь галт тэрэгний жолооч. Биед нь зэвсэг байсан. Гар бууны гурван хонгио олдлоо. Вагоны доорх хайрцаг дотор унтаж байхад нь газар дээр нь баривчилсан гэж илтгээд гараа буулгаж, номхон зогссоор байв. Генкаас яльгүй нуруулаг тэр жаал хүү хажуу дахь улсынхаа инээлдэж байгааг огтхон ч анзаарсангүй.

	Полевой инээдээ барьж, Генка руу ноцтой харан:

	— Вагон доогуур яах гэж орсон бэ? гэв.

	Генка улам уйллаа.

	— Ах минь би үнэнээсээ Москва орж, нагац эгчдээ очих гэж яваа. Яах вэ, энэ хэлж өгөг гээд Генка Мишаг заалаа.

	— Одоо учрыг нь олъё гэж Полевой хэлээд: — Степа! гэж нөгөө залууд хандан: — Чи гүйж очоод ахлагчийг дууд гэв.

	— Мэдлээ, ахлагчийг дуудъя гэж Степа цогтойгоор өгүүлэн эргэж вагоноос үсрэн буув.

	— Аа, та эндээс яв гэж Полевой Генка руу эргэж хэлэв.

	Генка вагоноос буулаа. Миша саатаж:

	— Энэ залуу юу юм бэ? гэж Полевойгоос шивнэн асуув.

	— Ээ дүү минь! Энэ чинь штабын гол зарлага Степан Иванович Резников гэгч том хүн шүү гээд Полевой инээв.

	
12 дугаар бүлэг : ЭРГҮҮЛИЙН БАЙР

	Цуваа Низковийн өртөөн дээр хоёр дахь долоо хоногтоо зогсож байв.

	— Галт тэрэг дутаад Бахмач хүлээж авахгүй байгаа юм гэж Генка тайлбарлав.

	Тэр галт тэрэгний жолоочийн хүү учраас өөрийгөө төмөр замын ажиллагааг сайн мэддэг гэж боддог байжээ.

	Одоо Генка цуваан дотор дураараа явж байна. Аав нь түүнийг эрж олоод чихийг нь мушгин Ревскт буцааж аваачих гэсэн боловч Полевой, Мишагийн ээж хоёр Генкаг өмөөрчээ.

	Полевой Генкагийн аавыг вагондоо аваад оржээ. Тэнд тэр хоёр юу ярьсныг бүү мэд. Харин аав нь тэндээс гарч ирээд Генкаг хөмсөг зангидан харж, өнөөдөр түүнийг авч явахгүй. Ревскт очсон хойно «эх нь шийдэг» гэж мэдэгдлээ.

	Тэгээд маргааш нь Ревскээс Генкагийн юмыг Агриппина Тихоновна эгчид өгөх захиатай авч ирэв. Аав нь Генкатай удаан ярилцаж сургамж захих зүйлээ хэлээд Генкаг нагац эгчийн нь «гарт бариулж өгнө» гэсэн Мишагийн ээжийн амлалтыг аваад буцав.

	Гэтэл цуваа Низковка өртөөн дээр бас л зогссоор байв. Улаан армийнхан замын хооронд задгай гал түлж, бортогонд шөл буцалгацгаана. Үдэш болоход хар нурам дотор гал улалзан, вагонуудад баян хуур татаж, товшуур хөгжим хангинан, хошин дуу аялалдана. Ахмад хүмүүс тарааж хаясан дэр мод, шугам зам буюу бүр газар сууцгааж, улс төрийн явдал, төмөр замын дүрэм горим, бурхан сахиусны тухай хүүрнэлдэн, хүнсний талаар улам ч их ярьцгааж байлаа.

	Хоол хүнс дутагдаад Миша, Генка хоёр нэг өдөр мөөг түүхээр ой руу явлаа.

	Ой хүртэл таван мод хол байв. Тэр хоёр үдэш буцаж ирэхээр өглөө эрт гарсан боловч амжсангүй.

	Ой хүртэл таван мод ч биш тэрнээс хол явах болжээ. Тэд замаа буруу заалгасан байв. Өдөржин төөрч мунгинаж явсаар мөөгөө түүгээд буцах гэтэл нь бүрий болчихсон байлаа. Бас бороо орж, тэнгэрийг битүү үүл бүрхэв.

	«Төмөр замын дэр модыг яагаад жигд тавьдаггүй юм бол? Хол ойр л алхаж явахаас биш, нэг ч зүгээр гишгэж болохгүй юм. Зүгээр энгийн замаар л явсан нь дээр юм» гэж Миша Генкатай зэрэгцэн төмөр замын далан дээгүүр алхаж явахдаа боджээ.

	Зам нь хязгааргүй тал дундуур, овоолсон шорооны дээгүүр оджээ. Борооны ширхэг дундуур хааяа тосгоны бараа харагдаад, үхэр мөөрч, нохой хуцаж, худгийн тэнд тогоруу дуугарах мэт сонстоно. Борооны шуугиан дотор сонсогдогч тэрхүү алс холын дуу чимээ нь үдшийн бүрийд тэртээ харагдаж байсан суурины чимээ ажээ.

Автоматаар үүсгэсэн тайлбар]

	Тэд бүр харанхуй болсон хойно эргүүлийн байранд хүрч очив. Тэднээс Низковко хүртэл гурван мод газар бий.

	— За энд оръё гэж Генка хэлэв.

	— Яах юм бэ. Цаг гарздахын л нэмэр.

	— Бороонд норж явж яах юм бэ? Хоноод маргааш явъя.

	— Үгүй. Ээж сэтгэл зовно. Цуваа ч яваад өгч магадгүй.

	— Түй! гэж Генка исгэрээд: — Цуваа явтлаа дахиад долоо хононо. Бид Бахмачийн талаас явж байгаа болохоор харна. Орцгооё! Ядахдаа ус ууя.

	Тэд үүдийг нь цохив. Ногооны хашаан дотор нь нохой янгинан боорно. Гэтэл модны цаанаас эмэгтэй хүний дуу гарч:

	— Юу хэрэгтэй вэ? гэлээ.

	— Эгч ээ, ус уух гэсэн юм гэж Генка нарийхан дуугаар гонгинов.

	Хашааны цаадах уяатай нохой тэмүүлэн улам сүрхий боорно.

	Оньс торхийж, хаалга нээгдэв. Хоёр жаал үүдний бачуухан пинг дамжин, намхан, уужим байранд оров.

	Пийшин дээр хэн нэг хүн хөдөлж:

	— Ээж ээ, хэнийг оруул аа вэ? гэж ахимаг насны эрэгтэй хүн ханиалган асуув.

	— Хүүхдүүд. Ус гуйж байна гэж сайх эмэгтэй хажуу талаа маажиж, эвшээсээр хариу хэлээд: — Мөөг, цай түүцгээсэн юм уу? гэж хүүхдүүдээс асуув.

	— Тийм.

	— Хаа хүрэх юм бэ?

	— Низковка хүрнэ.

	— Тээр хол. Харанхуй шөнө болсон хойно та нар яаж хүрэх юм бэ? гэж эмэгтэй хэлэв.

	— Тийм ээ, эгч ээ гэж Генка түүний үгийг тосож аван хэлээд, — Би ч тэгж байгаа юм. Биднийг хонуулна биз дээ? гэв.

	— Хонуулалгүй яах вэ! Газар мунд аа юу. Та нар шөнө, бороон дундуур хаа очих юм бэ? Ээ хөөрхөс хэмээн өгүүлсээр пийшин дээрээс үстэй дээл авч газар дэвсээд: — Залуу улс гуйвж яваад вагон доогуур орчихно. За хэвтэцгээ. Үүр цайтал унтаад явахад удахгүй хүрнэ гэв.

	Тэр авгай үүдээ түгжиж, дэнгээ үлээгээд, пийшин дээр янцагласаар авирч гарав. Хүүхдүүд үстэй дээл дээр хэвтээд дорхноо унтчихлаа.

	
13 дугаар бүлэг : ДЭЭРЭМЧИД

	Мишад есөн жорын юм зүүдлэгдэв. Богинохон сагсгар сүүлтэй хилэн хар унага хойд хоёр хөлөө тангаран тонгочиж, цавчим хадны ёроолоор хурдлан давхина. Полевой, өвөө, Славка, Никитский... цөмөөрөө инээлдэнэ. Тэд унага, Миша хоёрыг өхөөрдөн инээцгээнэ. Гэтэл унага нэг үе зогсож толгойгоо бөхийлгөн Миша руу хачин дохисноо тангарч тал дундуур дахин хурдална.

	Гэнэт... тэр нь унага биш харин морь, том хар морь болчихсон байв. Тэр морь цавчим хадны бүр орой дээр харайн гарч дээгүүр нь давхина...

	Морь хадан дээгүүр аварга том хяр ялаа шиг мацаж, Никитский ташуурын бэрээгээр мод цохиж: «Морь бариарай, морь бариарай!» гэнэ.

	Морь нь алгуур аажим мацна. «Морь бариарай!», «Морь бариарай» гэж хашхирна. Морь хаднаас гэнэт мулт үсэрч аймшигтай нижигнэн дуугарсаар хавцал руу нисэв...

	... Мишагийн хөлд нижигнэсэн чимээ гарч, хувин дахин хангинаад намдав.

	— «Морь бариарай» гэж модон байшингаас хэн нэг хүн хашхиран уурлаж: — Ээ, чөтгөр, энд хувин тавьчихсан юм уу...

	Чүдэнз зурав. Бүдэг гэрэлд нөмрөгтэй өндөр хүн харагдлаа.

Автоматаар үүсгэсэн тайлбар]

	 

	Гадаа морьд янцгааж нохой галзуутай хуцна.

	— Энэ хэн бэ? гэж нөмрөгтэй хүн буланд унтаж байгаа хүүхдүүдийг ташуураар зааж асуув.

	Өртөөнөөс мөөгөнд явж байгаа хүүхдүүд гэж гэрийн эзэн хариу өчив. Дэнлүү бариад дотуур хувцастай зогсож байгаа тэр хүний бавгар сахлын сүүдэр хана дээр тусна.

	— Унтацгааж байгаа юм. Та битгий цочоочих!..

	— Ярь! гэж өөдөөс нь хэвнэгтэй хүн хахирав. Тэр хүн хүүхдүүдийн дэргэд очоод бөхийж харав.

	Тэр агшинд Миша унтаж байгаа дүр үзүүлж нүдээ анихад хар папах малгай ба тав үсний дороос цоргим харц дээр нь тусаж байлаа...

	Никитский!

	Никитский эргүүлийн дэргэд очиж:

	— Низковка руу галт тэрэг өнгөрөв үү? гэв.

	— Өнгөрсөн гэж өвгөн муухан дуугарав.

	— Чи муу хөгшин чөтгөр юунд мэхлээд байна? гээд Никитский өвгөний цамцны заам дээрээс шүүрч аван мушгиж, өөр лүүгээ татахад өвгөний толгой ч гэдрэг болов.

	— Нүгэл, гэж өвгөн бахардан хэлээд, — Нүгэл үйлдэхгүй гэв.

	— Үйлдэхгүй гэнэ ээ? гээд Никитский эргүүлийг тавихгүй улаан нүүрэн дундуур нь ташуурын бэрээгээр дэлсэж, ― Үйлдэхгүй гэнэ ээ? Галт тэрэг цагийн дараа өнгөрөх ёстой. Тэгэхэд чи бас сахил хүртээ юү! гээд дахин цохив.

	Өвгөн ойчлоо. Никитский гүйж гарав.

	Тэнд хүний дуу, морин төвөргөөн хэсэг зуур гараад цөм чимээгүй болов. Гагцхүү нохой л хуцан тэмүүлсээр байв.

	Галт тэрэг цагийн дараа өнгөрөх ёстой! Низковкаас шүү! Галт тэрэг тэндээс хэдийн гарсан... Тэдний цуваа ч гарсан байж магадгүйеэ? Тэгээд тэд цувааг дайрах гэж байгаа юм!.. гэсэн аймшигт таамаглал Мишагийн толгойд оров. Миша ухасхийн босов. Яах вэ? Яаж мэдэгдэх бил ээ? Тэд цагийн дотор Низковкад хүрч чадахгүй...

	Эргүүл шал дээр ёолон хэвтэнэ. Эмгэн нь түүний дэргэд гасалж үглэсээр бөндгөнөнө. Миша Генкаг нударч:

	— Босоорой! Дуулав уу, Генка босоорой?

	— Юу, чи яав? гэж Генка нойрмоглон үглэнэ.

	Миша түүнийг татав. Генка тийчгэнэж, үстэй дээл дээр дахин хэвтэхийг оролдов.

	— Бос! Бос! гэж Миша шивгэнэн дугтарч: — Босоорой! Энд Никитский... Тэд цувааг дайрах гэж байна... гэв.

	Хүүхдүүд манаачийнхаас сэмхэн гарав.

	Бороо намджээ. Газар норж, дээврийн дусаал жигд дусална. Сэмжин үүлсийн зах сэжүүр, төмөр замын далан, гялалзсан зам төмөр тэргэл саранд гийгүүлэгдэнэ. Гадаа нохой хуцаж тэмүүлэхээ болиод гунигтай муухай улина.

	Хүүхдүүд айгаад гүйчхэв. Тэр овоолсон шороон дундуурх зөрөг замаар гүйж явснаа хүмүүсийн бараан дүрс хараад зогсов. Төмөр хангинах сонстов. Дээрэмчид зам эвдэлж байв.

	Энэ нь гүнзгий жалга дээгүүр тавьсан бяцхан гүүрний өмнөх овоолсон шорооны хамгийн өндөр газар байв. Жалга руу орсон хэсэгхэн төгөл дотор морьд янцгааж, шорчигнох чимээ гаран мөчир тас нясхийж, аяархан ярилцахыг хүүхдүүд сонсжээ. Тэд овоолсон шорооноос аяархан бууж, төглийг тойроод дахин хар хурдаараа гүйв.

	Жихүүн хүйтэн үүрээр юмсын дүрс улам улам тодорч, алсын бараа харагдана. Тэгээд бүр өртөөний гэрэл ч харагдлаа. Хүүхдүүд хурц ирмэгт чулууг эс хайхарч, салхи шуугихыг үл сонсон байдаг тэнхээгээрээ гүйж байв. Гэнэт галт тэрэгний үргэлжилсэн дохио алсаас сонстов. Тэд агшин зуур зогсоод урагш гүйв. Тэд цагаан мананд бүрхэгдсэн галт тэрэгний тахир төмөр бариулуудаас өөр юу ч харсангүй. Тэдгээр бариулууд нь улам бүр томорсоор бүр аварга том юм болж галт тэргийг халхлав. Мишаг бариулаас шүүрээд авах гэтэл хэн нэг хүний хүчирхэг гар гэнэт түүнийг зогсоов... Хүүхдүүдийн өмнө Полевой зогсож байлаа.

	― За тэгээд хаагуур тэнэв? гэж Полевой ноцтой асуув.

	— Сергей Иваныч, тэнд Никитский... гэж Миша уухилан амьсгаадав.

	— Хаана? гэж Полевой түргэн асуув.

	— Тэнд... эргүүлийн байранд... Одоо тэд жалганд байгаа...

	— Жалганд аа? гэж Полевой сөргөн асуув.

	— Тийм.

	— За тэр... гэж Полевой агшин зуур эргэцүүлэн бодсоноо: — Бид тэнд тэднийг отож байсан юм... За яах вэ, тагнуулчид минь! Харин одоо вагон руугаа яв! Дахиад вагоноос гарвал цоожилно шүү... гэв.

	
14 дүгээр бүлэг : САЛАЛТ

	Тулалдаан удаан үргэлжилсэнгүй. Дээрэмчид алагдсан улсаа хаяад зугтав. Хүнгүй морьд нь тал дундуур давхилдахад улаан армийнхан барьж авч эмээллээд дамнуургаар вагонд хөөж оруулав. Дайчид замаа хурдан засаж, галт тэрэг цааш хөдлөв. Суудлын вагоныг цааш нь Москва руу явуулахаар Бахмачид салгав. Цуваа өнөөдөр фронтод очсон байх ёстой.

	Цуваа хөдлөхийн өмнө Полевой Мишаг дуудав. Тэд агуулахын сүүдэрт сууцгаав. Миша газар, Полевой хоосон хайрцаг дээр суужээ. Тэд дуугүй сууцгаана. Дор бүрдээ юм бодоцгоох бөгөөд харин нэг л юмны тухай бодоцгоож байж болох юм. Дараа нь Полевой толгойгоо өргөж Миша руу инээмсэглэн хэлсэн нь:

	— За, Михаил Григорьевич, салахдаа юу хэлэх гэж байна?

	Миша огт хариу хэлсэнгүй зөвхөн нүдээ буруулав.

	— За Мишка, бидэнд салах цаг ирлээ. Уулзах эсэхийг бүү мэд. Тэгэхлээр, харж байгаарай... гэж Полевой хэлэв.

	Тэр чичлүүр хутгыг гаргаж ирээд зүүн гартаа барив. Чичлүүр хутга нь бүрэн иштэй, хүрэл могойтой өнөө л хэвээрээ байв.

	Полевой чичлүүр хутгыг зүүн гартаа барьсаар могойны толгой харж байгаа ишний нь баруун талаар эргүүлэв. Иш нь могойн цагаригласны биеийн дагуу эргээд бүр тэнийчхэв.

	Полевой могойг ишнээс салгаж, бариулын нь голыг гаргав. Тэр нь үл ойлгогдох цэг, зураас, тэг зэрэг тэмдэг бүхий нимгэн төмөр ялтсан гуурсанд хуйлагджээ.

	— Энэ юу вэ, мэдэх үү? гэж Полевой асуув.

	— Нууц түлхүүр гэж Миша итгэлгүй хэлээд Полевой руу асуух мэт харав.

	— Зөв гэж Полевой батлан хэлээд: — Нууц түлхүүр. Гагцхүү үүний тайлбар нь хуйндаа байгаа юм. Гэтэл хуй нь Никитскийд бий. Түүнд чичлүүр хутга юунд хэрэгтэйг одоо ойлгов уу? гэв.

	Миша батлан толгой дохив.

	Полевой ялтсыг буцааж тавиад хутганы ишийг ороож хэлсэн нь:

	— Энэ хутганаас болж хүн алжээ. Тэгэхлээр үүнд ямар нэг нууц байгаа юм. Би тэр нууцыг тайлах санаа байвч цаг алга, гээд шүүрс алдаж: — Хойшид үүнийг авч явж болохгүй. Хэн ч өөрийн хувь заяаг мэддэггүй юм. Тэгээд бас дайны үед... Тэгэхлээр үүнийг ав... гээд Миша руу чичлүүр хутгыг сарвайж: — Ав гэж дахин хэлээд, ― Фронтоос эргэж ирээд энэ хутганы учрыг олно. Эс эргэж ирвэл... хэмээн толгойгоо өргөж Миша руу залирхгаар ирмээд: — Эс эргэж ирвэл миний тухай дуртгал үлдсэн гэсэн хэрэг гэв.

	Миша хутгыг авлаа.

	— Чи юунд дуугүй байна? Айж байна уу? гэж Полевой асуув.

	— Үгүй, юунаас айх вэ? гэж Миша хариулав.

	— Гол нь дэмий битгий чалчаарай гэж Полевой хэлээд, Миша руу харж: — Ялангуяа нэг хүнээс болгоомжлоорой гэв.

	— Никитскийгээс үү?

	— Никитский чамайг бодохгүй. Бас тэгээд чи түүнийг хаана үзлээ дээ! Өөр нэг хүн бий. Би түүнийг эндээс олсонгүй. Гэвч тэр бас л Ревскийн хүн. Чамд юу ч тохиолдож магадгүй... тэгэхлээр түүнээс сэрэмжлээрэй.

	— Тэр чинь хэн юм бэ?

	Полевой Миша руу дахин харж:

	— За тэгвэл тэр хүнээс болгоомжлоорой. Мэдэгдэж болохгүй. Нэр нь Филин гэж хэлэв.

	— Филин... гэж Миша бодлого болон давтаж хэлээд: — Манай тэнд бас Филин гэдэг хүн байдаг гэв.

	— Овгийг нь хэн гэдэг юм бэ?

	— Мэдэхгүй. Би түүний Горька гэдэг хүүг нь таньдаг. Түүнийг хүүхдүүд «Тоншуур» гэж дуудацгаадаг юм.

	Полевой инээж:

	— Тоншуур... Аа тэр Филин гэдэг чинь Ревскийнх үү? гэв.

	— Мэдэхгүй.

	Полевой юм бодож:

	— За тэгээд Филин ч олон л доо. Тэдний тэн хагас нь Ревскт бий. Харин Москвад юу бол доо. Тэр хүн сүрхий нуугдсан байх ёстой. Ямар ч л гэсэн болгоомжлоорой. Энэ чинь нэг амьсгалаар л эрлэгийн аймагт илгээчих улс шүү. Мэдэв үү? гэв.

	— Мэдлээ гэж Миша аяархан хэлэв.

	— Михайл Григорьевич аа, битгий ай! гэж Полевой мөрийг нь хөдөлгөн хэлээд: — Чамайг том хүн гэж хэлж болно. Хөл чинь дөрөөнд хүрчээ. Санаж л яваарай...

	Полевойг босоход Миша бас босов.

	— Санаж л яваарай Миша гэж Полевой хэлээд: — Амьдрал гэдэг бол тэнгис далай шиг юм. Өөрийнхөө төлөө амьдарна гэдэг бол өөдгүй муу завьтай өнчин ганц загасчин өчүүхэн бага усан дээр нэг л эрэг рүү харсаар уранхай өмдөө нөхөж суухтай адилхан. Харин өргөн түмнийхээ төлөө амьдарна гэдэг бол аварга онгоцоор хөвж алсын уудамд гарах лугаа адил. Ямар ч салхи шуурга аюултай биш. Өмнө чинь өргөн дэлхий тэр аяараа байна! Чи нөхдийнхөө төлөө, нөхөд чинь чиний төлөө! Ойлгов уу? Тэгвэл сайн! гээд Мишад гараа өгч дахин инээмсэглэв. Мөрөн дээрээ цэрэг саарал шинель тохсон тэр өндөр, чийрэг эр жигд биш дэр мод дамжсаар яваад өглөө...

	Галт тэрэг хөдлөхийн өмнө цуглаан болов. Буудал дээр олон хүн цугларчээ. Хотынхон болоод депогийн ажилчид иржээ. Хүүхнүүд тавцан дээгүүр хэлхэлдэн, самар цөмцгөөж, цэргүүдтэй инээлдэж байв.

	Полевой цуглааныг нээв. Тэр интернационалын таних тэмдэгтэй, штабын вагоны дээвэр дээр зогсжээ. Зөвлөлт Оросыг аюул нөмөрлөө. Дэлхий дахины хөрөнгөтнүүд залуу Зөвлөлт бүгд Найрамдах Улс руу довтоллоо. Гэвч ажилчин тариачны засаг бүхий л дайсныг ялж, эрх чөлөөний туг дэлхий дахинаа мандана гэж Полевой хэлэв. Полевойг ярьж дуусахад бүх хүн «Урай» гэж хашхирав.

	Дараа нь нэг байлдагч үг хэллээ. Армид дутагдаж, гачигдсан юм зөндөө байна. Гэвч арми мохошгүй үзэл санаа, үнэн хэрэгт итгэх итгэлээрээ хүчтэй юм гэж тэр цэрэг хэлэв. Тэгэхэд нь бас л алга ташиж, «Урай» хашхирцгаалаа. Миша ч Генкатай штабын вагоны дээвэр дээр суугаад бас л чанга чанга алга ташиж бусдаас чанга «Урай» хашхирч байв.

	Тэгээд цуваа өртөөнөөс хөдлөв.

	Цэлийтэл нээсэн зуухт вагоны хаалган дээр улаан армийнхан овооролдоно. Тэдний зарим нь маажиг шаахай, уранхай ороолттой хөлөө вагоноос унжуулан сууж, зарим нь тэдний ард зогсоод цөм «интернационал» дуулцгаана. Дууны ая өртөөгөөр дүүрч, өргөн талд хадаад, хязгааргүй уудам газар нутгаар түгэв.

	Галт тэрэгний зогсоол дээр цугларсан хүмүүс сүлд дууллыг түрж дууллаа, Миша тэр дууг хангинасан хоолойгоор аялав. Түүний зүрх дууны хамт догдлон, нуруу хүйт даах мэт болж хоолойд нь бөөн юм тээглээд, дуу нь тасалдан нүдэнд нь аяндаа нулимс гүйлгэнэв. Галт тэрэг урт дугариг сүүлээ шарвасаар явж далд оров.

	Үдшийн тэнгэрт жирэлзсэн одод түгж цугларсан хүмүүс тарж явцгаан галт тэрэгний зогсоол хоосон болов.

	Харин Миша явсангүй.

Автоматаар үүсгэсэн тайлбар]

	 

	Тэр гөвгөр манан татсан тэнгэрийн хаяа зүсэж, нэгэн ган зурвас болон одогч гялалзсан ээдрээт зам руу, галт тэрэгний хойноос харан харсаар байв. Түүний нүдний өмнө цуваа, улаан армийнхан, цэрэг саарал шинельтэй Полевой, дэлхийн бөмбөрцгийг бүсэлсэн гинжийг том алхаар хэмх цохиж байгаа шөрмөслөг ажилчин шиг харагджээ.

Автоматаар итгэл муутай үүсгэсэн тайлбар]

	Хоёрдугаар хэсэг : АРБАТЫН ЧӨЛӨӨ

	
15 дугаар бүлэг : ЖИЛ ӨНГӨРӨХӨД

	Хонгилын шуугиан Мишаг сэрээв. Тэр хүү өрөөсөн нүдээ нээж анивчив. Нарны зурвас туяа зэргэлдээ өндөр байшингуудын цаанаас тусаж шал дээр дэвссэн хивс ба цонхны хооронд өлөн тоос бужигнана. Хивсэн дээр хатгамалласан бидэрт барс жийсэн хөлөө дэрлээд бас л нүдээ анивчин зүүрмэглэнэ. Энэ бол номхон ноолгор, хөгшин барс байв.

	Нарны туяа нарийсаж, тасалгаа дундуур алгуур хөдөлнө. Хивсэн дээрээс ширээний өнцөгт хүрч, ээжийн орны дэцийг гялалзуулан, оёдлын машиныг гийгүүлж байснаа огт байгаагүй мэт гэнэт алга болов.

	Тасалгаа дотор бүдэг харанхуй болов. Нээлттэй салхивч сэрүүн агаарын урсгалд бүүвэйлэгдэн хөдөлсхийнэ. Дороос, Арбатын (Аравтын) тэндээс, хот айлын зүгээс трамвай сэрэмжлэх хонх, авто машины дохио, хүүхдийн хөгжилтэй дуу, билүүдэгчид болоод хуучин юм худалдагчдын хашхираан зэрэг хаврын гудамжны янз бүрийн хөхиүн дуу сонстоно.

	Миша зүүрмэглэв. Унтах хэрэгтэй. Амралтын анхны өдөр ердийнхөөр босож болохгүй. Өнөө өдөржин зугаална. Сайхан аа!

	Ээж нь тасалгаанд индүү барьсаар орж ирэв. Тэр эмэгтэй ширээн дээр дөрөв нугалсан бүтээлэг тавиад хөмрөөстэй самоварын хоолой дээр индүүгээ тавилаа. Хажуугийн сандал дээр угаасан юмс цайран харагдана.

	— Миша бос, хүү минь бос. Би юм индүүдье гэж ээж нь хэлэв.

	Миша хөдлөхгүй хэвтэнэ. Түүний унтаж байгаа эсэхийг ээж нь яагаад дандаа мэдэж байдаг юм бэ? Миша нүдээ аниад л хэвтэж байна шүү дээ...

	— Худлаа унтаад яах вэ. Бос... гээд ээж нь орны дэргэд очив.

	Миша инээдээ арай ядан барьж байв. Ээж нь хөнжил доогуур гараа шургуулав. Миша хөлөө атийсан боловч ээжийн нь хүйтэн гар тавхайгаас нь салахгүй байв. Миша тэсэлгүй инээд алдаад орноос сугаран бослоо.

	Тэгээд бушуухан хувцаслаад нүүр гараа угаахаар явав. Бүрэнхийд эзгүй гал зуухны холторхой чулуун шал цайвартана. Саарал хананд өвөл хагарсан усан хоолойны урт бараан ором харлан харагдана. Миша бүсэлхийгээ хүртэл угаахаар хатуу шийдэж цамцаа тайлав. Амралтынхаа анхны өдрөөс эхлээд биеэ хүйтэн усаар арчина гэж аль эрт шийдсэн байжээ. Тэгээд жихүүрхсээр усны цоргыг нээв. Ус шуугин тосгуур дээр бууж цэв хүйтэн цацраг нь Мишагийн цээж рүү үсчинэ. За, ус ч бас л хүйтэвтэр байна... Үнэндээ Миша амралтын анхны өдрөөс эхэлж хүйтэн усаар зүлгэнэ гэж эрс шийдсэн юм. Гэтэл... тэдний амралтыг хоёр долоо хоногийн өмнө өгсөн шүү дээ. Амралт зургаадугаар сарын нэгэнд байтал одоо дөнгөж тавдугаар сарын арван таван болж байна. Сургуулийн засвар эхэлсэн нь Мишагийн буруу гэж үү? Миша зургаадугаар сарын нэгнээс л хүйтэн усаар зүлгэнэ гэж шийдсэн юм. Тэгээд Миша цамцаа дахин өмсөв.

	Толины өмнө үсээ самнаад нүүрээ харж эхлэв. Түүний эрүү нь тусгүй юм. Хэрэв урт эрүүтэй сэн бол их зоригтой байх байжээ. Жек Лондоных ч бол тийм. Гэтэл Мишад их зориг туйлын хэрэгтэй байна. Тэр өнөөдөр хүйтэн усаар зүлгэж зүрхлээгүй нь баримт шүү дээ. Тэгээд бас өдөр бүр шүү. Дэвтэр олж аваад хээ угалзаар чимэн өдрийн тэмдэглэл хөтөлж эхэлснээ дараа нь тэсвэр алдаад хаяжээ. Өглөөний гимнастик хийж байхаар шийдээд өргөдөг юм хүртэл худалдаж авснаа нэг бол сургууль дээр бушуу очих хэрэгтэй, үгүй бол өөр ямар нэг ажил гараад шулуухан хэлбэл залхуу нь хүрээд бас хаячихжээ. Ер нь тэгээд ямар нэг иймэрхүү юм бодоод нэг дэх өдөр хүртэл, нэгнийг хүртэл, хичээлийн шинэ жил хүртэл гэж хойшлуулсаар байдаг байж... Үгүй! Энэ бол зүгээр л зориггүй, чанар муутайнх. Эцсийн эцэст энэ явдлаас ангижрах цаг болжээ. Миша эрүүгээ шөвийлгөв. Их зоригтой хүн ийм л эрүүтэй байх ёстой доо. Шүдээ үргэлж ингэж зуугаад байвал эрүү аажмаар урагш шөвийнө...

	Ширээн дээр төмсний уур савсана. Хажуугийн нь таваг дээр өнөөдрийн хувь болсон хоёр зүсэм хар талх харагдана. Миша өөрийнхөө хувийг өглөө өдөр орой идэхээр гурав хуваагаад нэг хэсгийг нь авав. Тэр нь маш жижигхэн учраас Миша яаж идсэнээ ч мэдсэнгүй. Хоёр дахийг нь авах юм бил үү? Оройн хоолыг талхгүй идэж болно... Үгүй! Болохгүй! Хэрэв тэр одоо талхаа идчихвэл орой ээж нь түүнд заавал өөрийнхөө хувийг өгчхөөд өөрөө талхгүй хоцорно... Миша талхаа буцааж тавиад эрүүгээ бүр их урагш нь болгов. Гэтэл энэ үед халуун төмс зажилж байсан учир эрүүгээ урагш болгонгуут хэлээ өвдтөл хазчихав.

	
16 дугаар бүлэг : НОМЫН ШҮҮГЭЭ

	Мишаг өглөөний хоолоо идээд гарах гэтэл ээж нь зогсоож:

	— Чи хаа очих нь вэ? гэлээ.

	— Явж зугаалъя.

	— Гадаа юу?

	— Тийм ээ... гадаа гаръя.

	— Аа ном оо? гээд ээж нь хуруугаа норгон индүүнд хүргэж үзээд: — Аа, хэн ном хураах юм бэ? гэв.

	— За, ээж минь над одоо огт зав алга.

	— Чиний оронд би хураах ёстой болж байна уу? гээд ээж нь индүүгээ тавиад Миша руу асуух мэт харав.

	— Яах вэ, хураая л даа. Та зав л гарахтай зэрэг намайг тэгж байх юм байна шүү! гэж Миша аман дотроо үглэв.

	Шүүгээний доторх дороосоо хоёр дахь тавиур нь Мишагийн юм. Ер нь номын шүүгээ боловч сав суулга, цагаан хэрэглэл хийдэг ажээ. Тэднийд өөр шүүгээ байсангүй.

	Миша номуудыг гаргаж гутлын сойзоор тавиурыг нь угаагаад «Экомомичекая жизнь» («Эдийн засгийн амьдрал») сониноор бүтээв. Тэгээд шал дээр сууж номуудыг ялган цэгцэлж эхлэв.

	Эхлээд «Брокгауз ба Ефрон» гэдэг нэвтэрхий толь бичгийн хоёр ботийг тавив. Энэ бол хамгийн эрхэм нандин ном юм. Хэрэв зуун арван боть нь цөмөөрөө байвал сургуульд явах ч хэрэггүй, бүх үгийг нь тогтоочхоод л дээд боловсролтой болчихно.

	Брогаузын дараа «Хачин хорвоогийн» хоёр боть, Н. В. Гоголийн нэг боть эмхэтгэл, Толстойн «Бага нас, өсөх үе, идэр цаг», Гончаровын «Обломов», Марк Твений «Том Сойерын адал явдал» зэрэг номуудыг өрөв.

	Аа энэ юу вэ? Өө! Чарская... «Жаваха хатан»... Миша тэр номыг тээнэгэлзэн барьж байв. Дэмий! Уйлхай охидын ном. Хавтас нь л гоё юм. Үүнийг Славкатай өөр номоор солих хэрэгтэй. Славка сайхан хавтастай номд дуртай.

	Миша номоо барьсаар цонхны тавиур дээр гараад цонхоо онгойлгов.

	Гудамжны нижигнээн шуугиан тасалгаа дотор цөмрөн орж ирэв. Янз бүрийн давхар том байшингууд тал бүрд дүнхийнэ. Төмөр сараалжтай сэрүүвчүүд нь гал түймрийн нарийхан шат байшинд нааж тавьсан мэт харагдана. Авралт сүмийн алтан ганжир нарнаа гэрэлтэн цаанаас нь кремлийн цамхгийн хурц орой тэнгэр баганадна.

	Миша цонхоор өнгийж хоёр дахь байшин руу толгойгоо эргүүлэн;

	— Славка аа! гэж хашхирав.

	Гуравдугаар давхрын цонхоор урт нарийхан хуруутай, цонхигор царайтай дорой хүү Славка цухуйв. Түүнийг «хөрөнгөтөн» гэж даажигнана. Тэр хүүг бүч зүүж, төгөлдөр хуураар тоглон, огт хэрүүл зодоо хийхгүй явдаг болохоор нь тэгж даажигнадаг байжээ. Түүний ээж алдартай дуучин, аав нь Мишагийн ээж, Генкагийн нагац эгч болоод энэ байшингийн олон хүн ажилладаг Свердловын нэрэмжит фабрикийн ерөнхий инженер юм. Фабрик баригдаад удсан бөгөөд одоо ашиглалтад орохоор бэлтгэгдэж байгаа юм.

	— Славка солио хийе! гэж Миша хашхиран номоороо даллаж: — Сайхан эд шүү! «Жаваха хатан»! Уншаарай! гэв

	— Үгүй! Наад ном чинь над бий! гэж Славка хашхирав.

	— Тэр ч яах вэ. Хавтсыг нь хараарай л даа? Юу? Чи над «Оводыг» өг.

	— Үгүй!

	— Тэгвэл хэрэггүй! Хожим гуйвал чинь өгөхгүй шүү.

	— Чи хэзээ гарч ирэх вэ? гэж Славка асуув.

	— Одоохон.

	— Генкагийнд очоорой би тэднийд очно.

	— Яамай даа.

	Миша цонхноос бууж номоо тавиур дээр тавив. Яах вэ ингэж байг. Намар сургууль дээр түүнийг солино.

	За энэ номууд чинь! «Савхин оймс», «Морь унасан толгойгүй хүн», «Наян мянган бээр усан доогуур», «Африкийн шугуйд»... Малчид тал нутаг, индиан нар, хүний толгой, мустанг...

	Ийм байдаг байж. Одоо Киселев, Рыбкин, Краевич Шапошников ба Вальцев, Глезер ба Пецольд... нарын сурах бичгүүд. Өнгөрсөн жил тэднийг цөөхөн сөхөж харсан. Сургууль нь түлшгүй учир бээрсэн хуруугаар цэрд барьж болдоггүй байв. Хүүхдүүд сургууль дээрээ өлөн хоосон боловч халуун цогтой очдог байлаа. Энэ бол мянга есөн зуун хорин нэгэн оны бэрх өлсгөлөнгийн өвөл байлаа.

	Миша дэвтэр, маркийн цоморлог, тахир зүүтэй гортиг, хуваарь нь баларсан гурвалжин шугам, өнцгийн хэмжүүр зэргээ хураав. Дараа нь ээжийгээ нүдний булангаар харж «Нива» сэтгүүлийн хуучин хавсралтуудын баглааны ард нуусан боодолтой юмаа тэмтэрч үзэв.

	Чичлүүр хутга байрандаа байв. Миша хутганы ирний хатуу ганг алчуурын цаанаас мэдрэв. Одоо Полевой хаана байгаа бол? Нэг захиа явуулснаас өөр юу ч алга. Гэвч тэр ирнэ, заавал ирнэ. Үнэндээ дайн дууссан. Гэвч бүрмөсөн төгсөөгүй байна. Хавар л цагаан финнийхнийг Карелиас хөөсөн. Манайхан Алс Дорнодод япончуудтай үзэлцэж байна. Ер нь тэгээд Антант шинэ дайнд бэлтгэж байгаа нь нийт даяар илэрхий байгаа.

	Никитский ч лав алагдсан. Эсхүл бусад цагаантан шиг хилийн цаад руу зугтсан. Хутганы хуй түүнд байгаа. Тэгэхлээр чичлүүр хутганы нууц хэзээ ч үл тайлагдана.

	Миша юм бодов. Ер нь тэгээд Борькагийн аав, агуулахын эрхлэгч энэ Филин гэгч ямар хүн бэ? Полевойн Мишад ярьж байсан өнөөх Филин юм уу? Ревскийн л хүн шиг байх юм... тийм л шиг... Миша энэ тухай ээжээсээ хэчнээн дахиж асуусан боловч ээж нь сайн мэдэхгүй харин Генкагийн нагац Агриппина Тихоновна л мэдэх юм шиг байх юм. Мишаг санаандгүй маягаар Филиний тухай асуухад нулимж, ууртайгаар хүнгэнэн дуугарч:

	— «Мэдэхгүй, мэдэх ч дургүй... Муухай хүн... Тэднийхэн цөм удмаараа тийм...» гэхээс өөр юм Агриппина Тихоновна хэлээгүй боловч нэгэнт «удмыг нь» дуудсан болохоор нэг юм мэдэж л байгаа хэрэг... Тийм ээ, ямар нэг юм мэдэж байгаа л даа! Тэр бол гэртээ хамгийн няхуур авгай. Өндөр тарган биетэй. Түүнээс хүн бүхэн, тэр ч байтугай гэрийн эзэн ч айна. Гэрийн эзэн нь түүнийг: — «Манай зайтай авгай Агриппина Тихоновна» гэж бялдуучлан нэрлэнэ. Тийм ч учраас «төлөөлөгч авхай» фабрикийн хамгийн гол эмэгтэй нь болжээ. Ганцхан Генка л түүнээс айдаггүй. Ялимгүй өчүүхэн юм болбол Ревск рүү буцахаар айлгана. Тэгээд Агриппина Тихоновна арга буюу мухардана.

	... За. Филиний тухай яаж мэдэх вэ? Миша тэгээд түүний овгийг нь Полевойгоос яагаад асуусангүй вэ!..

	Миша шүүрс алдаж чичлүүр хутгаа сэтгүүлүүдийн цаагуур сайн нуугаад шүүгээгээ хааж Генкагийнх руу явлаа.

	
17 дугаар бүлэг : ГЕНКА

	Генка, Славка хоёр шатар тавьжээ. Хөлөгтэй шатар нь сандал дээр байж байв. Славка зогсож байлаа. Генка яг хананаас дүүжилсэн жижигхэн бурхдын хөрөгт тултал хураасан жинтүүтэй ширмэл бүтээлэг бүхий өргөн орны ирмэг дээр суужээ.

	Генкагийн нагац Агриппина Тихоновна ширээн дээр зуурсан гурил элдэж байв. Тэр авгай ямар нэг юманд дургүйцсэн бололтой Мишаг орж ирэхэд нь сүрхий харав.

	— Чи хаашаа алга болчхов? гэж Генка хашхираад: — Харж бай, би одоо гурав нүүгээд Славкаг мадална. Одоо би түүнийг айн... цвай... драй... (герман хэлээр «нэг, хоёр, гурав» гэсэн ажээ. )

	— Цвай, драй! гэж Агриппина Тихоновна гэнэт хүнгэнэн дуугараад, ― Орноос буу! Газраа олж дээ! гэв

	Генка орноос бууж байгаа дүр үзүүлэн шалмаг хөдлөв.

	— Хөшилдөөд байлгүй буу! Би хэнд хэлж байна?

	Агриппина Тихоновна зуурсан гурилаа ууртай элдэж эхэлснээ дахин хүнгэнэж:

	— Ичгэвтрийн муухай амьтан! Өдий том болсон юм байж хамаг байцаа огтчоод хаячихлаа. Яах гэж огтолсон бэ? Хэл хө! гэв.

	— Голыг нь гаргаж авсан юм. Гол нь танд ер хэрэггүй шүү дээ.

	— Тэгвэл аятайхан огтлоод авчхаж чадсангүй юу, тэнэг толгойт оо? Би сорс хийх гэсэн юм. Гэтэл хамаг навчийг минь хэрчээд хаячихлаа.

	— Эгч ээ, сорс бол... гээд Генка нүүдлээ эргэцүүлэн бодож байснаа: — Эгч ээ, сорс хийнэ гэдэг чинь бэртэгчний мухар заншил. Бид бол сорс идэж байдаг ямар нэг эдийн засгийн шинэ бодлоготон биш. Бас тэгээд энэ шар будааны сорсыг чинь ямар ч сорс гэх вэ дээ? Махтай сан бол ч яах вэ гэв.

	— Чи бас намайг сургах нь уу?

	— Эгч ээ, үнэнээ хэлэхэд би таныг гайхаж байна гэж Генка шатраас нүд салгалгүй үргэлжлэн донгосож: — Тан шиг ийм том хүн ямар нэг сорсоор зугаагаа гаргаж байх ч гэж дээ... Хөөрхий байцайны голоос болж сэтгэлээ зовоож, биеэ муутгаж байх юм гэв.

	— Миний төлөө чи битгий зов гэж Агриппина Тихоновна гурилаа хэрчингүүт хэлээд: — Боль, дуугүй бай! Дуугүй байхгүй бол гулуузны амт үзнэ шүү гэв.

	— Би дуугарахгүй. Харин гулуузаар битгий зана. Тэртэй тэргүй ямар цохих юм биш.

	— Яагаад тэр вэ? гээд Агриппина Тихоновна аварга том биеийнхээ энгээр цэх болон занав.

	— Цохихгүй л дээ.

	— Яагаад цохихгүй вэ? гэж чамаас асууж байна.

	— Яагаад гэж үү? гэж Генка шатрын хүү өргөж барьсаар бодлогошрон хэлээд: — Яагаад гэвэл та над хайртай, эгч минь хайрлаж хүндэлдэг... гэв.

	— Тэнэг, ер нь л тэнэг шүү! Тэгвэл чи яагаад тийм тэнэг байгаа юм бэ? гээд Агриппина Тихоновна инээв.

	— Мад! гэж Славка гэнэт хэлэв.

	— Хаана? Хаана байна? Мад чинь аль вэ? гэж Генка догдлон хэлээд: — Үнэндээ... эгч ээ, хар л даа! хэмээн уйлагнасан дуугаар өгүүлэн: — Таны сорсноос болоод найдвартай өргөө алдлаа! гэв.

	— Их гай болж дээ! гэж Агриппина Тихоновна хэлээд гал тогооны өрөө рүү оров.

	— Генка, чи юунд нагац эгчтэйгээ дандаа маргаж байдаг юм бэ? Чи яасан ичдэггүй эд вэ! гэж Славка хэллээ.

	— Би юү? Маргасан гэж үү дээ? Чи юу гэнэ ээ? Энэ чинь маргаан юм уу? Тэр чинь өөрөө тэгж ярьдаг юм. Тэгээд л тэр гээд Генка шатраа дахин өрж эхлэн: — За Миша тоглоё гэв.

	— Үгүй гадуур явцгаая... гэрт суугаад яах юм бэ? гэж Миша хэллээ.

	Генка шатраа хурааж далд хийгээд гадагш гарцгаалаа.

	
18 дугаар бүлэг : БОРЬКА - «ТОНШУУР»

	Хэдийгээр тавдугаар сар болсон боловч байшингийн арын цас хайлж гүйцээгүй байв.

	Өвөл овоорсон хунгар сууж харлан дагтаршжээ. Гэвч охидын үсэрч тоглодог нарийн цардмал зурвас дээр хааяахан тусаж зүүрмэглэн байдаг нарны илчийг зайгүй баригдсан найман давхар байшингууд эс нэвтрүүлнэ.

	Наран дээшилж байшингуудын цаагуур далд орон ортлоо хана туургыг даган залхуутайгаар улам улам өгсөнө. Тэгээд гагцхүү цардмал зурвасын ан цаваар газрын бүлээн сайхан үнэр удтал анхилна.

	Хүүхдүүд хаант засгийн үеийн зэс зоосоор тоглож байв! Генка өөрийнхөө зоосноос Мишагийн зоосонд хүрэх гэж хуруунуудаа аль байдгаар нь сарвайлгана;

	— Үгүй, хүрэхгүй гэж Миша хэлээд: — Цохь. Тоншуур аа, чиний ээлж гэв.

	— Бид дэлсэнэ гэж Борька Славкагийн зоосыг онилж аман дотроо үглээд: — Бид дэлсэнэ... За тэр! гээд тавтын том зоосоороо Славкагийн зоосыг дарж: ― Хөрөнгөтөн чи мөнгө хөөгөөд ир! гэв.

	Славкагийн царай улайж:

	— Би ч хожигдож. Миний оронд өөр хүн мөнгө өгнө гэв.

	— Чи юунд тоглосон юм бэ? Энд зээлээр тоглоогүй байна. Мөнгө аль! гэж Борька хашхирлаа.

	— Би чамд байхгүй гэж хэлсэн шүү дээ. Хожиж байж өгнө.

	— Пөөх, тэр шүү! гээд Борька Славкагийн зоосыг шүүрэн авч: — Зээл өгөөд буцааж авна аа гэв.

	— Чи ямар эрхтэй юм бэ? гэж Славка сэтгэл нь зовохдоо уйлагнан хэлээд: — Чи ингэх ямар эрхтэй юм бэ? гэв.

	— Эрхтэй л юм даа. Чи дараа үзэх болно гэж Борька зоосыг халаасандаа хийн өгүүлэв.

	Миша Борькад мөнгө сарвайж:

	— Май, цаадхадаа цохио өг. Харин Славка чи мөнгөгүй бол битгий тоглож бай гэв.

	— Авахгүй, гэж Борька толгой сэгсрэн: — Өөр хүний мөнгө авахгүй, өөрөө л өгөг гэв.

	— Залилах нь уу?

	— Магадгүй дээ...

	— Дэмий. Славкад цохио өг.

	— Чамд ямар хамаатай юм бэ? Чи эндэхийн эзэн юм уу? гэж Борька уурлав.

	— Өгөхгүй юү? гээд Миша Борька руу шахаж зогсов.

	— Миша наадахдаа өг! гэж Генка хашхираад бас л Борька руу тулж зогсов.

	Гэтэл Миша хажуу тийшээ болж:

	— Байз, Генка би өөрөө... Харин өгөх үү? гэж сүүлчийн удаа асууя гэв.

	Борька нэг алхам ухарч нүдээ буруулав. Түүний өөдөөс хаясан тавтын мөнгө чулуун дээр хангинан унав.

	― Май, хахаж горойг! Сүрхий өмгөөлөгч гарч дээ..!

	Борька Миша руу муухай харсаар хажуу тийш зайлав. Тоглоом тарж хүүхдүүд ханын дэргэд бүлээхэн цардмал дээр суугаад наранд ээцгээв.

	Мужааны нарийн гудамж дахь Николын сүмийн хонхны дуу моддын хатанги орой дээгүүр хангинана. Модны хооронд татсан хэц дээгүүр дэлгэж хатаасан цагаан хэрэглэл намиран хөдөлж модон хавчаарууд нь хоёр тийш тонголзон чичирхийлнэ. Тавдугаар давхрын цонхны тавиур дээр нэг зоригтой бүсгүй зогсоод жаазнаас барин цонх угааж байв.

	Миша гадаа хураасан уурын халаалгын зэвтэй батарей дээр суугаад Борька руу дооглонгуй харна. Баларч дээ! Бусдын мөнгө өвөртөлж амжсангүй. Үүнийг «Тоншуур» гэж нэрлэсэн нь дэмий биш юм шүү! Смоленскт задгай тамхи, сайхан амттай чихрийн наймаа хийдэг юм. Түүний эцэг агуулахын эрхлэгч Филин чиг бас л адилхан дамын панзчин л даа...

	Харин Борька юу ч болоогүй юм шиг хэнэггүй царайлан хүүхдүүдэд үсрэгч нарын тухай ярьж байв.

	— Тийм үсрэгч хүмүүс цагаан даавуугаар биеэ ороож, амандаа цахилгаан дэнлүү зууж, хөлдөө пүрш хийсэн байдаг юм. Тэгээд гудамжнаас шууд таван давхарт үсэрч гараад үргэлж хамаг амьтныг дээрэмдэж байдаг. Байшин дээгүүр ч харайна. Цагдаа очингуут ганц ухасхийгээд л өөр гудамжинд орчихсон байна гэж Борька нусаа татсаар ярьж байв.

	— Аа чи бол! гэж Миша басамжлан гараа сэгсэрч, — Чи чалчихаас өөр юм чадахгүй. «Үсрэгч нар»... гэж Борькийг дуурайж хэлээд: ― Чи бас зоорины тухай, талийгаач нарынхаа тухай ярь гэв.

	— Аа яагаа вэ, зооринд үхсэн улс байдаг юм. Урьд тэнд хүн оршуулдаг газар байсан. Тэд шөнө хашхирч ёолоод л мөн ч аймшигтай гэж Борька хэллээ.

	— Чиний зооринд юу ч байхгүй. Чи энэ бүхнээ эмээдээ л ярьж өг. Харин тэр «Хүн оршуулдаг газар» «үхсэн улс...» хэмээн Мишаг цааш ярих гэтэл!

	— Үгүй, хүүр оршуулдаг газар бий. Москвагийн доод тал тэр аяараа зоорь байгаа юм. Түүнийг Иван Грозный байгуулсан юм гэж Борька зүтгэв.

	Цөм инээлээ.

	— Иван Грозный дөрвөн зуун жилийн өмнө амьдарч байсан юм. Гэтэл манай байшин баригдаад дөнгөж арван жил болж байна. Үнэнээр явбал үхэр тэргээр туулай гүйцнэ гэдэг дээ.

	— Би худлаа хэлж байна гэж үү? Надтай хамт зооринд ор л доо. Би чамд үхсэн хүмүүс, газар доогуурх нүхийг цөмийг нь үзүүлээд өгье гээд Борька ёжтой инээмсэглэв.

	— Битгий яв. Миша, цаадах чинь чамайг дагуулж ороод сүүлд нь тоглоом тохуу хийх гэж байгаа юм гэж Генка хэлэв

	Энэ нь Борькагийн ердийн заль байв. Бүх хүүхдийн дотроос тэр ганцаараа байшин доорх уйтгарт том байр гэж нэрлэсэн тэр зоорь дотуур хөндлөн гулд явж үзсэн байжээ. Тэр хүүхдүүдийн дотроос хэн нэгийг нь дагуулж тэнд ороод гэнэт чимээгүй болчихно. Дагаж орсон хүүхэд нь харанхуй дотор зүг чигээ алдаад түүнийг дэмий л дуудахад Борька хариу эс дуугарна. Тэгээд гагцхүү өнөөх хүүхдээ залхаасан хойно ямар нэг шан харамж амлуулж байж тэндээс гаргана.

	— Тэнэг амьтан алга. Чи өөрөө л тэр зоориндоо ор гэж урьд нь уул урхинд орж үзсэн Генка үргэлжлэн өгүүлэв.

	— Өөрөө л мэд. Айж байгаа бол хэрэггүй гэж Борька хэнэггүй царай гарган хэлэв.

	— Хэнийг хэлж байна? гэж Миша хахаж цацан хэлэв.

	— Мэдэхгүй л дээ. Зооринд орохоосоо айдаг хүний л тухай ярьж байна гэж Борька мөрөө хавчисхийн хэллээ.

	— Аа, тийм үү... Явцгаая л даа! гээд Миша бослоо.

	Тэд нэгдүгээр байшин руу очиж зооринд нь ороод гөлгөр ханыг нь гараараа тэмтэрсээр болгоомжтой явцгаав. Борька түрүүлж, Миша хойноос нь дагаж явав. Тэдний хөлийн дор шороо нурж гөлмөн төмрийн тасархай буюу шил үе үе хангинан дуугарч байв.

	Борька тохуурхана гэдгийг Миша сайн мэдэж байжээ. За яах вэ, хэн нь хэнээ даапаалахыг үзэмз...

	Тэд бүр харанхуйд оров. Тэгээд зоорины гүнд хүрэхэд Борька гэнэт чимээгүй болчихлоо.

	«За эхэллээ» гэж бодоод Миша аль болохоор тайван ярихыг хичээж:

	— За, чиний өнөөх талийгаач нар чинь харагдах болж байна уу? гэж асуув.

	Түүний дуу газар дор бөглүүхэн сонстоод тэртээх үл үзэгдэх буланд сарнин замхрав.

	Борька аль нэгтээ ойрхон байгаа нь мэдэгдэж байсан боловч хариу дуугарсангүй. Миша ч түүнийг бас дуудсангүй.

	Тийнхүү хэсэг зуурын зовлонтой байдал өнгөрөв. Хоёр хүүхэд хэн нь урьдаар дуугарахаа хүлээж амьсгал даран зогсоно. Тэгээд Миша сэмхэн эргээд, гараараа тэмтэрсээр буцаж явав. Яах вэ, тэр өөрөө замаа олно. Харин эндээс яаж гарах вэ? Хаалгыг нь хаачхаад Борькаг энд хагас цаг байлгана. Түүнд сургамж болно...

	Миша сэмээрхэн явж байв. Түүний хойноос сэмхэн гэтэх сүрчигнэсэн чимээ сонстоно. Өө, тэссэнгүй л дээ. Ганцаараа хоцрох дургүй байна.

	Миша зоорь дотуур явсаар л байв. Үгүй! Тэрний явсан газар биш. Гарах газар луугаа өргөн болох ёстой. Гэтэл харин нарийсаж байна. Гэвч Миша улам л явсаар байв. Борька ийм харанхуйд яаж юм хардаг юм бол оо? Харин Борька түүнийг энд ганцаарыг нь орхичхоод Миша замаа олохгүй бол яана? Ер нь аймаар юм. Гарах газар нь бүр нарийхан болов. Мөр нь эсрэг талын хананд шүргэхэд Миша зогслоо. Борькаг дуудах юм бил үү? Үгүй. Яалаа гэж... Миша гараа дээш болгож хүйтэн төмөр хоолойг тэмтэрч үзэв. Хаа нэг газар ус хорчгонон дуугарна. Толгой дээр нь гэнэт хүчтэй хорчгонох чимээ гарав. Өөдөөс нь ямар нэг аварга том бах хорхой ухасхийх шиг санагджээ. Тэгээд урагшаа ухасхийтэл хий гишгэж доошоо унав...

	Миша анх айснаа намдахаар бослоо. Тийнхүү унаснаас бэртсэнгүй. Тэнд нь гэгээтэй байв. Жигд биш саарал хананууд бүдэг бадаг харагдана. Энэ нь Мишагийн явж байсан газраас хагас алд хэртэй доогуур чигээрээ гарсан нарийхан гарц байжээ.

	— Миша аа! гэх дуу гарав. Дээд талын хонгилд Борькагийн хар дүрс харагдаж: — Миша! Чи хаана байна? гэнэ.

	Миша дуугарсангүй. Аах! Төөрчхөж шүү! Эрж л байг.

	Миша хананд наалдаж чимээгүй зогсоно.

	— Миша, Миша, чи хаана байна? гэж Борька хүзүүгээ гүрдийлгэн, гарц руу хярж сандран үглээд: — Чи яагаад дуугарахгүй байна? Мишка гэв.

	— Чиний нөгөө газар доогуурх нүх чинь хаана байна? Өнөө талийгаач нар чинь аль вэ? Үзүүлээч дээ! гэж Миша дооглон асуув.

	— Газар доорх нүх чинь энэ. Тийшээ битгий ороорой. Наана чинь өнөөх талийгаач нарын шарил байдаг юм гэж Борька шивнэв.

	— Би, чиний талийгаач нараас айж байна! гээд Миша гарц руу явав.

	Гэтэл Мишаг мөрөн дээрээс нь шүүрч аваад:

	— Байз Миша. Чамд буцъя гэж хэлж байна шүү. Тэгэхгүй бол муу юм болно гэж Борька сандран шивнэв.

	— Чи намайг айлгаж байна уу?

	— За чи битгий яв л даа. Бид дэнлүүгүй болохоор юу ч олохгүй. Би маргааш дэнлүү авчирна. Тэгээд орцгооё.

	— Битгий малла! Би чамайг мэдэж байна.

	— Ээ бурхан минь! Намайг энд унагаах нь ээ! Хэрэв буцахгүй орчихвол эргэж ирэхгүй шүү. Эндээ тонилтугай.

	— Би их айж байна! гэж Миша эгдүүтэй хэлээд Борькагийн хойноос мөлхөв.

	Тэд зоориноос гарч ирцгээлээ. Хурц нар тэдний нүдийг гялбуулав.

	— Тэгвэл маргааш өглөө харж байгаарай гэж Миша хэлэв.

	— Гүйцлээ. Яриа таарсан гэж Борька хариу өчив.

	
19 дүгээр бүлэг : ТОМ ШУРКА

	Шура Огуреев буюу хүүхдүүдийн Том Шурка гэгч тэр хавьдаа хамгийн өндөр жаал арын чөлөөнд гарч ирлээ. Тэр лут жүжигчинд тооцогддог бөгөөд клубийн драмын бүлгэмийн гишүүн юм. Клуб нь нэгдүгээр байрны доод зооринд байрлажээ. Том Шуркагаас өөр хүүхдийг тэнд оруулдаггүй учир Шурка маш их томорхдог байжээ.

	— За. Баганажав гуайн амрыг эрье! гэж Миша түүнтэй мэндлэв.

	Шура өөдөөс нь сүрхий том хярж:

	— Чи яасан хүүхэд зантай юм бэ! Би чамайг хүүхдийн наснаас хэдийн өнгөрсөн л гэж боддог байлаа гэв.

	— Үгүй ер, чи яасан сүрхий эр вэ! Чи үүнийг хаанаас сур аа вэ? Клубт үү? гэж Генка хэлэв.

	— Клубт ч гэсэндээ, гээд Шура хэсэг зуур дуугүй болсноо: — Клубт зөвхөн насанд хүрсэн хүмүүсийг оруулдаг гэж чи сайн мэднэ шүү дээ гэв.

	— Яаж том хүний тоонд орсноо бодооч! Багана шиг өндөр болохоор чинь л клубт оруулдаг байх даа гэж Миша хэллээ.

	— Би бол клубийн идэвхтэн. Чи атаархахдаа тэгж байна уу? гэж Шура ихэмсэг хариулав.

	— Биднийг зохион байгуулалтгүй болохоор клубт оруулдаггүй юм. Гэтэл Красная Пресняд бол залуу коммунистуудын отряд өөртөө клубтэй байдаг юм гэнэ бил ээ гэж Слава хэлэв.

	— Тийм ээ, байдаг юм гэж Шура лавтай батлан хэлээд; — Гагцхүү тэднийг өөрөөр нэрлэдэг юм. Юу гэж нэрлэдэг бил ээ, санахгүй байна. Харин тэр бол бага хүүхдийнх нь юм. Томчуул нь бол комсомолд ордог гэж хэлэв.

	Шура фабрикийн комсомолын үүрт очиж, комсомолд элсэх гэж байснаа битүүхэн цухуйлгаж хэлэв.

	— Сайн байна... Хүүхдүүд өөртөө отрядтай байдаг нь яамай! гэж Миша бодлогошрон өгүүлэв.

	— Тэр ч лав тагнуулчид байх. Слава чи андуурч байгаа байлгүй гэж Генка хэлэв.

	— Үгүй, би андуурахгүй. Дайсны цэргийн сургуулийнхан чинь хөх зангиа зүүдэг. Харин эд нарынх бол улаан.

	— Улаан гэнэ ээ? гэж Миша эргүүлж асуугаад: — За хэрэв улаан бол Зөвлөлт засгийн талынхан гэсэн үг. Бас гэгээд Красная Пресняд ямар дайсны сургуулийнхан байх бил ээ дээ. Жинхэнэ пролетарийн район юм чинь. Тийм ээ, тэд зөвлөлт засгийн талынхан гэж Шура нотлон хэлэв.

	— Тэгвэл тэд өөртөө клубтэй юү?

	— Байлгүй яах вэ. Хүн бүр клубийн гишүүний батлахтай байдаг юм гэж Шура хэллээ.

	— Сайхан аа!.. Би яагаад энэ тухай сонсоогүй бил ээ? Слава чи хаанаас мэдэв? гэж Миша дахин өгүүлэв.

	— Хөгжмийн сургууль дээр нэг жаал ярьж байсан юм.

	— Чи яагаад бүгдийг нь сайн мэдэж аваагүй юм бэ? Тэднийг юу гэж нэрлэдэг, клуб нь хаана байдаг, хэнийг элсүүлдгийг нь...

	— «Элсүүлэг шүү!» Зүгээр л аваад элсүүлчихдэг юм гэж бодож байх шив. Чамайг тэгээд л авчихна байх аа! гэж Шура инээв.

	— Яагаад авдаггүй юм бэ?

	— Тийм ч амаргүй дээ! Эхлээд өөрийгөө тодруулах хэрэгтэй гээд Шура сүрхий толгой сэгсрэв.

	— Тодруулна гэж юү гэсэн үг вэ?

	— За... ер нь гээд Шура ойлгогдомгүй дохиж: — Өөрийгөө үзүүлэх гэсэн үг... Тэгээд л зарим нь клубт ажиллаад л комсомолын хуралд яваад л байдаг юм...

	— Боль доо Шурка. Дэндүү шалгаагаад яах вэ. Чи олон юм асуулаа. Гэтэл чамаас ямар ч ашиг гарсангүй гэж Миша үгийг нь таслан хэлэв.

	— Яагаад тэр бил ээ?

	— Яах юу байх вэ. Чи комсомолд элсэх л гэж байгаа юм байж. Тэгээд л тэр Комсомолчид фронт дээр байлдаж байсан. Одоо фабрик, заводууд дээр ажиллацгааж байна. Тэгэхэд чи яаж байна? Хөшигний ард нуугдаж зогсчхоод л цугларсан олныг харж байх юм. Тэгээд чи найруулагч болъё гэж хэлэх үү?

	— Найруулагч гэнэ ээ? Манай найруулагч нөхөр Митя Сахаров бий.

	— Тэр бол насанд хүрэгчдийн драмын бүлгэмийн найруулагч. Харин бид бол хүүхдийнхийг зохион байгуулна. Тэгэхэд бүх хүүхдийг клубт оруулдаг болно. Жүжиг тавина. Өлсгөлөн тохиолдсон Ижил мөрний дагуух нутгийнхны төлөө юм цуглуулна. Тэгж л өөрсдийгөө тодруулна даа.

	— Зүйтэй! Бас хөгжмийн бүлгэм байгуулаад дараа нь найрал дуу, гар зургийнхыг байгуулж болно гэж Слава хэлэв.

	— Зөвшөөрөхгүй л дээ... гэж Шура эргэлзэн толгой сэгсрэвч найруулагч болох дуртай байгаа нь түүний нүдэнд илэрхий.

	— Зөвшөөрнө гэж Миша батлан хэлээд: — Нөхөр Митя Сахаров дээр очицгооё. Тэгээд л бид драмын бүлэг зохион байгуулах гэсэн юм гэж хэлье. Тэр хүн биднийг хориглоно гэж үү?

	— Тэр чинь та нарыг хүзүүднэ дээ гэж лонх угаахыг завдаж байсан Борька хашхирав.

	— Чамд хамаагүй. Чихрийнхээ л худалдааг хийж бай гэж Генка нударга занган хэлэв.

	— Зүйтэй. Энэ бол муу хэрэг биш. Харин би уг чанартаа жүжигчин болох авьяастайгаас биш найруулагч биш гэж Шура юм бодон үргэлжлүүлж хэлэв.

	— Тэгвэл бүр сайн. Чи нэгэнт жүжигчин учраас найруулагч болж тоглох болно. Бодох ч юу байх вэ! гэж Миша хэлэв.

	— Яах вэ дээ гэж эцсийн бүлэгт Шура зөвшөөрөөд, — Гагцхүү миний үгэнд л цөмөөрөө орж байхаар тохирцгоо. Урлагт хамгийн гол нь сахилга бат байдаг. Генка чи аминчхан хүн болно. Славка чи баатар болно. Ер нь тэгээд, үнэндээ, хөгжмийг янзална. Мишаг эрхлэгч болгоно гээд бусад хүүхдүүдийг энэрэнгүй харж: — Туршлагагүй эмэгтэйчүүд болоод бусад хүүхдүүдийн тоглох ролийг сүүлд шалгаж үзсэнийхээ дараа хуваарилж өгье гэв.

	
20 дугаар бүлэг : КЛУБ

	Клуб нь зөвхөн үзэгчдийн танхим, тайз хоёроор бүрэлджээ. Жүжиг буюу хуралгүй цагаар урт сандлуудыг нь хажуу тийш болгоод булан бүрд нь дугуйлангууд ажиллана.

	Гэрийн эзэгтэй, авхай нар бичиг үсгийн хичээл хийцгээнэ. Тайзан дээр драмын бүлгэм сургуулилж байв. Танхимын төв дунд биллиард тоглогчид модоороо утсан хөгжмийн чуулгынхныг шүргүүлсээр бөмбөлгүүдийг өнхрүүлнэ. Энэ бүхнийг клубийн эрхлэгч бөгөөд найруулагч нөхөр Митья Сахаров ноёрхож байв. Энэ бол үргэлж юм бодож явдаг, гялалзсан бүчтэй, гандмал хилэн хүрэм, нарийхан «цооргоно» өмдтэй залуу хүн ажээ. Урт нарийхан хамартай, хоолойг нь бараг цоолчихмоор хурц төвөнхтэй юм. Митя нүүр лүүгээ унжсан хачин өнгөтэй урт, шулуун үсийг алгаа тэнийлгэн үргэлжилнэ.

	Хүүхдүүд клубт ороход Шура Мишаг урагш нь түлхэж:

	― Ярь. Чи чинь эрхлэгч шүү дээ гээд хүүхдүүдийн тэр саналд огтхон ч хамаарахгүй тохуурхаж байгаа дүр үзүүлэн хажуу тийш зайлан

	— Аа... гэж Митя Сахаров Мишагийн хүсэлтийг сонсон тунгааж: — Аа. Манай энэ бол театрын сургууль биш, харин соёлын байгууллага юм. А... Орон сууцны хорооны мэдлийн соёлын байгууллага юм... гээд тайз руу явав. Удалгүй тэндээс уйлагнасан дуу нь сонстож: — Нөхөр Пирашина дүрээ ойлго, дүрээ ойлго... гэнэ

	Миша хүүхдүүдийн дэргэд очиж:

	— Юу ч болсонгүй. Татгалзаж байна. Тэднийх бол театрын сургууль биш, орон сууцны хорооны мэдлийн соёлын байгууллага юм гэнэ гэв.

	— За тэр дээ. Би тэгж мэдсэн юм гэж Шура хэлэв.

	— Чи дандаа л «тэгж мэдсэн юм» гэдэг шүү! гэж Миша уурлав.

	Хүүхдүүд юм бодон зогсоцгооно. Биллиардын бөмбөлгүүд түрхийн дуугарна. Утсан хөгжмийн чуулга «Турк марш» сургуулилж байв. Ханын тэндээс зурагт зарлал дээр хатангир өвгөн чөтгөр гараа сарвайж: — «Өлсгөлөн тохиолдсон Ижил дагуух нутгийнханд туслагтун!» хэмээн гуйж байгаа нь харагдана. Түүний нүд чичирхийлсэн галаар гэрэлтэж, аль ч талаас нь харсан өвгөн толгойгоо эргүүлээд л харж байх шиг санагдана.

	— Өөр зам байна гэж Миша хэлэв.

	— Ямар?

	— Нөхөр Журбинд очъё.

	— За-а. Тэр чинь Москвагийн зөвлөлийн гишүүн хүн байж манай бүлгэмийн хэрэгт оролцоно гэж үү... Би түүнд очихгүй... Бас нэг шулмын авгай дайралдана гэж Шура гараа сэгсрэн хэлэв.

	— Тэгвэл би очно. Ер нь тэгээд энэ бол Митя Сахаровын хувийн клуб биш. Генка явъя! гэж Миша хэлэв.

	Тэд өргөн шатаар өгсөж Журбиний суудаг дөрөвдүгээр давхарт гарав. Миша хонхыг нь дарлаа. Энэ үед Генка шатан дээр зогсож байв. Тэр тун их айж байжээ. Тэгээд хаалганы цаана чимээ гармагц эргэж гурван гишгүүр алгасан харайсаар гүйв. Журбиний хөрш, өргөн дорсгор шүдтэй, ууртай царайтай, өндөр туранхай авгай хаалга тайлж өгөв. Тэр авгай муухай ааштай болохоор хүүхдүүд шулам гэж нэрлэжээ.

	— Чамд юу хэрэгтэй вэ? гэж тэр авгай асуув.

	— Над нөхөр Журбин хэрэгтэй.

	— Яах нь вэ?

	— Хэрэг байна.

	— Бас ямар хэрэгтэй юм бэ! Дэмий тэнэцгээгээд... гэж үглээд тэр авгай хаалга хаахдаа Мишагийн хамрыг золтой л хавччихсангүй.

	— Шулам! гэж хашхираад Миша шатаар уруудаж гүйв.

	Тэгж шатаар бараг бөмбөрөх шахам явж байгаад гэнэт нэг хүнтэй тулгарчхав. Миша толгойгоо дээш болгож харвал түүний өмнө нөхөр Журбин зогсож байжээ.

	— Юу болж байна? Чи яаж зүггүйтэж яваа юм бэ? гэж Журбин ноцтой асуув.

	Миша толгойгоо гудайлган зогсоно.

	— Юу? Чи дүлий юм уу? гэж Журбин шалгаав.

	— Үгүй...

	— Чи яагаад хариу хэлэхгүй байна? Хожим битгий зүггүйтэж яваарай гээд Журбин жинтэйхэн гишгэсээр шатаар алгуур өгсөв.

	Миша доош буулаа. Мөн ч муу юм боллоо доо! Журбиний хүнд алхаа дээр нь сонстоно. Тэгээд хөлийн чимээ тасарч түлхүүр цоож торчигнон дуугараад, хаалга нээгдэх чимээ гарлаа. Миша зогсож, гэдрэг эргээд: — «Нөхөр Журбин жаахан хүлээгээч!» гэж хашхираад дээш гүйлээ.

	Журбин онгорхой хаалганы тэнд зогсож байв. Тэгээд Мишагийн өөдөөс асуух мэт харж:

	— Чи юу гээ вэ? гэлээ.

	— Нөхөр Журбин гэж Миша амьсгаадан өгүүлээд: — Бид драмын бүлгэм зохион байгуулах гэсэн юм... харин... гээд амьсгаа авч үгээ үргэлжлүүлэн, — Гэтэл Митя Сахаров зөвшөөрөхгүй байна гэв.

	— «Бид» гэдэг чинь хэн юм бэ?

	— Бид, эндэхийн бүх хүүхдүүд.

	Журбин Миша руу ноцтой харсаар байв. Тэгснээ сахал нь хөдөлж, нүдэнд нь инээмсэглэл тодров. Журбин огт хариу хэлсэнгүй. Мишагийн цэнхэр нүд, ээдэрсэн хар үс, маажигдсан шонтгор тохойг нь харсаар инээмсэглэн зогсоно. Харин энгэр дээрээ Улаан Тугийн одонтой, ахимаг насны энэ нүсэр биет хүн юу бодож инээмсэглэснийг Миша мэдсэнгүй.

	— За яах вэ, орж ярилцъя гэж Журбин эцсийн бүлэгт тасалгаандаа оронгуут хэлэв.

	Миша хойноос нь орлоо. Өнөөх хөрш авгай нь Миша руу муухай харсан боловч юу ч хэлсэнгүй.

	
21 дүгээр бүлэг : УРАН НУГАРАГЧИД

	Миша хагас цагийн дараа Журбинийхээс гараад хашаандаа гүйж очив. Тэнд олон хүн цугларч хэрмэл жүжигчдийн тоглолтыг үзэцгээж байлаа. Миша үзэгчдийн дундуур шургаж, чихэлдсээр яваад өмнө гарч очив.

	Сүлжмэл хөх хувцас өмсөж улаан бүс бүсэлсэн эрэгтэй эмэгтэй хоёр хүүхэд уран нугалбар хийж байлаа. Тэр хоёр хивсэн дээр дасгал хийж, мөн хөх хувцастай, сахлаа хуссан эрэгтэй хүн тэр хоёр луу «алле» хэмээн хашхирч байв.

	 

	[image: Image]

	 

	Тэд сайхан нугарцгаах юм! ялангуяа дээшээ сортойсон сормуус бүхий цэнхэр нүдтэй, нарийхан зэгзгэр биетэй охин тун сайн нугарч байв. Тэр охин шалмагхан мэхэсхийн ёсолсноо заншил болсон инээмсэглэлээ өөрийн нүүрнээс сэгсрэн зайлуулах мэт урт ёрог үсээ хааш яаш сэгсрэн гүйж агаарт хий эргэлдэн үсэрч тоглов.

	Хажууд нь унадаг дугуйны хоёр дугуйтай жижиг тэргэнд хөллөсөн жаахан илжиг зогсож байв. Тэргэнд бэхэлсэн сармай банзан хоёр самбарт тод үсгээр бичсэн нь:

	 

	2 БУШ 2

	СОНИРХОЛТОЙ УРАН НУГАЛБАР

	2 БУШ 2

	 

	Илжиг нь том нүдээрээ хүмүүсийн зүг хялмалзан харж урт чихээ инээдэмтэйгээр хөдөлгөсөөр номхон зогсож байв.

	Тоглолт төгслөө. Тэднийг гуйлгачид биш, жүжигчид гэж сахлаа хуссан хар хүн зарлалаа. Гагцхүү цагийн байдал тэднийг түүгээр явахад хүргэсэн байжээ. Тэр хүн талархлаа зоргоороо илэрхийлэхийг үзэгчдэд хүсэв.

	Эрэгтэй эмэгтэй хоёр хүүхэд хөнгөн цагаан таваг барьж хүмүүсийг тойрон явав. Цонхны тэндээс тэдний зүг цаасанд боодолтой зооснууд хаялаа. Тэр мөнгийг хүүхдүүд цуглуулж, уран нугарагч нарт өгч байгаа ажээ. Миша ч бас л цаасанд зоос хийж бариад тэр охиныг ойртож очихыг хүлээж байв.

	Тэр охины өмнө очиж зогсоод дүрлэгэр цэнхэр нүдээрээ өөдөөс нь харан инээмсэглэв. Миша сандарч хөдлөхгүй зогсоно.

	— За? гээд сайх охин цээж рүү нь тавгаар аяархан нудрав.

	Миша мартсанаа гэнэт санаад, цаасаа таваг руу нь шидчихэв. Охин цааш явснаа Мишаг эргэж хараад инээв. Тэгээд уран нугарагчдыг тойрч байсан хүмүүс тарж одоход өнөөх охин хаалганы тэндээс дахин эргэж хараад бас инээв.

	Нэг хүн Мишагийн нуруу руу цохив. Эргэж харвал дэргэд нь Шура, Генка, Слава гурав зогсож байлаа.

	— Журбин чамд юу гэж хэлэв? гэж Шура асуулаа.

	— Май, унш! гээд Миша гараа тэнийлгэн цаас задлав.

	Юу вэ? Тос болж үнгэгдсэн ташуу шугамтай цаасан дотор арван мөнгө байж байв. За тэр шүү! Миша нөгөө охинд Журбиний зурвасыг андуураад өгчхөж.

	— Тэр чамд зөвхөн аравхан мөнгө л өгч дээ гээд Шура цаасыг дооглонгуйгаар буцааж сарвайв.

	Миша хаалганы тэндээс ухасхийж, зэргэлдээх байр луу хурдлав.

	Уран нугарагчид тоглолтоо хэдийн дуусгасан байлаа. Цугларсан олныг сайх охин тойрч эхлээд Миша дэргэд нь хүрч очоод арван мөнгөө таваг дээр нь тавьж ичингүйрэн өгүүлсэн нь:

	— Жаал аа, би чамд тэр цаасыг андуураад өгчхөж. Чи буцааж өгөөч дээ. Тэр бол тун чухал бичиг байгаа юм гэв.

	Охин инээж:

	— Ямар бичиг? Чи яасан инээдэмтэй эр вэ... Духан дээр чинь яагаад сорви тогтчихсон юм бэ? гэв.

	— Энэ чамд хамаагүй. Цагаан гвардийнхан ийм болгочихсон юм. Тэр бичгийг буцааж аль гэж Миша хүйтнээр хэлэв.

	Охин хуруугаараа зангаж:

	— Чи лав тэнэг амьтан байх. Би тэнэг улсад дургүй гэв.

	— Энэ над хамаагүй. Бичиг аль гэж Миша гунигтай хэлэв.

	— Мөн инээдэмтэйеэ! гээд охин мөрөө хавчиж: — Би чиний бичгийг үзээгүй. Бушид байж магадгүй... Жаахан хүлээж бай гэв.

	Сайх охин үзэгчдийг тойрч гүйцээд сахлаа хуссан хүнд мөнгөө өгөнгүүт түүнд нэг юм хэллээ. Тэр хүн уурлаж гараа сэгсрэхэд охин дэмжиж пүүсүү шаахайгаараа дэвхцэв. Тэгэхэд нь өнөөх хүн зотон даавуу уутан дээр гараа тавьж, хөмсгөө зангидан, аман дотроо гүнгэнэж, тэндээ удаан овгонож байснаа Журбиний өнөөх Мишад өгсөн дөрөв нугалаастай хуудсыг гаргаж ирэв. Миша өнөөхийг нь шүүрч аваад байр луугаа гүйчихлээ. Охин хойноос нь хараад инээв. Илжиг нь ч бас толгой сэгсэрч, урт шар шүдээ инээдэмтэй ярзайлгаж байх шиг Мишад санагджээ...

	
22 дугаар бүлэг : «АРС» КИНО ТЕАТР

	Хүүхдүүд толгойгоо шөргөлцөлдсөөр Журбиний зурвасыг уншицгаав.

	Цагаан цаасан дээр харандаагаар бичсэн нь:

	 

	«Нөхөр Сахаров»!

	 

	Хүүхдүүдийн санаачилгыг дэмжих хэрэгтэй. Хүүхдүүдтэй ажиллах нь ялангуяа клубт чухал юм. Манай байрны хүүхдүүдэд драмын бүлгэм байгуулахад нь заавал туслахыг танд хүсье.

	 

	Журбин

	 

	гэжээ.

	— Цөм ёсоор боллоо. Журбин тусална гэж би мэдсэн юм. Маргааш зохион байгуулах хурал хийцгээе. Одоохондоо баяртай гэж хэлээд Шура хүүхдүүд рүү сүрхий харснаа: — Би зөвхөн зөвлөгөөнд суух гэж яарч байна, гэв.

	— Үгүй ээ ер, сүрхий эр байх нь ээ! Тэгээд бас чухал зөвлөгөөн түүгээр дутаад байх нь. Үүнийг үг дуугарахгүй болтол нь дэлсэх юм сан гэж Шураг явсан хойно нь Генка хэлэв.

	Миша, Генка, Слава гурав «Арс» кино театрын гарах хаалганы чулуун довжоон дээр сууцгааж байв. Үдшийн бүрэнхийд юм бүхнийг саарал униар бүрхэж, гагцхүү хашааны гол дахь галын худгийн ширмэн таг харлан харагдана. Гитар хөгжим хангинаж, эмэгтэй хүний чанга инээх сонстов.

	— Хүүхдүүд ээ, мэдэж байна уу? Кинонд үнэгүй орж болно гэж Генка хэлэв.

	— Үүнийг бид мэдэж байна. Өдөржин зурагт хуудас зөөх... Мөн ч хачин юм даа! гэж Миша хариуллаа.

	Хэрэв уран нугарагчдын тэрэг шиг тэрэгтэй сэн бол ч зурагт хуудсыг дээр нь ачаад явж байхгүй юү. Тийм шүү! гэж Генка уруулаа тамшаан хэлэв.

	— Зүйтэй. Харин чамайг илжигний оронд... гэж Миша дэмжив.

	— Үүгээр илжгийг орлуулж болохгүй. Шарман илжиг байдаггүй юм... гэж Слава ноцтойхон хэлэв.

	— Шоол, шоол. Харин Борькаг хөлсөлж зарлал зөөлгөөд кинонд үнэгүй орж байх болно гэж Генка хэлэв.

	— Борька хөлслөгдөхгүй. Тэр чинь одоо марк дамлаж яваа. Тэр хаанаас марк олдог юм бол? гэж Миша хэллээ.

	— Хаанаас олдгийг нь би мэднэ. Остоженкт суудаг марк цуглуулдаг өвгөнөөс авдаг юм гэж Генка ярив.

	— Тийм үү? Би тэнд олон удаа очсон. Тэгэхдээ түүнийг ганц ч хараагүй юм гэж Миша гайхан хэллээ.

	— Үзэх ч үгүй л дээ. Тэр чинь арын хаалгаар нь ордог юм.

	— Хачин юм даа! Марк зөөдөг юм гэж үү дээ? Тэгээд марк хямд үнээр зардаг хэрэг үү... гэж Миша гайхсаар байв.

	— Тэрнийг нь ч би мэдэхгүй. Тийшээ л лав очдог юм бил ээ. Би өөрөө харсан... гэж Генка хэлэв.

	— За яах вэ. Одоо харин Журбин над юу ярьсныг мэдэж байна уу? гэж Миша хэллээ.

	— Бид яаж мэдэх юм бэ? гээд Слава мөрөө хавчисхийлгэв.

	— Тэгвэл сонсож бай. Тэр над «Красная Пресня»-гийн энэ хүүхдүүдийн тухай л ярьсан юм. Тэднийг «залуу пионерууд» гэж нэрлэдэг юм. Тэгж нэрлэдэг юм байна шүү дээ.

	— Тэд юу хийдэг юм бэ? гэж Генка асуув.

	— Юу хийх ээ? Энэ чинь хүүхдийн коммунист байгууллага шүү. Мэдэв үү? Коммунист. Тэгэхлээр тэд бол коммунистууд гэсэн үг... Зөвхөн... тэгээд, хүүхдүүд... тэднийг ямар байдаг гэж санана? цөм цэрэг маягтай.

	— Винтов буу бий юү? гэж Генка асуув.

	— Юү гэсэн үг вэ! Тэднийг ямар хүүхдүүд гэж бодож байна? Сайхан даа! гээд Миша хэсэг зуур дуугүй болсноо үгээ үргэлжлүүлж:

	— Бүлгэмдээ оролцож, клубт очицгоож бай. Тэгээд тэнд пионер болцгооно гэж Журбин хэлсэн гэв.

	— Тэгж хэлсэн юм уу?

	— Тэгж хэлсэн.

	— Тэгвэл тэр отряд чинь хаана байдаг юм бэ? гэж Слава асуулаа.

	— Красно-преснинскийн тэндэх хэвлэлийн газрын дэргэд байдаг юм. Би бүгдийг нь яг мэдэж байгааг харж байгаа биз... Чи биш дээ.

	— Очиж үзэх юм сан! гэж Слава Мишагийн зэмлэлийг тоолгүй хэлэв.

	— Тийм ээ. Очиход ч саадгүй. Харин тэр хэвлэлийн газар чухам хаана байдгийг л сайн мэдэх хэрэгтэй юм гэж Миша зөвшөөрлөө.

	Хүүхдүүд дуугүй болцгоов. Агаар оруулахаар нээсэн киноны гарах хаалганы жижиг нүхээр үзэгчдийн бараан эгнээ харагдаж дээгүүр нь кино аппаратын хурц туяа тусаж байв.

	Славагийн ээж, ганган сайхан эмэгтэй Алла Сергеевна хүүхдүүдийн дэргэдүүр өнгөрөв. Тэр эмэгтэйг хараад Слава босов.

	— Слава, харих цаг болж шүү гэж сайх эмэгтэй нимгэн хар бээлийгээ татсаар хэлэв.

	— Би одоо явлаа.

	— Битгий саатаарай. Даша чамд оройн хоол өгнө. Тэгээд унтаарай.

	Тэр эмэгтэй аялуун сайхан үнэр анхилуулсаар яваад өглөө.

	— Ээж концертод явлаа. Мэдэж байна уу, хүүхдүүд ээ? Кинонд орцгооё! Өнөөдөр чинь «Улаан шуламсуудын» хоёрдугаар хэсэг гарна шүү дээ гэж Слава хэлэв.

	— Аа, мөнгө яах вэ?

	Слава тэвдэж:

	— Ээж над хоёр рубль өгсөн. Би нот худалдаж авах гэсэн юм... гэв.

	Генка ухасхийн босож:

	— Чи юундаа дуугарахгүй болчхов! Кинонд явъя!

	Чи одоо хаанаас нот авах юм бэ? Дэлгүүрүүд аль хэдийн хаачихсан

	— Тэгвэл би маргааш авна гэж Слава учирлан хариулав.

	— Маргааш гэнэ ээ? Маргааш тодорхой болно. Ерөөсөө хэзээ ч юмыг маргааш гэж хойшлуулж болохгүй. Нэгэнт л өнөөдөр кинонд очиж болохоос хойш очих л хэрэгтэй.

	Хүүхдүүд тасалбар авч кинонд орцгоов.

	Орох хаалганаас амралтын явцуу тасалгаа хүртэл нарийхан хонгилтой юм. Хана дээр үжиршиж муудсан зарлал, алдарт кино жүжигчдийн хөрөг, хуучин зурагт хуудаснууд хольцолдуулан өлгөжээ. Будённый малгайтай улаан цэрэг хүн бүрийг долоовор хуруугаар «Чи чинь оргодол биш биз?» гэх мэт заана. Нөгөө хананд зургийн дор Маяковскийн шүлгийн мөрүүд улайн харагдана. Хатсан бялуу, мөсөн чихэр бүхий лангууны дээр «Хүүхдийн өнчрөлтэй бүгдээрээ тэмцэгтүн!» гэсэн зурагт ухуулга өлгөжээ.

	Энд маш олон янзын хүмүүс байв. Цэрэг шинельтэй саравчтай малгайтай халагдсан цэргүүд, алчуур зангидсан ажилчин хүүхнүүд, ташуу захтай цамц, хүрэм, гутал дээгүүр «тавьсан» өмдтэй залуучууд байлаа.

	Хонх дуугарав. Хүмүүс сайн суудал эзлэх гэж яаран үзэгчдийн танхим руу санд мэнд хөдөлцгөөв. Гэрэл унтарлаа. Кино аппарат омогтойгоор пажигнан дуугарч эхлэв. Эвдэрхий төгөлдөр хуурын жигд аялгуу дагалдан сонстоно. Үзэгчид урт нарийхан сандлууд дээр шахцалдан сууж, шивнэлдэн, наран цэцгийн самар цөмж, ханцуйдаа, иштэй тамхи нуун татацгаана...

	Кино гарч дуусав. Хүүхдүүд гудамжнаа гарсан боловч тэдний сэтгэл киноны тэнд, «Улаан шуламсууд» болон тэдгээрийн гайхамшигт адал явдлуудтай хамт байв. За энэ бол ёстой комсомолчид шүү дээ! Ээ хөөрхий Миша, Ревскт байхдаа жаахан л хүүхэд байжээ! Тэгэхэд одоо бол Никитскийтэй яаж учраа ололцохоо мэдэхээр том болжээ.

	За ингээд л амралтын анхны өдөр дууслаа. Харих цаг болжээ. Гудамжинд тас харанхуй. Зөвхөн «Арс»-ын хаалганы гэрэл явган хүний зам дээр тод тусна. Төмөр сараалжны нь цаана зураг сүүмэлзэж, уранхай даавуу зарлалууд хаалга гуядан салбаганана.

	
23 дугаар бүлэг : ДРАМЫН БҮЛГЭМ

	Маргааш нь Миша байрандаа ирээд байрын цэвэрлэгч Василий гуай алх, хадаас барьсаар арын хаалгаар гарч явахыг харав.

	Миша тэнд очиж үзвэл зооринд ордог нүхэнд зузаан банз тавиад хадчихсан байжээ. За тэр дээ!

	Миша гүйж гарав. Василий гуай бүдүүн брезент хоолойгоор газар усалж байв.

	— Василий гуай аль вэ, би усалъя гэж Миша хэлэв.

	— Зүгээр, зүгээр! Та нар услахдаа олуул! Туслахдаа ганцаараа гэж цэвэрлэгч өвгөн дургүйцсэн байдалтай хэлэв.

	Миша цэвэрлэгч өвгөний өөдөөс ширтэж:

	— Василий гуай, та чинь мужаан хийж эхлэв үү? гэж болгоомжтойхон асуув.

	Василий гуай ууртаа усны хоолойг сэгсэрч хоёрдугаар давхрын цонхыг усаар шүршив.

	Хараач, Филин өөрийнхөө агуулахын төлөө санаа зовж байгааг. Харин чи хад! Хачиг өвс болж хувирч дээ. Зоориноос тэднийд хулгай орж магадгүй. Тэгэхээр чи хадаарай. Тэр агуулахад төмрөөс өөр юу ч байхгүй. Тэгээд л чи хадаж бай. Дэмий л хэрэг!

	За тэр дээ! Филин зооринд орох газрыг бөглөхийг даалгаж тэнд ямар нэг юм байгаа. Борька өчигдөр Мишаг газар доогуур оруулахгүй байсан нь учиртай юм... Энэ бүхэн дэмий биш ээ!

	Борька хаалганы тэнд иштэй тамхи худалдаж байв.

	Миша дэргэд нь очоод:

	— За, зооринд орох уу? гэв.

	Борька дарвайтал инээмсэглэж:

	— Санасны гарз! Түүнийг чинь хадчихсан.

	— Хэн хадуулчихаа вэ?

	Борька нусаа татаж:

	— Хэн гэнэ ээ? Орон сууцны газар хадуулсан нь мэдээж гэв.

	— Яагаад хадуулсан юм бэ? гэж Миша лавлав. — «Яагаад»... «яах гэж»... хэмээн Борька түүнийг элэглэн хэлээд: — Талийгаач нарыг оргуулахгүй гэж тэгээ биз... гээд хажуу тийш зайлан гүйж: — Тэгээд бас чам шиг юмнуудыг зоорь дотуур тэнүүлэхгүй гэж хадсан юм... гэж хашхирав.

	Миша хойноос нь хөөсөн боловч Борька агуулах руу гүйж оров.

	Миша түүнийг нударгаар занаад клуб рүү явлаа. Журбиний бичиг хэрэг боллоо. Митя Сахаров хүүхдүүдэд байр олгов. Гэвч тэдэнд нэг ч мөнгө өгөхгүй гэж урьдчилан санууллаа.

	— Театрын урлагийн гол зарчим бол зардлаа даах явдал мөн. Улсын туслалцаагүйгээр ажиллаж сур... гээд Митя Сахаров өөр үл ойлгогдох олон юм ярив.

	Том Шуркаг драмын бүлгэмд элсэгчдийн шалгагчаар томилжээ. Шурка элсэгчдээр Пушкиний «Зөнч» гэдэг шүлгийг аялгуулан уншуулдаг байв. Хүн бүр санаснаар нь уншихгүй болохоор Шурка яаж уншихыг өөрөө зааж өгч байлаа. Тэр өөрөө: — «Миний нүгэлт хэл сугарлаа» гэсэн үгсийг хэлэхдээ яг л өөрийнхөө хэлийг суга татан шат руу хаячих мэт дүр үзүүлнэ. Үүнийг л их сурмаг хийнэ. Маанаг гэдэг хочтой бяцхан Вовка Баранов Шуркагийн хэл байгаа эсэхийг ажиглан ам руу нь үргэлж хардаг байв.

	Шалгалтын дараа жүжиг сонгож эхэлцгээв.

	— «Иванов Павел» гэж Слава санал гаргав.

	— Дэмий, дэмий! Завхарсан жүжиг гэж Шура гараа саван хэлээд, ярвайж:

	 

	Онц догшин Персийн хаан Кир

	Оргож явахдаа хувцсаа уржээ...

	 

	гэж аялан уншив.

	— Бид тэр Кирийг мэднэ!.. Үгүй, дэмий гэж Шура эрс татгалзсан дуугаар нэмж хэлэв.

	Удаан маргасны эцэст нударган Пахомын зарц Ваня хүүгийн тухай: — «Нударган, зарц хоёр» гэдэг шүлэглэсэн жүжгийг сонгож авахаар боллоо.

	Шура нударган болж тоглоно. Ваня хүүд Генка, Ваня хүүгийн эмээд нэгдүгээр хаалганы инээдэмтэй бүдүүн охин Зина Круглова тоглоно.

	Миша шалгалтад оролцсонгүй. Шатрын хөлгийн цаана эрүүгээ тулж суугаад зоорины тухай үргэлж бодож байв.

	Борька түүнийг маллажээ. Зориуд мэхэлчхэж. Тэр л аавдаа хэлжээ. Тэгээд л Филин зооринд орох газрыг хадуулчихлаа. Агуулах газар нь зэргэлдээх байранд байдаг боловч зоорь агуулах хоёрын хооронд ямар нэг холбоо байгаа хэрэг. Хуучин муусайн суурь машин, тэдгээрийн сэлбэг байдаг агуулахыг юу заналхийлээ вэ? Тэр сэлбэгүүд нь гадаа ямар ч эзэнгүй л ундуй сундуй хэвтэж байдаг юм. Тэд хэнд хэрэгтэй юм бэ? Тийшээ, ялангуяа дөрвөн хөллөж мөлхөх хэрэгтэй тэр зоориор дамжиж хэн орох юм бэ?

	Ер нь тэгээд энэ Филин гэдэг чинь өнөөх Полевойн ярьсан Филин байж мэдэх юм. Миша түүний зууван царай, гүйлгэнэсэн жижигхэн нүдийг санав. Тэр хүн өвөл Мишагийнд ирээд эжийд нь жижиг хүүдий гурил өгөөд оронд нь Мишагийн аавын бараг өмсөөгүй хар өнгөтэй, дотуур хантаазтай костюмыг авчээ. Бас өөр солиод авчихаар юм харсаар л байж. Түүний жижигхэн нүд тасалгаа дотуур гүйлгэнэж байжээ. Аавын нь үлдээсэн сүүлчийн дурсгалт зүйл учраас костюмыг өгөхөд харамсаж байгаагаа ээж нь хэлэхэд: — «Чи энэ дурсгалт зүйлээ тостой хольж идэх гээ юү? Тэгвэл идээд жарга л даа» гэж Филин хэлжээ.

	Тэгэхэд ээж нь шүүрс алдаад түүнд юу ч хэлсэнгүй.

	Үгүй! Ямар учиртайг заавал мэдэх хэрэгтэй. Яах вэ, Борька түүнийг амархан хуурчихсан гэж бодож л байг.

	Миша босоод клубийг анхааралтай тойруулан харав. Эндээс зоорь луу орж болохгүй болов уу? Клуб ч бас л зооринд байдаг шүү дээ. Үнэндээ өөр байшингийн дор байдаг юм. Гэвч энэ бол онц биш. Ямар ч гэсэн барилгын бусад хэсэгтэй холбогдсон байх ёстой. Миша клубийг тойрч ханануудыг нь сайн ажиглав. Зурагт хуудас таниулах самбарыг зайлуулж, шүүгээний араар ороод юу ч олсонгүй. Тэгээд тайзны араар оров. Шал дээгүүр хуучин муусайн юм хөглөрнө. Хана түшүүлэн зассан тайзны засал болох голын эрэг дэх хар эрээн голтой наамал хус мод, ханандаа цагтай, сийлмэл байшингийн байдал цонхны бүдэг гэрэлд үзэгдэнэ.

	Миша хана руу зүтгэж байгаад тайзны заслыг нь хөдөлгөчхөв. Гэтэл тайзны цаанаас нөхөр Митя Сахаров гэнэт гарч ирээд:

	— Поляков! Чи энд юу хийж байгаа юм бэ? гэв.

	— Арван мөнгө хаячхаад огт олохгүй байна, Дмитрий Иванович гуай.

	— Юун арван мөнгө?

	— Арван мөнгө. Яагаа вэ, дугариг аравтын мөнгө гэж Миша үглэвч түүний нүд нэг л цэг рүү салахгүй харна. Тайзны заслын ард төмөр хаалга харагдаж байв. Миша түүнийг хараад, — Ойлгож байна уу, хорьтын мөнгөн зоос... гэж үглэв.

	—... Дэмий чалчиж байх юм! нэг хэлэхдээ аравтын мөнгө гэх, нэг бол хорьтынх гэж... Чи чинь солиороо юу?

	— Үгүй, хаанаас. Над аравтын мөнгө байсан юм. Харин хорьтын мөнгө гээгдчихлээ. Үүнд ойлгогдохгүй юу байгаа юм бэ? гэж Миша хаалга руу харсаар хэлэв.

	— Маш ойлгомжгүй юм гээд Митя Сахаров мөрөө хавчиж: — Огт ойлгогдохгүй юм. Ямар ч гэсэн аравт, хорьтынхоо мөнгийг бушуухан олоод эндээс тонил гэв!

	Митя Сахаров гараа сарвайлгаж үсээ хойш нь илчхээд яваад өглөө.

	
24 дүгээр бүлэг : ЗООРЬ

	Миша, Генка, Слава гурав Дорогомиловскийн гүүрний тэнд саяхан баригдсан усан станцын дэргэд, Москва голын эрэг дээр сууцгааж байлаа.

	Слава гэдрэгээ харж хэвтээд тэнгэр өөд бодлогошрон харна. Генка усан дээгүүр чулуу долоолгож, хэд долоохыг нь тоолно. Гүүр дээгүүр трамвай нижигнэн, холоос яваа хүмүүс яаран алхацгааж, жижигхэн машинууд давхилдаж байлаа.

	— Та нар бодооч. Тэр талийгаач нар, авс булш гэдэг чинь бол ёстой үлгэр л дээ. Филин үхэгсдийн төлөө санаа тавьдаг болж шүү! Энэ бүхэн бол биднийг айлгаж, зооринд оруулахгүй байлгах гэсэн арга. Зориуд тэгж бодсон юм. Тэнд нэг бол газар доогуур ордог хаалга бий, үгүй бол ямар нэг юм нуусан.

	— Миша, битгий ярь. Тэнд тийм талийгаач нар бий. Ер санаа амрахгүй юм. Зооринд орох юм бол тэд чам руу шаваад л авна... гэж Генка шүүрс алдан хэлэв.

	— Үнэндээ тэнд үхсэн хүмүүс байхгүй. Харин... Энэ бүхэн бидэнд ямар хэрэгтэй юм бэ? Яах вэ, Филин тэнд ямар нэг юм нуусан байг. Тэр чинь их гарын панзчин байхгүй юү. Тэр нь бидэнд ямар хамаатай вэ?

	— Аа, хэрэв энэ нь үнэхээр Москва доогуур нэлэнхий байдаг зоорь юм бол яах юм бэ?

	— Гэлээ ч гэсэн бид түүнийг олохгүй. Бидэнд төлөвлөгөө ч алга гэж Слава татгалзан хэлэв.

	— Яах вэ дээ, та нар дэмий л хулчийцгааж байна. Тэгээд пионер болцгоох гэнэ шүү! Би та нарт тэр бүхнийг дэмий ярьж өглөө л дөө. Зүгээр, та наргүйгээр болно гээд Миша босов.

	— Би татгалзаагүй. Би татгалзсан гэж үү дээ? Би зөвхөн талийгаач нарын тухай л ярьсан. Байтлаа үг хэлж ч болохгүй нь шив. Слава л татгалзсан болохоос, харин би бол хэзээ ч хамаагүй... гэж Генка толгой сэгсрэн хэлэв.

	— Би хэзээ татгалзсан юм бэ? Би зөвхөн төлөвлөгөөтэй л бол сайн гэж хэлсэн дэг. Тиймгүй гэж үү? гээд Славагийн нүүр улайв.

	Удахгүй тоглогдох жүжгийн бэлтгэл дээр гурван найз бусдаас түрүүлж клубт очжээ.

	Хүүхдийн бүлгэмийн жүжгийн бэлтгэл сургууль өдрийн хоёроос дөрвөн цагийн хооронд явагддаг байв. Дараа нь цэвэрлэгч Елизавета авгай клубийг таван цаг хүртэл цоожилно. Тэгээд том улс цугладаг ажээ. Тэгэхлээр дөрвөөс таван цаг хүртэлх тэр хугацаанд л зооринд нэвтэрч орох хэрэгтэй юм.

	Миша, Слава хоёр тайзны араар нуугдчихав. Генка бусад жүжигчдийг хүлээж эхэллээ. Удалгүй тэд хүрч ирээд сургуулилж гарлаа. Миша, Слава хоёр тайзны ард суугаад тэдний дуу хоолойг чагнаж байв.

	Нударган Шура Генка-Ваняд: — «Ваня, би чамд загалмай зүүлгэсэн» гэж ятгахад: — «Би энэ тухай танаас огт гуйгаагүй» гэж Генка-Ваняд ихэмсгээр хариулна. Тэгээд энэ үед Генка яаж зогсох ёстой болох талаар маргаж: — Урд талаараа үзэгчид рүү, ар талаараа Шура руу харсан байх буюу эсхүл бүр Шура руу нүүрээ, үзэгчид рүү ар талаа харуулж зогсох ёстой хэмээн булаацалдаж байв. Ер нь тэр хоёр сургууль хийхээсээ маргах нь их байлаа. Шура бүх хүүхэд рүү харж хашхиран «ингэж маазрахаа боль» хэмээн занав. Генка түүнтэй маргалаа. Зина Круглова инээд муутай болохоороо үргэлж хөхөрч байв.

	Тэгээд сургуулилт төгсөв. Генка сэмхэн Миша, Слава хоёртой нийлчхэв. Бусад хүүхдүүд яваад өглөө. Елизавета авгай клубээ хаав. Гурван жаал хүү зооринд ордог цул төмөр хаалганы өмнө үлдлээ.

	Тэд бэлтгэсэн бахиараа хадааснуудыг нь сугалж, хаалгыг татав. Зэвэрсэн нугас нь чахарсаар хаалга алгуур нээгдлээ.

	Зоориноос чийгтэй, бүгчим агаар цоргив. Миша жижигхэн гар чийдэнгээ асааж, тэд газар доогуур орцгоов.

	Чийдэн нь арай чарай гэрэлтүүлнэ. Ханын жигд биш саарал гадаргыг харахын тул чийдэнг бүр тулгаж барих хэрэгтэй байлаа.

	Зоорь нь байшингийн суурь дагуулан барьсан эгнээ байруудаар бүрджээ. Тэр байрнууд нь хоосон байв. Нэгэнд нь хоёр том тогоо байхыг хүүхдүүд үзлээ. Энэ нь орхигдсон гал тогооны газар ажээ. Шал дээгүүр нь төмөр хоолойны тайрдас, хатуурсан шохойны үйрдэс, тоосго, чулуун нүүрс, цементийн хатсан зуурдас хөглөрч байв.

	Чийдэнгийн гэрэл удалгүй муудаж, эцэстээ унтрав. Хүүхдүүд харанхуй дотуур тэмтрэн явав. Заримдаа нэг газраа эргэлдээд байгаа юм шиг санагдана. Гэвч Миша цөхрөлтгүй урагшаа явахад Генка, Славка хоёр ч түүнээс эс хоцорно.

	Зурвас гэрэл гялсхийв. Өнөөх хадагдсан хаалга дайралдав. Хаалганы банзны завсраар гэрэл тусжээ. Түүний цаана өндөр гишгүүр төмөр хашлагатай нарийхан шат харагдав.

	Хүүхдүүд түрүүчийнхээрээ баруун талаа барьж цааш явцгаав. Явах газар улам бүр нарийсаж байв. Миша таазыг тэмтэрч үзэв. За өнөөх төмөр хоолой байна. Миша чимээ чагнавал дээр нь ус аяархан шоржигнон дуугарна.

	Миша явган суугаад чүдэнз зурлаа. Өнөөх гэнэт шоржигносон чимээнээс айгаад уначихсан нарийхан нүх нь түүний дор суваглан харагдав. Хүүхдүүд тэр нүхээр мөлхөцгөөлөө. Тэгээд тэр нүх шувтрахад Миша босоод дээгүүрээ тэмтэрч үзэв. Өндөр юм аа! Чүдэнзээ зурлаа.

	Намхан таазтай том дөрвөлжин байр байхыг тэд үзлээ.

	— Хүүхдүүд ээ, авснууд... гэж Генка гэнэт шивнэн хэлэв.

	Эсрэг талын нь ханын дагуу том авснууд харлан харагдав. Хүүхдүүд зогсов. Чүдэнз унтарлаа. Харанхуйд ямар нэг бөглүү шоржигносон чимээ гарч үхээрийн дуу сонстов. Хүүхдүүд хөшсөн мэт зогсоцгооно. Тэдний дээр гэнэт нэг юм чахарч, гэрэл гялсхийгээд зурвас гэрэл улам өргөн болсоор хөлийн чимээ сонстов. Хүүхдүүд нүх рүү гүйн орж нуугдаад, амьсгал даран зогсоцгоов.

	Тааз дээрх хавхаг онгойж, тэндээс шат бууж ирэв. Хоёр хүн тэр шатаар зоорь луу болгоомжтой бууж оров. Тэдний дээрээс хайрцагтай юмнууд буулгахад, тэр хоёр, хүүхдүүдийн авс хэмээн айсан байсан, зооринд тавиастай байгаа харцагануудтай зэрэгцүүлж хураав.

	Дараа нь гурав дахь хүн зоорь луу бууж ирлээ. Тэр хүн шатнаас буунгуутаа уурлахад Миша давхийн цочив. Тэр хүний дуу танил юм шиг санагджээ.

	Тэр өндөр хүн байрыг тойрч, хайрцгуудыг үзээд, хамраараа амьсгаа авч:

	— Энд хэн чүдэнз асаав? гэж асуулаа.

	Хүүхдүүд амьсгаа даран үл хөдөлнө.

	— Танд л тэгж санагдаа биз дээ. Сергей Иваныч аа! гэж нэг хар хүн түүнд хэлэв.

	Хүүхдүүд Филиний дууг танилаа.

	— Бид хэзээ ч юу ч ташаардаггүйг Филин чи санаарай гээд өндөр хүн нүхний дэргэд очиж хүүхдүүдийн хажууханд зогсов. Гэвч тэр цааш хараад зогсож байсан учир царай нь харагдсангүй. Нүхийг бөглөсөн үү? гэж тэр хүн асуув.

	— Яг тэгсэн. Хаалгыг хадаад, нүхийг бөглөчихсөн гэж Филин сандран хэлэв. 

	Гэвч худал хэлчихлээ. Нүх ер бөглөгдөөгүй байсан юм.

	Тэгээд гурвуулаа дээш гараад, шатаа татаж авлаа. Авдрын хавхаг хаагдаж, байранд харанхуй болов. Хүүхдүүд эргэж мөлхсөөр зоориноос клубт хүрч очив. Клуб хэдийн онгойчихсон байлаа. Тэд клуб дундуур гүйгээд гудамжинд шувт гарав.

	
25 дугаар бүлэг : СЭЖИГТЭЙ ХҮМҮҮС

	Зун цагийн түр зуурын бороо дөнгөж арилав. Булингартай ус явган замын дагуу урсан сараалжит нүхэнд цутгана. Хүүхнүүд шаахайгаа тайлж бариад, чанга инээлдсээр шалбааг дундуур шалчигнуулан явцгааж байв. Шуудайгаар юүдэн хийж толгой дээрээ тавьсан улирлын ажилчид явж өнгөрлөө. Усны хагархай хоолойгоор ус олгойдож хана мөргөн хажуугийн улс руу үсрэхэд цочин хажуу тийш огло харайцгаана. Энэ бүхний дээр хөхиүн наран наадаж, нүүгэлтсэн хөвсгөр үүлсийг тууж байв.

	— Геннастый чи их айв уу даа? Газар сайгүй л авс байх шиг харагдах юм аа! гэж Миша хэллээ.

	— Аа, та нар айсангүй юү? Өөрснөө айснаа мэдэхгүй байж намайг бас мушгих санаатай шүү! гэж Генка биеэ өмөөрөв.

	Тэгээд дуугүй болсноо:

	— Тэр харцагануудад юу байдгийг би мэднэ гэв.

	— Юу вэ?

	— Утаснууд л байдаг юм даа.

	— Чи хаанаас мэд ээ вэ?

	— Мэдэж байна. Одоо бүх панзчин утас дамлаж байгаа юм. Хамгийн гүйлгээтэй эд...

	Харин Мишад тэр хачин танил, огцом дуу сонсогдсоор байв. Энэ хэн байж болох бил ээ? Түүний нэр Сергей Иваныч... Полевойг ч бас тэгж нэрлэдэг. Гэтэл энэ бол Полевой биш... Зүгээр л нэр таарсан хэрэг.

	Хүүхдүүд «Арс» киноны дэргэд зогсоцгооно. Миша агуулахын хаалгыг ажиглаж байлаа. Генка, Слава хоёр торын цаана өлгөсөн «Өлсгөлөн... өлсгөлөн... өлсгөлөн...» гэсэн киноны зургуудыг үзэж байв. Энэ бол Ижил мөрний дагуух нутгийн өлсгөлөнгийн тухай кино ажээ.

	Тэдний хажуугаар «хамар, хоолой, чихний» докторын хүү Юра Стоцкий явж өнгөрөв. Урьд нь Юра тагнуул байжээ. Одоо тагнуулчдын отряд байхгүй. Юра дүрэмт хувцас өмсөөгүй боловч түүнийг хуучнаар нь «Юрка тагнуул» гэж нэрлэдэг байв. Тэр тагнуул таяг барьсаар хоёр нөхрийн хамт явж байлаа.

	Генка өдөж эхлэн:

	— Хөөе, тагнуулч нар аа! гээд Юрагийн таягийг шүүрэн авч: — Таягаа аль! гэв.

	Генка таягийг өөр лүүгээ татахад Юра нөхдийнхөө хамт цааш чангаана. Генка гурван хүний эсрэг ганцаараа байв. Тэгээд нөхөд рүүгээ: — Тусалж магадгүй биз? гэж эргэж харжээ. Гэтэл тэр хэрэгт хэн ч оролцсонгүй. Миша түүнд: — «Боль» гэж товчхон хэлчхээд л Филиний агуулах руу харсаар байв.

	Яаж «болих юм бэ?» Тагнуулч нарт бууж өгөх гэж үү? Хөрөнгөтний энэ бялдууч нарт уу даа? Тэд бол ямар нэг англи генералын төлөө зогсож байгаа юм. Одоо тэр нь эд нарт англи генералаа үзүүлэг! Генка хүүхдүүдийг хөлөөрөө түлхэн таягийг хамаг хүчээрээ чангаав.

	— Би чамайг боль гэж байна шүү! гэж Миша дахин хэлэв.

	Генка таягийг тавиад хүндээр амьсгаадан хэлсэн нь:

	— За яах вэ, би та нарт дахин үзүүлж өгөмз! гэв.

	— Үзүүлээд аль л даа! Чамаас их айж байна... гэж Юра ихэмсгээр инээв.

	Юра нөхдийнхөө хамт яваад өглөө. Генка, Миша руу гайхан харав. Гэтэл Генка Юра хоёрын алийг нь ч Миша анхаарсангүй. Савхин гуталтай, кавказ цагаан цамцтай, мөнгөн тоног бүхий хар суран бүс бүсэлсэн өндөр, туранхай хүн агуулахын хаалгаар гарч ирлээ. Тэр хүн чүдэнз зурж, салхинаас алгаараа халхлан тамхи асаав. Тийнхүү нүүрээ халхалсан алганы цаанаас гярхай нүд нь гудамжнаа тусна. Тэгээд чүдэнзээ явган зам дээр хаячхаад Арбатын талбай руу яваад өглөө. Миша хойноос нь дагав. Гэтэл тэр өндөр хүн гудамж хөндлөн гарч явангуутаа гэнэт трамвайнд харайж ороод явчихлаа...

	Далд түгшүүрт автсан Миша үдэш Москвагийн гудмаар тэнэж явав.

	Шингэх нарны улбар туяа сүмийн цамхаг дээгүүр тусаж алтан түүдэг асаав. Цардмал зөрөг зам, дэвсмэл чулуун хашлаганы тоосонд халсан зуны үдэш бүгчимдэн амьсгална. Бага хүүхдүүд ногоон цэцэрлэгийн дунд тоглоцгоож байв. Хөгшин эмэгтэйчүүд урт сандал дээр сууцгаана.

	Энэ хүний дуу яагаад тийм хачин танил юм шиг санагдав? Тэр дууг хаана сонссон байх нь вэ? Филин зооринд юу нуусан юм бол? Гэвч тэнд юу ч байхгүй байж ч магадгүй. Зооринд байдаг жирийн л нэг агуулах байж ч болно. Харин тэр дуу тэгж л танил юм шиг санагдаж дээ... Аа гэтэл... Үгүй тийм байх ёсгүй! Энэ чинь Никитский биш байгаа? Биш ээ! Түүнтэй адилгүй юм. Тав үс, шарх сорви нь хаана байна? Үгүй, энэ Никитский биш. Харин түүнийг Сергей Иваныч гэж дууддаг... Никитский Москвагаар тийм чөлөөтэй зугаалж явдаг болсон гэж үү дээ? гэж Миша боджээ.

	Миша Воздвиженкийн хажуугаар өнгөрч Моповой руу орлоо.

	Их сургуулийн хашааны дагуу хуучин номын худалдааны мухлагууд байрлажээ. Дэлгээстэй номууд чулуун шал дээгүүр хэвтэнэ. Шарласан хуудаснууд дээрх үсэг нь харлаж, хавтсан дээрх дармал үсэг нь алтан өнгөөр гялалзана. Үнгэгдсэн бүрх малгай өмсөж, нүдний шил зүүсэн ахимаг насны, бөгтөр, туранхай эрчүүл номын хуудсанд хамраа дүрэн зогсоцгооно. Ташуу захтай цамц, савхин хүрэм өмсөж уранхай хэтэвч сугавчилсан сурагч-ажилчид ба оюутнууд их сургуулийн хаалгаар гарч ирцгээв.

	Том Никитскийн гудамжны өнцөг дээр жагсагчдын цуваа Мишагийн замыг хаав. Улаан Преснийн ажилчид явцгааж байлаа. «Антантын хөлсний зарц нар сөнөтүгэй», «Дэлхийн империализмын тагнуул төлөөлөгчид сөнөтүгэй!» гэсэн бичигтэй урт даавуу жагсаалын дээгүүр, гудамжны энгээр намирч байв. Жагсагчид зөвлөлүүдийн ордон руу явцгаав. Тэнд баганат танхим дотор баруун эсерүүдийг шүүж байжээ.

	Лубянск ба улаан талбайн тэндээс шинэ жагсаалууд гарч ирэв. Сокольников, Замоскворечийн ажилчид ба «Гужон», «Бромлей», «Михельсоны»... ажилчид явцгааж байв. Залуучууд шуугилдана. Явуут зассан индэр дээрээс уран илтгэгч нар үг хэлж байв. Англи, Америкийн империалистууд урвагч-эсерүүдийн гараар Зөвлөлт Бүгд Найрамдах Улсыг багалзуурдуулахыг хүсэж байна. Тэд үүнийгээ шууд дайнаар хийж амжилгүй, гадаадын түрэмгийлэгчид сүйрсэн юм. Одоо тэд хуйвалдаан байгуулж, манай руу тагнуул, хорлон сүйтгэгч нарыг явуулж байна... гэж илтгэгч нар ярилаа.

	Аа тэгвэл ер нь Никитский ч хилийн цаана оргож гараагүй байж магадгүй юм. Тэгээд хаа нэг газар бүгчхээд, энэ шүүгдэж байгаа улс шиг хуйвалдаан зохион байгуулж байж ч мэднэ... Тэр чинь цагаан гварди, зөвлөлт засгийн өшөөт дайсан шүү дээ... Аа гэтэл Филин, өнөөх Филин, бас өндөр Никитский! Тэр зүсээ хувиргаж, нэрээ солиод Филинийд бүгжээ... Тэд өөрсдийнхөө цагаан гвардийнханд зориулж тэр агуулахад зэвсэг нууж байж ч болох юм... Энэ бүхэн чинь тун ч их сэжигтэй юм шүү гэж Миша боджээ.

	Үнэндээ Полевой болгоомжтой байхыг сануулсан гэж Миша бодов. Гэвч тэр үед... жаахан хүүхэд байжээ. Гэтэл одоо ямар ч гэсэн юмны учир олохтой болж. Тэгэхээр Полевойг иртэл хүлээж суух хэрэгтэй гэж үү. Бас тэгээд хуйвалдаан, зэр зэвсэг байвал яана? Үгүй, цаашид хүлээж байж болохгүй...

	Миша явсаар зөвлөлүүдийн ордны яг үүдэнд хүрчхэв. Хоёр улаан цэрэг орж байгаа хүмүүсийн үнэмлэхийг шалгаж байв. Миша ухасхийгээд орох гэтэл нэг чийрэг гар мөрөн дээрээс нь шүүрээд авлаа.

	— Хаа очих нь вэ? Үнэмлэхээ гарга!

	Миша хажуу тийш зайлав. Харуул гэнэ шүү! Юу ч мэдэхгүй л зогсоцгоож байх юм. Хэчнээн аюултай хуйвалдаан болж байна. Магадгүй би ч түүнийг илэрхийлж болох юм шүү.

	
28 дугаар бүлэг : АГААРЫН ЗАМ

	Филиний агуулах газар зэргэлдээх байранд байв. Түүний өргөн хаалгатай, цонх нь хадаастай агуулах байр нь машины хэрэгсэл, төмрийн өөдөс хөглөрсөн байшингийн дагуу нэлдээ үргэлжилнэ.

	Одоо Миша агуулахын дэргэдүүр үргэлж сэлгүүцэж явдаг болов. Нэг удаа, бүр дотор нь орчхов. Гэтэл Филин хөөж гаргалаа. Миша агуулахын хаалгыг холоос аждаг болов. Киноны үүд, ногоон шар хаягтай зуушны газрын хажуу, боовны дэлгүүрийн өмнө өдөржин зогсовч кавказ цагаан цамцтай, өндөр хүн үзэгдэхээ больжээ. Миша нэг өдөр зооринд орсон боловч Филиний агуулахад орж чадсангүй. Орох газрыг нь бөглөчихсөн байжээ.

	Энэ завсар жүжгийн бэлтгэл сургууль төгсөх шахаж тоглох өдөр ойртож байв. Тэгээд Шура «хэрэгцээний зүйлийг» шургуу шаардаж байв.

	— Чи чинь эрхлэгч юм бол анхаарал тавих ёстой гэж Мишад хэлээд: — Бид тайзны заслыг өөрсдөө хийнэ. Гэтэл юугаар будаг тавих юм бэ? Бас хиймэл үс, бойпор байна... Энэ бүхнийг чи л олох ёстой. Би уран бүтээлийн ажилд дарагдчихаад аж ахуйн ажлаар хөөцөлдөх завгүй байна гэв.

	Митя Сахаров мөнгө өгсөнгүй. Тэгэхээр нь Миша сугалаа гаргахаар шийдэв. Хонжворт нь Н. В. Гоголийн зохиолын нэг боть эмхэтгэлээ золиослов. Гоголийн зохиолоосоо салахад харамсалтай байсан боловч яая гэх вэ дээ! Жүжгийг тасалдуулалтай биш. Ингээд Том Шуркагийн хэлснээр «урлаг нь төлбөр шаарддаг юм байна».

	Нэг бүр гучин мөнгөний үнэтэй зуун ширхэг сугалааны тасалбар хурдан зарагдав. Борька л тасалбар авсангүй. Тэр, сугалааг тасалдуулахыг аль болохоор оролдож байв. Хонжвор нь заавал Мишагийн тасалбартай тохирч Миша мөнгө завшина гэж Борька хашхирч байв. Миша Генка хоёр хариуд нь хэд дахин сүрхий цохилт өгсөн боловч тэр больсонгүй.

	Борька одоо тагнуулч Юркатай найзалдаг болжээ. Тэр нь бас л тэднийхний хавиар үзэгдэж эхэлсэн юм. Тэгээд Юра хүүхдүүдийг драмын бүлгэмээс хөндийрүүлэхийн тул Борькатай агаарын зам байгуулжээ.

	Агаарын замыг мушгимал ган хэцээр хийсэн байв. Тэр хэцийг арын байшингийн дээгүүр давуулан нэг булангаас нөгөө рүү нь татжээ. Хэцийн нэг үзүүр хоёрдугаар давхрын тэнд гал командын шатнаас, нөгөө нь нэгдүгээр давхрын тушаа модноос бэхлэгдсэн байв. Жижигхэн дугтуйд угласан олсон гогцоо хэц дээгүүр гүйнэ. «Зорчигч» тэр цагариг олсонд суугаад шатнаас түлхэн зайлахад арын байшин дээгүүр салхи шиг дүүлэн гарна. Тэгээд өнөөх гогцоогоо урт олсоор шат руу буцааж эхлээд Борька, дараа нь Юра, тэгээд бас хэдэн хүүхэд тийнхүү дүүлэв.

	Энэ санаачилга нь нийтийн анхаарлыг татлаа. Зэргэлдээх байшингуудаас хүүхдүүд ирлээ. Сониуч хүмүүс цонхоор харцгаана. Цэвэрлэгч Василий гуай шүүрээ тулсаар нэлээд зогссоноо: — «Завхарсан юм!» гэчхээд яваад өглөө.

	Борька гэнэт зогсож, Юркад нэг юм шивнэчхээд үнэгүй зугаацал төгслөө. Одоо дүүлэх бүр таван мөнгө төлөх хэрэгтэй гэж мэдэгдэв.

	— Аа хэн мөнгөгүй нь Мишад тасалбараа өгөөд мөнгөө буцааж ав. Тэр сугалаа та нарт ямар хэрэгтэй юм бэ? Тэртэй тэргүй хожих биш гэж Борька нэмж хэллээ. Миша руу эхлээд Егорка-тагтаачин, дараа нь Васка-дарваан хүрч очив. Тэд Миша руу тасалбараа сарвайж, мөнгөө буцааж авахаар шаардав. Гэтэл Генка түүнд оролцож, Мишаг халхлан зогсоод боовны мухлагийн худалдагчийг дуурайж нялуун дуугаар хэлсэн нь:

	— Уучлаарай эрхэм ээ. Худалдсан юмыг буцааж авдаггүй. Лангуунаас холдолгүй мөнгөө тоолж үздэг юм гэв.

	Аюултай шуугиан дэгдэв. Энэ бүхэн бол дээрэм тонуул гэж Борька хашхирлаа. Егорка, Васька хоёр мөнгөө буцааж авахыг шаардана. Юра дөлж зогсоод ёжтой инээмсэглэнэ.

	Миша Генкаг хойш нь болгож, хашхирч байгаа хүүхдүүдийг тайвнаар тойруулж хараад сугалааны мөнгийг гаргаж ирэв. Тийнхүү мөнгө гаргаж ирэхэд нь цөм дуугүй болов.

	Миша мөнгийг тоолж үзвэл яг гучин рубль байхад арын хаалганы гишгүүр дээр тавиад салхинд хийсгэхгүйн тул чулуугаар дарав. Тэгээд хүүхдүүд рүү эргэж хэлсэн нь:

	— Энэ мөнгө над хэрэггүй. Үүнийг эргүүлж авч болно. Юра Борька хоёр манай жүжгийг яагаад тасалдуулах гэж байгаа юм бэ? гэдгийг л бодоцгоогоорой. Юра бол тагнуулчдын клубт явдаг байсан. Гэтэл тэр тагнуулчид нь хөрөнгөтний төлөө зогсож, бидний өөртөө клубтэй болохыг хүсэхгүй байгаа юм. Борькагийн тухайд бол ярих ч юм алга. Ийм л байна. Одоо хэн сайн сэтгэлгүй нь мөнгөө аваад оронд нь тасалбараа тавиг гэлээ.

	Миша дуугүй болж, батарейн дээр буруу харж суув.

	Гэтэл хэн ч мөнгө рүү очсонгүй. Хүүхдүүд ичингүйрэн бие биесээ харав. Дор бүрдээ тасалбараа буцааж өгөхийг бодоогүй царай гаргаж байв.

	Тэр үеэр Генка гал командын шатаар авирч гараад агаарын замыг яаран тайлав.

	— Буу. Битгий хөдөлгө! гэж Борька хашхирлаа.

	Гэвч хэц, жижиг дугуйтайгаа хэдийн газарт унав. Генка шатнаас үсрэн бууж Борькагийн дэргэд очоод: — Чи юугаа алдчихаа вэ? Биднийг юу ч мэдэхгүй гэж бод оо юу? Бүгдийг мэднэ шүү! Зоорины тухай, хайрцгуудын тухай ч мэднэ. За, эндээс зайл! гэв.

	Борька бүгдийг тойруулж хялайн хараад, газраас хэцээ авч эвхсээр тэндээс яваад өглөө.

	
27 дугаар бүлэг : НУУЦ

	— Юу? Чалччихаа юу? Ээ, хагархай хэнгэрэг чамайг! гэж Миша Генкад уурлав.

	— Аа би түүнд юм хэлэхгүй байх ёстой юм уу? Тэр чинь жүжиг тасалдуулна. Тэгэхэд нь би дуугүй байх ёстой гэж үү? гэж Генка биеэ өмөөрлөө.

	Хүүхдүүд Славагийнд сууцгааж байв. Тэдний тасалгаа уудам, саруул юм. Шал дээр хивс дэвсжээ. Ширээн дээр чийдэнгийн сайхан бүрхүүл тавьсан байв. Жавдан сандал дээр жижигхэн цоохор жинтүүнүүд харагдана.

	Генка төгөлдөр хуурын өмнө, эргэдэг дугуй сандал дээр суугаад нот бүхий дэвтрийн хуудаснуудыг үзэж байв. Тэр буруугаа мэдэж байвч түүнийгээ нуухын тул хөхиүн байдал үзүүлж, ам хамхилгүй чалчина.

	— «Панганини»... гэж Генка уншаад: — Энэ Панганини гэдэг чинь хэн бил ээ? гэв.

	— Энэ бол алдартай хийлч хөгжимчин! дайснууд тоглолтын өмнө хийл хөгжмийн нь утсыг тасалчихсан байхад ганц утсаар нь хөгжимдөж байсныг хэн ч анзаарахгүй байжээ гэж Слава тайлбарлав.

	— Гайхуулж дээ? Аавын галт тэрэгний галч Панфилов гэдэг хүн байсан. Тэр бол лонхоор дуртай дуугаа хөгжимддөг юм. Тэгэхэд чиний тэр Панганинийг лонхоор хөгжимдүүлээд үзэх юм сан гэж Генка хэллээ.

	— Чамтай юу ч ярих вэ дээ! Чи хөгжим огт ойлгохгүй... гэж Слава уурсав.

	— Миний ярихыг хориглосон юм уу? гээд Генка төгөлдөр хуур луу түлхэн, эргэдэг сандал дээр хэд хэд эргэв.

	— Генка, юу ярихаа бодох хэрэгтэй юм. Хэрэв чи бодсон бол Борькад хайрцгийн тухай донгосохгүй л байх байсан гэж Миша гунигтай дуугарав.

	— Тэгэх тусмаа л тэр харцагануудад чинь юу ч байхгүй гэж Слава хэлэв.

	— Үгүй, бий. Тэнд утас байгаа юм гэж Генка сөргөцөлдөв.

	— Чи тэнд утас бий гэж яагаад тэгтлээ итгэсэн юм бэ? гэж Слава асуулаа.

	— Итгэж байна. Тэгээд л гүйцээ! гэж Генка ширэвхийв.

	— Чи юу ч мэдэхгүй байж дандаа дэмий чалчиж байх юм! Тэнд өөр юм байгаа гэж Миша хэллээ.

	— Юу?

	— Ай, би чамайг, дахин цуураг гэж тэгж хэлж өгөх хэрэг үү?

	— Ээ, Бурхан минь! гээд Генка цээжиндээ гараа нааж: — Намайг эндээс босгохгүй нь ээ! Бас...

	— Өглөө болтол залбир. Юутай ч гэсэн огт хэлж өгөхгүй. Чи бол дандаа хагархай хэнгэрэг шиг байсан, тэр хэвээрээ л байна гэж Миша үгийг нь таслан хэлэв.

	— Харин би дэмий яриагүй шүү дээ. Тэгэхлээр чи над ярьж өгч болно гэж Слава хэлэв.

	— Би та нарт юу ч хэлэхгүй! Ноцтой хэргийн талаар та нарт итгэж болохгүй, би үзэж байна гэж Миша ууртай хэллээ.

	Хүүхдүүд бие биесээ хялайн хэсэг зуур дуугүй байсны эцэст Слава:

	— Ер нь юмыг нууна гэдэг чинь шударга биш хэрэг. Бид гурвуул л зооринд мөлхөж орсон. Тэгэхлээр бидний хооронд нуух юм байх ёсгүй гэж хэлэв.

	— Би мэдсэн гэж үү? гэж Генка хэлээд Мишад хандаж: — Би хайрцгууд ч хайрцгууд л... гэж бодсон. Миша над хэлж өгөөгүй шүү дээ. Өөрөө ямар нэг юм нууж байж бусдыг буруутгаж байна гэв.

	Миша дуугүй байв. Тэр ор тас худал биш гэдгийг ухамсарлаж байжээ. Генкад урьдчилж хэлэх хэрэгтэй байсан юм. Ер нь ч найзгүй юм хийж л дээ. Өөрийнхөө сэжиглэлийг хүүхдүүдтэй хуваалцах л ёстой байсан. Гэвч... тэгвэл өнөөх чичлүүр хутгыг яах вэ? Бас чичлүүр хутганы тухай ярих гэж үү? Үнэндээ ч найдвартай хүүхдүүд болохоор нууц алдахгүй. Генка ч хамаг учрыг нь мэдэх юм бол чалчихгүй. Тэгвэл чичлүүр хутганы тухай ярих уу?.. Тэгэхлээр Филиний тухай, Никитскийн тухай яриад л харин чичлүүр хутганы тухай одоохондоо ярихгүй байя гэтэл мэдэгдэх л болно... Чичлүүр хутганы тухай ч ярьж болно... ганц мод гал болдоггүй гэгчээр ганцаараа юу ч хийж чадах билээ...

	Гэлээ ч гэсэн Миша:

	— Хүний мөр дээр толгой байвал тэр хүн уураг тархиараа л хөдөлж байх ёстой... Тэгээд ч «урьдчилж хэлсэнгүй л дээ!» хэмээн бувтнав.

	Түүний үгэнд эвлэрэх төлөв байгааг Генка мэдээд биеэ улам өмөөрч эхлэн:

	— За Миша чи ойлго, би яаж мэдэх юм бэ? Чамайг биднээс ямар нэг юм нууж байна гэж би бодсон гэж үү? Би бол чамаас юу ч нуугаагүй шүү дээ... гэв.

	— Ер нь ч чи биднээс их юм нуудаг. Тэгээд юу ч ярихгүй байна гэж Слава гоморхов.

	— За яах вэ, би та нарт ярьж өгье. Харин энэ бол маш нууц. Нэг хүн над итгэж энэ нууцыг хэлж өгсөн юм. Над итгэж хэлсэн... гээд хүүхдүүдийн шохоорхож гөлөрсөн царайг харж алгуур өгүүлсэн нь: — Над Полевой итгэж хэлсэн юм. За над хэн итгэж хэлсэн байна даа! гэв.

	Генкагийн нүдний цэцгий том болж хараа нь Миша дээр тогтов. Слава ч бас л Миша руу маш анхааралтай харав. Тэр, Миша, Генка хоёрын ярианаас Полевойн тухай, Никитскийн тухай мэдсэн байжээ.

	— За тэгэхлээр юуны өмнө энэ талаар хэзээ ч, хэнд ч, яасан ч ам алдахгүй гэж шударгаар тангарагла! гэж Миша үргэлжлэн хэлэв.

	— Ачит хүний төлөө ариун тангаргаа өгье! гэж Генка баяртай хэлээд гараа атгаж хэнхдэг рүүгээ дэлсэв.

	— Нэр төрөөрөө тангараглая! гэж Слава хэллээ.

	Миша босож өлмий дээрээ гишгэсээр хаалганы дэргэд очиж аяархан онгойлгоод хонгил руу харснаа хаалгыг сайн хааж, тасалгаа дундуур анхааралтай хараад, жавдан сандал доогуур шагайж, унтлагын өрөөний хаалга руу хуруугаараа заан:

	— Тэнд хэн ч байхгүй юу? гэж шивнэн асуув. 

	— Байхгүй гэж Слава бас шивгэнэн хариулав.

	— За тэгвэл гэж Миша шивгэнэн хэлээд хажуу тийш сэм эргэн харж: — Никитскийн дээрэмчдийн дотор түүний дотнын туслагч бий гэдгийг мэдэж авцгаа. Түүний нэр... гээд хэсэг зуур дуугүй болсноо Филин! за ийм байна! гэж учиртайхан хэлэв.

	Хүүхдүүдэд туйлын хачин сэтгэгдэл төржээ.

	Генка амаа ангайж, нүд нь бүр дүрлийчхээд сандал дээр урагш бөхийн сууж, үс нь хүртэл хачин сагсайж, тал тал тийш өрвийгөөд, дөнгөж сая сонссон сонин мэдээнд цочирдсон мэт байв. Слава, нүд рүү нь шороо орсон мэт байн байн анивчиж сууна.

	Түүний сэтгэл хөдөлсөнд Миша бахархан улам цаашлуулж үргэлжлэн ярьсан нь:

	— За тэгээд... би өнөөх зооринд ороод гарсан өндөр хүнийг сэжиглэдэг юм... Яагаа вэ дээ, Кавказ цамцтай?.. Тэр чинь... Никитский шүү дээ? гэв.

	Генка сандлаас золтой ойчсонгүй. Слава жавдан дээрээс босож Миша руу мэгдэн харав.

	— Юу?.. Энэ үнэн үү? гэж тэр арайхан хэлэв.

	— За, тэр бас гэж Миша мөрөө хавчисхийлгээд: — Би тийм юмаар даажигнах гэж үү! Тоглоом биш шүү. Би түүнийг дуугаар нь таньсан... Үнэндээ царайг нь хараагүй, гэвч тэр бол зүсээ хувиргасан нь тодорхой... гэв.

	— За, тэр дээ! гэж Генка эцэст нь зэмлэнгүй хэлж амжив.

	— Юу, за тэр дээ гэж? Чи хамаагүй чалчдаг шүү дээ!

	— Тийм л юм бол сэргийлэхэд яаралтай мэдэгдэх хэрэгтэй гэж Слава хэлэв.

	— Болохгүй гээд Миша юм бодсон царай гаргав.

	— Яагаад?

	— Болохгүй гэж Миша давтан хэлэв.

	— Харин? яагаад? гэж Слава гайхав.

	— Бүгдийг зохих ёсоор магадлах хэрэгтэй гэж Миша булзааруулан хариулав.

	— Юуг нь магадлахыг мэдэхгүй байна гэж Слава мөрөө хавчаад: — Түүнийг Никитский мөн гэдэгт чи огт итгэхгүй байлаа ч гэсэн харин тэр чинь Филин биз гэв.

	Маргах байдал бий болов. Слава тийм хянуур ажээ! Одоогоор тийнхүү хэлэлцэвч тэр хүн Филин мөн эсэх нь тодорхойгүй бил ээ...

	Миша босож шийдмэгээр өгүүлсэн нь:

	— Би та нарт хараахан цөмийг нь яриагүй. Манайд очицгооё гэв.

	Хүүхдүүд Мишагийнх руу явцгаалаа. Байшингийн хоорондуур орохдоо Генка ийш тийш сэжигтэйгээр харав. Одоо л Никитский энд гараад ирэх гэж байгаа мэт түүнд санагджээ...

	
28 дугаар бүлэг : НУУЦ ТҮЛХҮҮР

	Хүүхдүүд Мишагийнд очоод ширээ тойрч чимээгүй сууцгаав.

	Хэдийн үдэш болсон боловч Миша гэрлээ асаасангүй.

	Генка, Слава хоёр ширээний цаана Мишаг ажиглаж, амьсгал даран сууна. Миша хаалга дуугарахгүйг хичээж аяархан түгжээд, хөшгөө хаахад тасалгаа дотор бараг харанхуй болов. Энэ бүх урьдчилсан арга хэмжээг аваад шүүгээ дотроос боодолтой юм гаргаж ширээн дээр тавив.

	— Одоо үзэцгээ гэж Миша нууцгайлан шивгэнэж хэлээд боодолтой юмыг задлав.

	Генка, Слава хоёр урагшаа ахиад бүр ширээн дээр суучхав. Мишагийн гарт чичлүүр хутга үзэгдлээ.

	—Чичлүүр хутга... гэж Генка шивгэнэв.

	Гэтэл Миша хуруугаа гозойлгон зангаж:

	— Чимээгүй! Харж бай гээд хутган дээрх тэмдгийг үзүүлж:

	— Чоно, дигваранз, саргай цэцэг... Харж байна уу? Ийм байна. Аа одоо хамгийн гол нь... гээд ишийг нь жүжигчний маягаар суга татан, доторх хальсыг нь гаргаж ирээд ширээн дээр дэлгэв.

	— Нууц түлхүүр гэж Слава шивгэнээд Миша руу асуух мэт харав.

	— Тийм гэж Миша батлан хэлээд: — Нууц тэмдэг. Аа үүнийг тайлах түлхүүр нь хуйндаа бий. Мэдэв үү? Аа тэр хуй нь... Никитскийд байгаа... Ийм л байна. Харин одоо сонсож бай...

	Тэгээд Миша дуугаа бүр нам болгож, нүдээ эргэлдүүлэн дохиод «Хатан хаан Мария» хэмээх хөлөг онгоцны тухай түүнийг сөнөөсөн тухай, Владимир гэдэг цэргийн даргын алагдсан тухай... нөхдөдөө ярьж өглөө. Тасалгаанд бүр харанхуй болов. Гэр доторх хамаг юм мөхсөн мэт чимээгүй байв. Гагцхүү усан хоолой дотор хааяа ус бөглүүхэн шожигнон дуугарч, тэнэмэл муурын гунигтай, үргэлжилсэн дуу шатан дээр гарна. Харанхуйд танихгүй хөлөг онгоцнууд, алс холын зэлүүд нутаг хүүхдүүдэд харагдах шиг болно.

	Миша босоод унтраалгаа эргүүлэв. Жижигхэн чийдэн бүрхүүл дор гялсхийн асаж хүүхдүүдийн уймарсан царай, цагаан бүтээлэгтэй ширээг гэрэлтүүлэхэд дээр нь байсан чичлүүр хутганы ган ир гялалзаж, хүрэн ишийг нь ороосон хүрэл могой шаргалтан харагдав...

	— Энэ юу байж болох вэ? гэж Слава нам чимээгүй байдлыг эхлэн эвдэв.

	— Хэлэхэд хэцүү гээд Миша мөрөө хавчиж: — Полевой ч юу болохыг мэдэхгүй юм. Харин Никитский л мэдэх байх. Тэр чинь энэ хальсан дээрх нууцыг тайлахын тул чичлүүр хутгыг эрж байгаа юм. Тэгэхлээр энэ бол түүнд бас л нууц байгаа хэрэг. Тэрнээс, яах гэж чичлүүр хутганы хойноос хөөцөлдөх юм бэ? гэв.

	— Цөм толь мэт тодорхой байна хэмээн Генка ярианд оролцож, — Никитский эрдэнэ хайж байна. Үүнийг л эрээд байж л дээ. Аа тэр эрдэнэ хаа байгааг чичлүүр хутга дээр бичжээ. Аяа, тэнд мөнгө байх ёстой доо!.. гэв.

	— Үнэндээ энд ямар ч эрдэнэ байх ёсгүй. Никитский энэ хутганы төлөө хүн алсан шүү дээ. Жишээлбэл Генка чи мөнгөний төлөө хүн алах байсан гэж үү? хэмээн Слава хэлэв.

	— За-а... мөн ч зүйрлэв ээ? Нэг нь би, нөгөө нь Никитский. Би бол алахгүй л байх байсан. Харин энэ бол Никитскийд шүлс хаяхтай адилхан. Никитский чинь хөрөнгөтөн шүү дээ. Гэтэл хөрөнгөтөн бол мөнгөний төлөө төрсөн эцгээ хутгалдаг юм гэж Генка хэллээ.

	— Үүнд цэргийн ямар нэг нууц ч байж магадгүй. Энэ бүхэн бол дайны үед, цэргийн хөлөг онгоцон дээр болсон явдал шүү дээ... гэж Слава хэлэв.

	— Би ч энэ тухай хэдийн бодсон юм гэж Миша хэлээд: — Никитскийг германы тагнуул гэж бодъё. Тэгвэл тэр яагаад хорин нэгэн онд чичлүүр хутга эрж байдаг бил ээ. Дайн аль хэдийн дуусчихсан байлаа шүү дээ гэв.

	— Ер нь ямар ч нууц тэмдгийг түлхүүргүйгээр тайлж болно. Эдгар По-д... гэж Слава үргэлжлэн ярьтал:

	— Мэднэ, мэднэ гэж Миша үгийг нь таслаад

	— «Алтан цох»-ыг уншсан. Энэ бол шал өөр хэрэг. Хар л даа... гэхэд нь цөм хальс руу тонгойв. — Үзэж байна уу? Энд зөвхөн цэг, зураас, тэг ийм л гурван төрлийн тэмдэг байна. Хэрэв тэмдэг нь үсэг байсан бол энд гуравхан үсэг л орж байна. Харж байна уу? Энэ тэмдгүүд зураасаар бичигдсэн байна гэв.

	— Зураас бүр нь үсэг байж магадгүй гэж Слава хэллээ.

	— Би ч энэ тухай бодсон. Гэвч энд олонх нь таван тэмдэгтэй зураас байгаа юм. Тоолоод үз л дээ! Яг далан зураас байгаагийн дөч нь таван тэмдэгтэй юм. Тэгэхлээр далан зураасанд нэг үсэг дөч дахин бичигдсэн байх ёсгүй гэж Миша хариуллаа.

	— Цэцэрхээд байж яах вэ. Хутганы хуйг эрэх хэрэгтэй. Тэгээд ч Никитский энд байна гэж Генка хэллээ.

	— Гэвч энэ бол Никитский мөн биш нь бас л тодорхойгүй байна. Энэ чинь зөвхөн чиний л санал шүү дээ. Миша, тийм үү? гэж Слава татгалзав.

	— Ямар ч гэсэн энэ бол Никитский мөн. Энд байгаа Филин чинь Никитскийтэй нэг бүлэг юм. Тийм үү, Миша? гэж Генка зөрөв.

	Миша жаахан түгдэрснээ шийдмэгээр толгой сэгсэрч:

	— Би нэгэнт л та нарт бүгдийг нь ярьж өгснөөс хойш шударга л байх хэрэгтэй. Тэр хүн Филин мөн эсэхийг... би мэдэхгүй байгаа нь хамаагүй гэж хэлэв.

	— Яагаад мэддэггүй юм бэ? гэж хүүхдүүд сандран асуув.

	— Тэгвэл, Полевой над зөвхөн Филин гэдэг нэр л хэлж өгсөн. Аа тэр нь энэ Филин мөн эсэхийг тогтоох хэрэгтэй. Филин нар олон шүү! Харин би яагаад ч юм энэ хүнийг л мөн гэж боддог.

	— За-а гэж Слава унжруулан хэлээд: — Хоёр үл мэдэгчтэй тэгшитгэл байна шүү дээ?! гэв.

	— За тэр, тооны ухаан дэлгэж гарлаа. Энэ бол өнөөх Филин мөн л тодорхой байна. Нүүрийг нь харваас дээрэмчин мөн.

	— Нүүр бол нотлох баримт биш гэж Слава зөрөв.

	— За тэгвэл бидэнд нотлох баримт байхгүй гэдгийг би зөвшөөрч байна. Гэвч зохих ёсоор нь л авч хэлэлцье. Тэгэхлээр байзнаарай. Нэгдүгээрт Филин гэдэг нэр тохирч байна. Цаашилбал тэр сэжигтэй хүн үү, үгүй юу? гэвэл сэжигтэй хүн гэдэг нь тодорхой байна. Ер нь панзчин... одоо хоёрдугаарт тэд бузар ажил хийдэг үү? гэвэл хийдэг. Агуулах дахь зоорь, хайрцгууд, хадаастай хаалга, хаалттай нүх... одоо гуравдугаарт тэр өндөр, сэжигтэй хүн үү, үгүй юү? гэвэл сэжигтэй. Гудамж руу харахдаа нүүрээ халхлахыг нь харцгаасан биз дээ? Бас дууг нь би таньсан... Яах вэ, энэ бол Никитский биш байг. Гэвч тэнд ямар нэг дээрэмчин ажиллаж байгаагийн баримт байна шүү дээ. Тэнд цагаан гвардичууд ч байж магадгүй. Тагнуулууд ч байж болно. Бид гараа хумхиад сууж байж болох уу? Аа? Болох уу? Үгүй! Энэ дээрэмчнийг илрүүлэх нь бидний үүрэг гэж Миша ярилаа.

	— Зүйтэй, дээрэмчнийг баривчилж, хутганы хуйг булааж аваад, эрдэнэсийг адилхан гурав хувааж авна гэж Генка дэмжлээ.

	— Эрдэнэсээ боль. Чи битгий өрсөлдөж яриад бай. Тэгэхлээр одоо бид үнэндээ сэргийлэхэд мэдэгдэж болно. Гэвч... гэнэт тэнд юу ч байхгүй байвал яана? Гэнэт тэгвэл? Яах вэ? Биднийг зүгээр л шоолно доо. Үгүй! Эхлээд бүгдийг зохих ёсоор магадлах хэрэгтэй... Энэ хүн Филин мөн үү, биш үү, тэд зооринд юу нуув гэдгийг тогтоох гол нь тэр цагаан цамцтай, өндөр хүнийг мөшгөж, хэн болохыг нь мэдэх хэрэгтэй гэж Миша уцаарлан ярив.

	— Хэцүү хэрэг байна гэж Слава хэлснээ Генкагийн шоолонгуй харцыг ажиглаад: — Үнэндээ бид дээрэмчнийг илрүүлэх ёстой. Гэвч энэ бүхнийг сайн эргэцүүлж бодох хэрэгтэй гэж нэмж хэлэв.

	— Тийм ээ, бодно. Бүгдийг бодож хийсэн байх хэрэгтэй. Бид ингэнэ. Филин Борька хоёрт сэжиг авхуулалгүй ээлжээр мөшгөнө. Тэгээд бид энэ бүх дээрэмчдийг мөшгөж, бүгдийг илрүүлсэн цагтаа чекад3 мэдэгдэнэ гэж Миша өгүүлэв.

	— Тэгвэл ч сайн л даа! Бүхэл бүтэн тагнуулчдыг илрүүлнэ гэж Генка хэллээ.

	— Аа чи тэгээд л тагнуулчид илэрчихнэ гэж бодож байна уу? Харин тэгж илрүүлчихвэл бид өөрсдийгөө ёстой хэн болохоо үзүүлэх нь тэр. Тэгэхдээ энэ бол тайзны араас хашхирах гэсэн хэрэг биш гэж Миша хэлэв.

	Гуравдугаар хэсэг : ШИНЭ ТАНИЛУУД

	
29 дүгээр бүлэг : ЭЛЛЕН БУШ

	Хэд хоногийн дараа Миша Том Шурка хоёр нүүрний будаг авахаар Смоленскийн зах руу явцгаав. Тэр хоёртой Генка гудамжинд дайралдлаа. Тэр Филиний агуулахын үүдэнд явж байжээ.

	— Чи энд яагаад тэнэж яваа юм бэ? Хамт явж будаг авцгаая гэж Шура хэллээ.

	— Зав алга гэж Генка ихэмсэг хариулаад Мишатай сүрхий харалцав.

	Миша, Шура хоёр зах дээр хүрч очлоо. Лангуунуудын дагуу бөөн хүн бужигнаж байв. Тэнэмэл хүүхдүүд ийш тийш гүйлдэн, эгшигт хайрцаг сөөнгөтөн дуугарч, цагны наймаа хийгчид шуугилдаж байлаа. Хуучин хийцтэй бүрх малгай өмссөн гунигт эмгэд эвдэрхий цоож, лааны зэс суурь худалдацгаана. Хөдөөгийн нэгэн хөлөрсөн залуу өглөөнөөс эхлэн гармони зарсан бололтой. Өөрийг нь тойрсон хөгжим сонирхогч хүмүүст ганцхан л «Хэлмэгдэл»-ийг дарж өгнө. Хүний өнгөрсөн явдлыг бүрэн тодорхойлж, ирээдүй хойчийг нь айлтгасан бичигтэй дугтуй чирсэн тоть шувуу явж байв.

	Намирсан банзал өмсөж, тод өнгийн алчуур зангидсан цыган хүүхнүүд хөлхөлдөнө. Хуучин юмсын зах зээл хязгааргүй мэт санагдана. «Бүгдийг театрын төлөө» худалдагч өвгөний дэргэд хүүхдүүд зогсож байтал гэнэт Мишагийн мөрнөөс нэг хүн гэдрэг татав. Миша эргэж харвал уран нугарагч охин байлаа. Тэр охин жирийн бошинз өмссөн бөгөөд жүжигчинтэй ер адилгүй байлаа. Тэр Мишад гараа өгч:

	— Сайн байна уу, зодоонч оо! гэв.

	Түүний ивээлт дууны өнгө Мишад таалагдаагүй учир зэвүүнээр:

	— Сайн гэж хариулав.

	— Чи яасан ууртай байх юм бэ?

	— Би ер уурлаагүй. Зүгээр л байна.

	— Чиний нэр хэн гэдэг вэ?

	— Миша.

	— Аа миний нэр Эллен

	Миша хөмсгөө өргөж:

	— Энэ «Эллен» гэдэг чинь юу гэсэн үг вэ гэв.

	— Миний нууц нэр. Эллен Буш. Жүжигчин бүхэн нууц нэртэй байдаг. Аа миний жинхэнэ нэр бол Елена Фролова.

	— Чамтай хамт тоглосон тэр жаал чинь хэн гэдэг юм бэ?

	— Миний ах Игорь.

	— Аа сахлаа хуссан нь?

	— Ямар?

	— Танай өнөөх ахлагч. Эзэн юм уу?

	Лена инээж:

	— Эзэн гэнэ үү? Тэр чинь миний аав гэв.

	— Тэгвэл чи түүнийг яагаад Буш гэдэг юм бэ?

	— Энэ бол бидний нууц нэр гэж би чамд тайлбарласан шүү дээ.

	— Та нар дандаа гудамжаар явж байдаг юм уу?

	— Үгүй. Аав гэрээ хийсэн. Тэгээд бид улирал эхэлмэгц Соломонскийн циркт орно. Чи тэнд байсан уу?

	— Тийм ээ, байсан. Харин манай байранд өөрийн драмын бүлгэм бий. Найруулагч нь энэ байна гээд Миша Шураг заав. Шура цэх болж толгойгоо ихэмсгээр бөхийлгөв.

	— Ням гарагт манай анхны тоглолт болно. Гайхамшигтай сайхан жүжиг дээ. Ахтайгаа хамт очоорой. Жүжгийн дараа та нар тогло гэж Миша үргэлжлэн ярив.

	— Тэгье. Би Бушид хэлнэ гэж Лена хэлээд юм бодсоноо: — Аа гаралтад хэдийг төлөх юм бэ? гэж асуулаа.

	— Юу? гэж Миша ойлголгүй асуув.

	— Гаралтад хэдийг төлөх вэ? Та нар бидний тоглолтод хэчнээнийг төлөх юм бэ?

	Миша сандарч:

	— Төлөх өө? Чи солиоров уу? Энэ чинь өлсгөлөн болсон Ижил мөрний дагуух нутгийн хүүхдүүдийн төлөө тоглох жүжиг. Манай бүх жүжигчид үнэгүй тоглодог.

	— Мэ... мэдэхгүй. Буш лав зөвшөөрөхгүй байх гэж хэлээд Лена тээнэгэлзэн толгой сэгсрэв.

	— Тэгвэл хэрэггүй л дээ. Та наргүйгээр болно. Өлсөгчдөд туслахын тул бусдыг хохироох юм. Та нар тэднээс олз олох гэж байна. Ичмээр юм биш үү?

	— Битгий уурла, битгий уурла! гээд Лена инээж

	— Чи яасан ууртай юм бэ. Бид Игорьтой зугаалах зөвшөөрөл аваад та нар дээр очъё. Тэгэх үү? гэв.

	— Тэг.

	— За, баяртай гээд Лена, Шура тэр хоёр луу гараа сунгаж:

	— Чи л битгий уурлаарай даа гэв.

	— Би уурлахгүй гэж Миша хариулав.

	Ленаг явсан хойно Шурад:

	— Ёох, энэ охин чинь залхаачихлаа шүү! гэж Миша хэллээ.

	
30 дугаар бүлэг : ТОГЛОЛТЫН ЮМ АВСАН НЬ

	Тэд будаг сонгож эхлэв.

	— Энэ хамгийн тохиромжтой доо гээд Шура хайрцагтай харандаа гартаа эргэлдүүлж: — Үүнийг «Гүн улаан» өнгө гэдэг юм.

	— Ав, Мишка гэв.

	Миша халаасандаа гараа хийнгүүт түрийвч нь алга болсныг мэдэв. Өмнө нь байсан хамаг юм эргэлдэв. Бөөн хүн дундуур тэнэмэл жаалын бараа жирсхийн харагдлаа. Миша чанга гэгч хашхираад хойноос нь ухасхийлээ.

	Тэнэмэл жаал лангуунаас зулбан гарч, нарийн гудамж руу ороод уранхай урт дээлдээ тээглэсээр гүйв. Дээлийн нь цоорхойгоор хэртэй хөвөн цувж, ханцуй нь газар шүргэн салбана. Тэр жаал нэвтрэх чөлөө рүү гүйн ороход Миша ч түүнээс хоцролгүй хөөсөөр нэгэн эзгүй газар гүйцэж очив. Миша тэр жаалын мөрөн дээрээс шүүрэн авч гүнээ амьсгаадсаар

	— Аль өгөөд орхи! гэж хэлэв.

	— Надаар битгий оролд, би сэтгэл мэдрэлийн өвчтэй хүн шүү! гэж тэнэмэл жаал муухай хашхиран нүдээ цагаанаар эргэлдүүлэхэд, түүний хөө болсон хар царай аймшигтай харагдана.

	Тэр хоёр барилцаад авлаа. Тэнэмэл жаал чарлаад хазчихав. Миша түүнийг унагаж газарт шахан, түрийвчээ эрж нооронхой муухай хувцсыг нь тэмтэрнэ. Тэнэмэл жаал тийчлэн Мишагийн гарыг хазчихлаа. Миша түүний ханцуй дээрээс угзартал ханцуй нь дээлээсээ тасраад түрийвч нь газарт унав. Миша түрийвчээ шүүрч авлаа. Уур нь маш их хүрчээ. Драмын бүлгэм байгуулах гэж хэчнээн явж, гуйж, ятгаж, Гоголийн зохиолоо хүртэл өгч ямар их ажил хийсэн бил ээ! Гэтэл энэ муу хулгайч золтой л цөмийг нь баллачихсангүй! Бас хүүхдүүд түүнийг өөрөө л тэр мөнгийг ашиглачихлаа гэж бодох байсан... Үгүй! Үүнийг дахиад нармийлгах хэрэгтэй.

	Тэнэмэл жаал нүүрээрээ газар хатган хэвтэж байв. Түүний туранхай бохир хүзүү нь эрэгтэй хүний дээлийн том зах дотор улам ч нарийхан мэт харагдана. Тасархай ханцуйгаар шарх сорви болсон ер бусын чөргөр муухай гар цухуйна.

	— Яамай. Хэвтэж байгаа хүнийг цохидоггүй юм...

	Миша тэнэмэл жаалыг хөлөөрөө аяархан ёворч:

	— Хулгай хийх ямар байдгийг мэд... гэв. Тэнэмэл жаал газарт хэвтсээр л байлаа.

	Миша хэдэн алхам холдсоноо эргэж гунигтайгаар:

	— За бос, баашилж бол оо биз дээ! гэв.

	Тэнэмэл жаал өндийж суулаа. Тэгээд уйлагнан, нударгаар нүүрээ арчиж:

	— Дийлэв үү? Аан... гэж үглэв.

	— Аа, чи яах гэж түрийвч авсан бэ? Би чамд гар хүрээгүй шүү дээ.

	— Чи чөтгөр шулам руугаа тонил!

	— Уурла, уурла. Тэгвэл би чамайг бас дахиад нэрмээд өгье... гэж Миша хэлэв.

	Гэвч уур нь гарчхаад нэрмэхгүйгээ мэджээ.

	Тэнэмэл жаал уйлагнасаар тасархай ханцуйгаа авав. Дээл нь ярагдаж хавирга нь хэрзийсэн туранхай бие нь харагдана. Дээлийн нь дотуур цамц ч алга. Миша ханцуйг нь хараад явган сууж:

	— Чи үүнийг яаж оёх юм бэ гэв.

	Тэнэмэл жаал ханцуйгаа эргэлдүүлэн, дуу гарсангүй.

	— Мэдэж байна уу? Манайд очъё. Ээж оёод өгнө! гэж Миша хэллээ.

	Тэнэмэл жаал өөдөөс нь итгэлгүйхэн харж:

	— Зодмоор байна уу...

	— За хаанаас даа!.. Чиний нэр хэн бэ?

	— Михайл.

	— Сайн байна! Намайг бас Михайл гэдэг. Манай клубт очъё

	— Би танай клубийг үзээгүй!

	— Боль доо явъя. Тэнд, охид чиний ханцуйг дор нь л оёод өгнө.

	— Танай охидыг би үзээгүй!

	— Клубт очих дургүй байвал манай гэрт очъё. Манайд хоол ид

	— Танай хоолыг би үзээгүй!

	— Яасан зөрүүд юм бэ? гээд Миша уурлаж: — Чамайг явъя гэж байна шүү! гээд босож тэнэмэл жаалын бүтэн ханцуйнаас татаж: — За, бос! гэв.

	— Тавь! гэж тэнэмэл жаал хашхирсан боловч хожимджээ.

	Утас шажигнаж. Өрөөсөн ханцуй нь Мишагийн гарт үлдэв.

	— За тэр гэж Миша сандран үглээд: — Чамд шууд явъя гэж хэлсэн шүү дээ гэв.

	— Аа чи хүч хэрэглэх гэж байна уу? Тэгж байх шив дээ...

	Одоо тэнэмэл жаалын дээл ер ханцуйгүй болж, хоёр нүцгэн гар нь л санжиж байв.

	— За яах вэ. Манайд очъё гэж Миша шийдмэг хэлээд хоёр ханцуйг нь авч: — Аа, явахгүй бол өгөхгүй. Ханцуйгүй чигээрээ л яваарай гэв.

	
31 дүгээр бүлэг : ТЭНЭМЭЛ КОРОВИН

	«Ээж биднийг яаж угтах бол? Хөөх вий дээ. Яах вэ? нэгэнт л хийсэн хэрэг» гэж Миша тэнэмэл жаалтай зэрэгцэн алхаж явахдаа боджээ.

	Генка ч өнөө газраа байж байв. Тэр Миша болоод түүнтэй хамт яваа навсгар жаалыг гайхан харав. Тэндхийн хүүхдүүд ч тэднийг бас ширтэн харна. Миша мөнгөө тоолоод Славад өгч:

	— Май! Шуркаг ирэхээр өгөөрэй. Өөрөө худалдаж аваг. Над зав алга гэв.

	Тэд гэртээ хүрч ирэв. Миша тэнэмэл жаалыг тасалгаанд түлхэж оруулаад шийдмэгээр:

	— Ээж ээ, энэ жаал бидэнтэй хамт хоол идэх гэж ирсэн юм гэв.

	Ээж нь дуугарсангүй.

	— Би үүний ханцуйг санамсаргүй урчихлаа. Нэрийг нь бас Миша гэдэг юм гэж Миша нэмж хэлэв.

	— Аа овог нь? гэж ээж асуулаа.

	Миша тэнэмэл жаал руу харлаа. Цаадах нь шуухинаж:

	— Манай овог Коровин гэж ихэрхүү хэлэв.

	— За тэгвэл нөхөр Коровин явж нүүр гараа угаа гээд ээж нь шүүрс алдав.

	Миша түүнтэй хамт гал зуухны өрөө рүү явлаа. Гэвч Коровин гар нүүрээ угаах гэж онц хүсээгүй бөгөөд угаахын ч аргагүй байжээ. Тэр хоёр, гоожуурын өмнө зогссоноо буцаж тасалгаандаа ороод ширээний ард сууцгаав.

	Коровин тухтай хооллож, юм залгих бүрийнхээ дараа халбагаа ширээн дээр тавьж байв. Ширээний бүтээлэг дээр тохойлдсон газар нь хоёр бараан толбо тогтов.

	Миша ээж рүүгээ нүднийхээ булангаар харсаар чимээгүй хооллож байв. Ээж нь Коровины дээлийг сандлын түшлэгт өлгөөд ханцуйг нь залгаж байлаа. Коровиныг явсны дараа тааламжгүй яриа үүснэ гэдгийн Миша ээжийнхээ царайны байдлаар ойлгов. Тэгээд толгойгоо бөхийлгөж, дуугүй идсээр сууна.

	Ээж нь тэдэнд шөлний дараа шарсан төмстэй гамбир тавьж өгөв.

	Миша тавгаа зайлуулаад:

	— Ээж ээ, баярлалаа, би цадчихсан гэв.

	— Ид. Бидэнд хүртэнэ гэж ээж нь хэлэв.

	Ээж нь дээлийн ханцуйг залгачхаад дотрын нь уранхайг нөхөж суув.

	Коровин идэж дуусаад халбагаа ширээн дээр тавилаа.

	— За дээл чинь бэлэн боллоо гэж ээж нь дээлийг гар дээрээ дэлгэн барьж Коровинд өгөхдөө: — Энэ дээлтэй халууцахгүй юм уу? гэж асуулаа.

	Коровин шууд хариу хэлэлгүй босож дээлээ хэдрээд:

	— Зүгээр, бид сурсан юм... гэв.

	— Чамд төрөл садан бий юү дээ?

	Коровин дуугарсангүй.

	— Ээж, аав ч юм уу, хэн нэг хүн бий биз?

	Коровин хэдийн хаалганы тэнд оччихсон зогсож байв. Тэр шуухиначхаад бас л огт хариу хэлсэнгүй.

	Энэ хаашаа явах юм бол? Бас л гудамжинд гарах болов уу? гэж Миша бодно.

	Тэгээд ээж рүүгээ харалгүй:

	— Чи одоо хаашаа явах юм бэ? гэж асуув.

	Тэнэмэл жаал өөдөөс нь гайхан харснаа дээлийнхээ энгэрийг хуниад:

	— «Баяртай даа» гээд тасалгаанаас гарч одов.

	Миша хойноос нь гарлаа.

	— Хүлээ, энд харанхуй гээд Миша гарах хаалгыг нээж Коровиныг гаргаад: — За ирж байгаарай гэхэд, тэнэмэл жаал огт хариу хэлэлгүй шатаар уруудаж явав.

	
32 дугаар бүлэг : ЭЭЖТЭЙГЭЭ ЯРЬСАН НЬ

	Миша тасалгаандаа эргэж ирэв. Ээж нь оёдлын машины ард бөхийж суугаад утас сүвлэж байв. Миша цонхны дэргэд зогслоо. Оёдлын машины төмөрлөг хэсэг, ган эргүүлэг, үйлдвэрийн алтлагдсан таних тэмдэг нь наранд гялалзана.

	Миша ном уншиж дуугүй суув. Тасалгаанд нам гүм байв. Гагцхүү машины шажигнасан дуу тасалдан сонстоно. Тааламжгүй яриа үүсэх нь лав. Харин ээж нь ямар ч гэсэн ярьж гарна. Бушуухан л ярьсан нь дээр дээ.

	— Чи түүнтэй хаана танилцсан юм бэ? гэж эцсийн бүлэгт ээж нь эргэж харалгүй асуулаа.

	— Зах дээр. Тэр миний мөнгийг хулгайлсан юм.

	Ээж нь машинаа зогсоогоод Миша руу эргэж:

	— Ямар мөнгө? гэв.

	— Сугалааны. Би танд ярьсан шүү дээ... Шурка бид нар будаг худалдаж авсан юм.

	— За, тэгээд мөнгийг чинь тэр буцааж өгсөн үү?

	Миша инээмсэглэн:

	— Тэгэлгүй яах вэ! Би түүнийг хөөгөөд гүйцсэн. Тэгээд үнэндээ зодолдсон л доо...

	— Тэгж л танилц аа юу?

	— Тэгж танилцсан юм гээд Миша инээв.

	Ээж нь толгой сэгсрээд машин руугаа эргэж харав.

	— Хэлэх ч үг ялга. Тэнэмэл жаалтай гудамжинд зодолдоод сайхан юм болж дээ.

	— Ээж ээ, хэн ч хараагүй. Эзгүй газар байсан юм! Бид хоёр зодолдсон ч юм биш. Би л түүнийг газарт жаахан шахсан юм л даа.

	— За... гээд ээж нь дахин толгой сэгсэрч: — Аа чи түүнийг яах гэж энд авчирсан юм бэ? Эндээс юм хулгайлуулах гээ юү?

	— Тэр хулгай хийхгүй.

	— Чи яагаад тэгж бодсон юм бэ?

	— Тэгж бодож байна.

	Дахин чимээгүй болж, машины жигд торчигнох дуу гарна.

	— Та дургүй байна уу? гэж Миша хэлэв.

	Ээж нь хариу хэлэхийн оронд:

	— Ямар ч гэсэн л чи түүнийг нааш нь авчирмаар бол оо юу? гэж асуув. — Тэгээд өрөвдөө юү? гээд ээж нь эргэж Миша руу харлаа.

	— Юунд өрөвдөх юм бэ?! гээд Миша мөрөө хавчин: — Зүгээр л... Би түүний ханцуйг тасалчихсан юм. Тэрийг нь оёх хэрэгтэй шүү дээ гэв.

	— Тийм ээ, гээд ээж нь машинаа дахин эргүүлэв. Цагаан даавуу доош гулгаж сандлын хөлд хөврөн унав.

	— Гэлээ ч гэсэн түүнийг авчирсанд та дургүйцэж байна гэж Миша хэллээ.

	— Би энэ тухай яриагүй. Гэвч... ер нь олигтой танилцал биш л дээ. Нэгдүгээрт энэ. Хоёрдугаарт чи түүнийг гэртээ байлгая гэхээ л шахаж байсан. Энүүхэндээ л хэлэхэд чи эхлээд надтай зөвлөж болох байсан юм. Би ч бас л энэ гэрт зарим талаар холбогдолтой юм.

	— Энэ үнэн гэж Миша хүлээгээд: — Гэвч түүнийг өрөвдсөн юм. Тэр дахиад л гудамжинд гарна... хулгай хийнэ... гэв.

	— Тийм ээ, үнэндээ хөөрхий өрөвдмөөр... Одоо ийм хүүхдүүдийг асарч хүмүүжүүлэх гэж олон хүн авч байгаа. Гэвч... над тийм бололцоо байхгүйг чи мэдэж байна гэж ээж нь хэллээ.

	— За тэгвэл одоо тэнүүчлэх явдлыг устгана! Хүүхдийн ордон хэчнээнийг байгуулж байгаа гэж санана! гэж Миша цогтойгоор хэлэв.

	— Тийм ээ, би мэдэж байна. Гэлээ ч гэсэн тэр хүүхдүүдийг хүмүүжүүлнэ гэдэг маш хэцүү... Тэд бол гудамжинд замаа алдсан хүүхдүүд. Энэ бүхнийг цаг тухайд нь хийж байгаа боловч улс маань даан ч ядуу байна гэж ээж нь хэллээ.

	— Ээж ээ, Москвад залуу пионеруудын отряд нэртэй тийм отряд байдаг. Тэнд л ямар ч гэсэн комсомолчид тэр тэнэмэл жаалуудтай ажилладаг юм. Ер нь... гээд Миша гараараа үл мэдэг дохиж: — Бүхий л ажлыг хийж байгаа юм. Тэгээд Генка Славка бид нар ч түүнд орохоор шийдсэн. Бид хаягийг нь аль хэдийн мэдчихсэн! Пантелевкад байдаг юм. Бид бүтэн сайн өдөр тийшээ явна гэв.

	— Пантелевкад аа? гэж ээж нь хариу асуугаад:

	— Тэгвэл тэр чинь их хол шүү дээ гэв.

	— Тэр нь ч яах вэ дээ. Одоо чинь зун цаг, өдөр урт, явна даа... тийшээ. Аа тэгээд бид арван дөрөв хүрэхээрээ комсомолд орцгооно.

	Ээж нь эргэж Миша руу инээмсэглэн хараад:

	— Чи бүр комсомолд орох гэж байна уу? гэв.

	— Одоо ч үгүй. Үнэндээ одоо авахгүй л дээ. Аа хожим...

	— За тэгвэл... гэж ээж нь шүүрс алдсанаа инээмсэглэж: — Комсомолд орохоор чинь чамд ажил гараад ирнэ. Тэгээд л намайг бүр хаяна биз дээ гэв.

	— Яалаа гэж дээ ээж минь! гээд Миша бас инээмсэглэж: — Би таныг хаяна гэж үү дээ? гээд царай нь улайж, номоор нүүрээ халхлав.

	— За-за... гээд ээж нь дуугүй болж машинаа дахин эргүүлэв.

	Миша номоос нүүрээ зайлуулаад ээж рүүгээ харлаа.

	Ээж нь машин руугаа тонгойжээ. Түүний чанга мушгисан хүрэн гэзэг, нямбай индүүдэгдсэн толигор захтай, долгионт ногоон цамцыг нь шүргэж байв.

	Миша босож ээжийнхээ дэргэд сэмхэн очоод ар талаас нь мөрийг нь тэвэрч үсэнд нь хацраа наав.

	— За юу вэ? гээд ээж нь оёж байсан юмтай гараа өвдөг дээрээ тавив.

	— Ээж ээ, над юу гэж санагдаж байгааг мэдэж байна уу? гээд Миша нүдээ залирхгаар онийлгов.

	— Юу?

	— Та зөвхөн шударгаар “тийм”, “үгүй” хоёрын нэгийг хэл.

	— За тэгье.

	— Та над уурлаагүй юм шиг санагдаж байна... Тийм үү? За хэл л дээ, хэл. Тийм үү?

	Ээж нь сэмхэн инээж, толгой сэгсрээд Мишагийн гараас мултрахыг оролдов.

	— Үгүй, хэл ээж ээ, хэл л дээ!.. Над бас өөр юү гэж санагдаж байгааг мэдэж байна уу? гэж Миша баяртай хашхирав.

	— За, юу вэ?

	— Надад... гээд Миша хэсэг зуур дуугүй болсноо: — Та миний оронд байгаа сан бол яг л над шиг байх сан гэж санагдаж байна. Тийм үү? За хэл л дээ. Тийм үү? гэв.

	— Тийм ээ, тийм гээд ээж нь түүний гарыг зайлуулж үсээ засаад: — Харин тэгээд энд тэнэмэл хүүхэд дэндүү олныг битгий авчраарай гэв.

	
33 дугаар бүлэг : ХАР ДЭВҮҮР

	— Миша аа! гэх Генкагийн дуу гадаа сонстов.

	Миша цонхоор харвал Генка толгойгоо өлийн дор зогсож байв.

	— Юу гээ вэ?

	— Бушуухан хүрээд ир. Хэрэг байна! гээд Генка Филиний агуулахын зүг учиртайхан хяламхийж харав.

	— Өөр юу гээ вэ? гэж Миша тэсгэлгүй хашхирав. Одоо тэр гэрээсээ гарах тун дургүй байжээ.

	— За нааш ир л дээ! гэж Генка зовсон царай гарган: — Мэдэж байна уу? гээд хэрхэвч хойшлуулж болохгүй хэрэг гэдгийг янз бүрийн дохио зангаагаар харуулав.

	Миша тасалгаанаасаа гараад шатаар уруудан гүйв. Гадаа гарангуут нь Генка угтан очиж:

	— Өнөөх өндөр хүн хаана байгааг мэдэж байна уу? гэв.

	— Хаана байна?

	— Зуушны газар.

	Тэр хоёр гудамжинд гүйж гараад зуушны газрын дэргэд очив.

	Өргөн бүрсгэр шилний цаана, гантиг чулуун ширээ тойрч суусан хүмүүс харагдав. Гартаа цар барьсан хоол зөөгч, хүмүүсийн хоорондуур тэнцвэрлэн явж байв. Аяган дотроос цагаан хөөс хальж түүний хормогч дээр тусна.

	Нэг ширээний ард Филин сууж байлаа. Харин тэр ганцаараа байв.

	— Өнөөх өндөр чинь аль вэ? гэж Миша асуулаа.

	— Дөнгөж сая л энд байсан юм. Филинтэй цуг сууж байсан... Хаашаа орчхов? гэж Генка гайхан хэлэв.

	— За яах вэ. Тэр холдоогүй. Чи зүүн тийшээ. Смоленск руу яв. Аа би баруун тийшээ Арбат руу явъя гэж Миша түргэн зуур хэлэв.

	 

	[image: хар, шөнө-г агуулсан зураг

Автоматаар үүсгэсэн тайлбар]

	 

	Миша гудамж руу анхааралтай ажиглан харсаар Арбатын талбай руу яаран одов. Тэгээд Никольскийн нарийн гудамжаар хөндлөн гарч явтал нь Могильцын тэндэх Успения сүмийн булангаар тойрч яваа цагаан цамцтай хүний бараа нарийн гудамжны адагт жирэлзэн харагджээ. Миша хар хурдаараа гүйсээр сүмийн тэнд хүрээд зогсож тал бүр тийш харав. Өндөр хүн нарийн гудамжаар түргэн явж Пречистенкад дөхөж байв. Миша хойноос нь гүйлээ. Өндөр хүн Пречистенийг хөндлөн гатлаад Всеволожскийн нарийн гудмаар явлаа. Миша түүнийг яг Остоженкийн тэнд гүйцэж очлоо. Гэтэл өнгөрч явсан трамвай түүнийг Мишагаас тусгаарлав. Трамвай явж өнгөрөхөд өндөр хүн гудамжинд хэдийн алга байв.

	Тэр хаашаа орчхов? Миша сандарч гудамж руу эргэж харвал түүний өмнө үнэт цаасны дэлгүүр харагджээ. Энэ дэлгүүрийг Миша танив. Тэндээс Миша заримдаа марк авч цуглуулгадаа хийдэг байж. Харин энд Генкагийн хэлдгээр Борька Филин яагаад ч юм очдог байжээ... Миша дэлгүүрт орлоо. Хаалганы дээрх хонх огцом дуугарав.

	Дэлгүүрт хэн ч алга. Лангууны дээрх шилэн доогуур маркууд тавиатай байв. Тавиур дээр хайрцаг, цоморлогууд өржээ.

	Хонхны дуугаар дэлгүүрийн дотоод тасалгаанаас улаан хамартай, халзан эзэн гарч ирээд хаалгаа сайн хааж, Мишагаас юу хэрэгтэй болохыг нь асуув.

	— Марк үзвэл болох уу? гэж Миша хэллээ.

	Өвгөн марктай хэдэн дугтуй гаргаж лангуун дээр хаячхаад өөрөө хажуугийн өрөөнд орохдоо дэлгүүрээ харж байхын тул хаалгыг нь онгорхой орхив.

	Босни болоод Герцогийн маркуудыг гартаа эргүүлсээр Миша өнөөх өвгөний орсон тасалгаа руу нүдний булангаар харав. Тэр нь цонхгүй, хав харанхуй тасалгаа байв. Гагцхүү ширээн дээр нь л цахилгаан дэнлүү тавьжээ. Тэр өрөөнд бас нэг хүн өвгөнтэй шивгэнэн ярилцана! Миша тэр хүнийг нь харсангүй! Тасалгаа руу шагайж харахад нь лангуу саад болж байв. Гэвч тэнд өнөөх цагаан цамцтай өндөр хүн байна гэдэгт Миша итгэж байв. Тэр хоёрын юу ярьж байгааг Миша бас л мэдэж чадсангүй.

	Сандал хөдлөх чимээ гарлаа. Одоо тэд гараад ирнэ шүү! Миша марк руу бөхийж сэм хүлээв. Одоо Миша тэр хүнийг харна... Арын тасалгааны хаалга чахраад хэдэн мөч болсны дараа дэлгүүрт өвгөн орж ирлээ. За тэр шүү! Өнөөх өндөр хүн арын хаалгаар гараад явчихлаа.

	Өвгөн лангууны цаанаас эргэж:

	— Үзэв үү? гэж царай барайлган асуув.

	— Одоохон гэж Миша маркуудыг анхааралтай үзэж байгаа дүр гарган хэлэв.

	— Бушуулаарай. Дэлгүүр хаах цаг болсон гэж өвгөн хэлэв.

	Өвгөн бас л өнөөх харанхуй тасалгаандаа орлоо. Энэ удаа хаалгаа мөн л хаасангүй.

	Дэнлүүний гэрэл ширээний өнцгийг гийгүүлнэ.

	Миша тэр гэрэлд өвгөний хатангир гарыг харав. Түүний хоёр гар ширээн дээрх цааснуудыг хамж шургуулгад хийв. Дараа нь түүний гарт нэгэн хар дэвүүр үзэгдлээ. Түүнийг хэсэг зуур задгай хэвээр нь барьж байснаа алгуур эвхэв. Тэгэхэд дэвүүр нь урт гонзгой юм болон хувирав...

	Дараа нь өвгөний гарт ямар нэг төмөр эд гялсхийв. Тэр нь бөгж, бөмбөлөг хоёр шиг байлаа. Өвгөн тэдгээрийг эвхээстэй дэвүүрийн хамт ширээний нүдэнд хийв.

	
34 дүгээр бүлэг : АГРИППИНА ТИХОНОВНА

	Миша гэр лүүгээ алгуур буцав. Тэр үл таних нуугдмал хүнийг ийнхүү үзэж чадсангүй. Гагцхүү энэ бүхэн маш сэжиглэлтэй. Тэр хүн арын хаалгаар гараад явчихдаг. Тэгэхэд өвгөн яагаад ч юм биеэ сүрхий барьж байх. Бас Борька-тоншуур энд ирдэг...

	Миша гэрийнхээ тэнд хүрч очоод дэвүүрийн тухай бодоход толгойд нь гэнэт хачин таавар орж иржээ. Өвгөн дэвүүрийг эвхэхэд тэр дэвүүр хутганы хуйтай адил болчихсон... Бас бөгж нь цагариг мэт байсан. Энэ чинь хутганы хуй биш биз?

	Энэхүү тааварт сэтгэл хөдөлсөн Миша нөхдөө эрж олохоор гүйв. Тэгээд тэднийг Генкагийнд байхад нь олж очлоо.

	Хүүхдүүд ширээний ард сууцгааж байв. Слава цаас шугамдаж, Генка нэг юм уншиж байлаа. Тэр сандал дээр хөлөө тавиад ширээн дээр бараг хэвтчих шахсан байв. Тэдний өмнө Агриппина Тихоновна суужээ. Хамрын нь үзүүр дээр төмөр хүрээтэй нүдний шил зүүлттэй байв. Тэгээд Мишаг тасалгаанд орж очиход нүднийхээ шилний дээгүүр харснаа ширээнээс дээш, нүднийхээ тус газар барьж байсан хуудсаа өөрөөсөө холдуулж дахин хэлж эхлэв.

	— «... Рубцово Анна Григорьевна» гэж Агриппина Тихоновна алгуур хэлээд: — Бичив үү? Хичээж, тогтуухан бич! Битгий яар. Тэгээд... «Семенова Евдокия Гавриловна» гэж хэлэв.

	— Миша хараач. Би эмэгтэйчүүдийн хэлтсийн нарийн бичгийн дарга гэдэг шинэ алба тушаалтай болсон шүү! гэж Генка хашхираад хөгжилтэй инээв.

	— Битгий мурилзуул. Хамаг хуудас муухай болгочихно! гэж Агриппина Тихоновна чанга гэгч зандрав.

	Миша Генкагийн мөрөн дээгүүр өнгийж харвал «Бичиг үсэг үл мэдэх явдлыг устгах сургууль төгссөн ээрэх цехийн ажилчин эмэгтэйчүүдийн нэрсийн жагсаалт» байв. Нэр бүрийн дор насыг нь тавьжээ. Дөчөөс доош насны хүн нэг ч алга байлаа.

	— Мурилзуулаад байх юм! гэж Агриппина Тихоновна үргэлжлэн өгүүлээд: — Тэр Слава хэчнээн хичээнгүй зурж байна. Гэтэл чи дандаа л мурилзуулаад байх юм... Хөөе? Евдокия Гавриловнаг бичсэн үү? гэв.

	— Бичсэн, бичсэн... Аль вэ цааш нь. Та нар хөгшин эмгэнд ном сургах гэж яаж бод оо вэ?

	— Юу яаж гэж? Чи үнэн хэлж байна уу, хө? гээд Агриппина Тихоновна Генка руу ширтэн харав.

	Генка сандрах мэт болсон боловч цаашлуулж:

	— Үнэн байлгүй яах вэ? За тэр гээд үзгээрээ нэрсийн жагсаалт руу чичиж: — Тавин дөрвөн настай. Тэгэхлээр тэр бичиг сураад яах юм бэ? гэв.

	— Өө, чи чинь ийм хүн байжээ! гэж Агриппина Тихоновна алгуур хэлээд, — За тэр шүү!.. Харин би мэдсэнгүй л дээ гэв.

	— Аа юу, юү гэнэ ээ та? гэж Генка бүр сандрав.

	— За тэр чинь тэгвэл гэж Агриппина Тихоновна, Генка руу ширтсээр үргэлжлэн хэлээд: — Чи ганцаараа бичиг мэддэг байх гэсэн хэрэг үү? гэв.

	— Би үгүй...

	— Дуугүй. Битгий үг булаацалдаад бай! Тэгвэл чи л ганцаараа бичиг мэддэг байвал болох хэрэг үү? Энэ бүхэн ганцхан чамд л хүртээлтэй юм уу? Чинийхээр бол тийм шив дээ, аа? Семенова, фабрик дээр дөчин жил бөгтийтлөө зүтгэчхээд мунхаг харанхуй чигээрээ өнгөрөх юм уу? Бас би дэмий л бичиг сурсан байх нь ээ? Би Генкад юм сургаж, өөрөө хуучин хоцрох гэж, хоёр хүүгээ иргэний дайнд алдсан хэрэг үү? Бас тэгээд Асафьева зоориноос сууцны тасалгаанд нүүж орсон нь дэмий бол оо шив? Жаран жил амьд явчхаад зоориндоо үхэх байж ээ... Чинийхээр бол тийм хэрэг шив дээ? Аан? Хэл л дээ.

	— Эгч ээ, та намайг ойлгоогүй байна! Би тоглосон юм гэж Генка уйлагнасан дуугаар хашхирав.

	— Сайн ойлгосон гэж Агриппина Тихоновна үгийг нь таслан хэлээд: — Ноёнтон минь, би тун сайн ойлгосон. Геннадий минь би чамайг тийм гэж бодоо ч үгүй, зүүдлээ ч үгүй. Чамайг ажилчин хүний тухай тийм ойлголттой гэж санаа ч үгүй гэв.

	— Эгч ээ, гэж Генка ширээнээс нүдээ салгалгүй үхээнц дуугаар шивгэнээд: — Эгч минь! Би санамсаргүй л хэлчихсэн юм... Харин... Юм бодолгүй тэнэглээд л хэлчихсэн юм... гэв.

	— За тэр дээ! гэж Агриппина Тихоновна сургамжлан өгүүлсэн нь: — Бодох хэрэгтэй. Үг алдвал барьж болдоггүй... гээд сандлаас арайхийн босож: — За яах вэ, гэмтний толгойг сэлэм даадаггүй. Харин хойшид бодож байгаарай... гэв.

	
35 дугаар бүлэг : ФИЛИН

	Агриппина Тихоновна гал тогооны өрөө рүү гарч явлаа. Генка уруу царайлан сууж байв.

	— За хө, загнуулчхав уу? гэж Миша түүнээс дооглонгуй асуугаад: — Энэ авгай бас л багадуулчихлаа. Чиний наад амыг арай илүү хамжаарлах хэрэгтэй байсан юм гэв.

	— За, Миша, наадах чинь буруугаа хүлээсэн шүү дээ гэж Слава эвлэрэнгүй хэлэв.

	— Яах вэ дээ гэж Миша хэлээд: — За Генка чи өнөөх өндөр хүнийг харав уу? гэлээ.

	— Би хэнийг ч харсангүй гэж Генка толгойгоо дээш болгож урамгүй хэлэв.

	— За тэгвэл... гэж Миша шүүгээний ирмэг тохойлдон, хуучин янзаараа өгүүлээд: — Чамайг энд сууж байхад чинь... би... хутганы хуйг үзсэн гэв.

	— Ямар хуй? гэж Слава эс ойлгон асуув.

	— Чичлүүр хутганы ердийн л хуй.

	Генка толгойгоо өргөж Миша руу итгэлгүй харав.

	— Үгүй, үнэн үү? гэж Слава асуулаа.

	Үнэн. Дөнгөж сая нүдээрээ үзлээ.

	— Хаана? гээд Генка сандлаас босов.

	— Остоженкад, үнэт цаас худалддаг өвгөнийд.

	— Худлаа!

	— Би худал хэлээгүй.

	— Сайн байна! гэж Генка сунжруулан хэлээд: — Аа тэдний хаана нь байна? гэв.

	Миша одоохондоо Агриппина Тихоновнаг орж ирээгүй байгаа дээр нь өнөөх үнэт цаас худалдагчийн тухай, үл таних өндөр хүний тухай, хар дэвүүрийн тухай ярилаа.

	— Харин, би чамайг хутганы хуй үзсэн гэж бодлоо. Гэтэл бас ямар нэг дэвүүр үзжээ гэж Генка урамгүйхэн сунжруулан хэлэв.

	— Ер нь хоёр үл танигдах зүйлийг харшуулж үздэг байсан бол одоо гурав болжээ. Нэгд Филин, хоёрт - Никитский, гуравт - дэвүүр. Миша, хэрэв энэ хүн өнөөх Филин биш бол бусад нь бас л хоосон санааны таамаглал гэдгийг чи ойлго гэж Слава хэллээ.

	Генка Славагийн үгийг дэмжиж:

	— Зүйтэй, Миша. Энэ бүхэн чамд тэгж санагдсан ч байж магадгүй биз дээ? гэв.

	Миша хариу хэлсэнгүй. Тэр захаараа цацаг бүхий цагаан бүтээлгээр хажуу тал руу нь унжуулан бүтээсэн шүүгээний өнцөг дээр тохойлдов.

	Зүүн дээд буландаа ногоон навч бүхий дугуй хүрээтэй дөрвөлжин толь, урт зүүгээр нэвт сүлбэсэн ороолттой утас, зурагчдын нь нэрсийг алтаар хэв дарж хийсэн зууван жаазтай хуучны гэрэл зураг тэргүүтнийг шүүгээн дээр тавьжээ. Гэрэл зурагчдын нэрс янз бүр боловч гэрэл зургийн цаад талын дэвсгэр цөм адил саарал хөшгийн хоорондуур алс тэртээх будан манангийн дор харагдагч цөөрөм ажээ.

	«Үнэндээ ч Славагийн зөв. Гэлээ ч гэсэн тэнд ямар нэг юм бий» гэж Миша бодоод Генка руу харж:

	— Хэрэв чи эгчтэйгээ хэрэлдчихээгүй сэн бол бид Филиний талаар аар саар юм мэдэж болох байсан гэв.

	— Тэгээд яагаа вэ?

	— Тэгээд яах вэ дээ. Эгч чинь Филинийг таньдаг шүү дээ. Ядахдаа л Ревскийн хүн мөн бишийг нь хэлэх байсан.

	— Яагаад хэлэхгүй байх бил ээ? Хэлнэ ээ.

	— За тэгвэл эгч чинь одоо чамтай ярихыг ч хүсэхгүй байна.

	— Хүсэхгүй гэнэ ээ? Надтай юу даа? Чи түүнийг сайн мэдэхгүй байна. Тэр чинь аль дивангарт мартчихсан. Тийм дээрээс ч би уучлагдсан юм. Гагцхүү түүнд эвийг нь олж л хандах хэрэгтэй. Одоо харж байгаарай л даа...

	Агриппина Тихоновна тасалгаандаа буцаж ирэв. Нөгөөх авгай ярихаа больчихсон хүүхдүүд рүү хараад ширээгээ цэвэрлэж эхлэв.

	Генка тасалсан яриагаа үргэлжлүүлж байгаа дүр үзүүлж

	— «Эцэг чинь панзчин, ер нь танайхан удмаараа панзчин. Ревск даяар та нарыг мэднэ гэж би хэлж байна шүү» гэж би түүнд хэлсэн гэв.

	— Чи хэнийг хэлж байна? гэж Агриппина Тихоновна асуулаа.

	— Борька Филинийг, гээд Генка гэнэн хонгор нүдээ Агриппина Тихоновна руу тусгаж «Танайхны нэрийг Ревск даяар мэднэ» гэж би түүнд хэлсэн. Тэгэхэд тэр надад: — «Бид энэ Ревскт хэзээ ч байгаагүй. Тэгэхлээр мэдье гэсэн ч юугаа мэдэх вэ дээ»... гэж хэлсэн гэв.

	Хүүхдүүд Агриппина Тихоновна руу асуух мэт харцгаав. Тэр авгай ширээний бүтээлгийг ууртай сэгсэрч:

	— Чи тэдэнтэй ямар хэрэгтэй юм бэ? Энэ Борька Филинтэй битгий нөхөрлө, тэр чамд амар заяа үзүүлэхгүй гэж хэчнээн удаа хэллээ дээ гэв.

	— Аа, тэр яагаад худал хэлж байгаа юм бэ? Ревскийнх л юм бол тэрийгээ л хэлнэ биз. Яагаад худал хэлж байгаа юм бэ?

	— За тэгвэл тэр чинь Ревскт байгаагүй ч байсан байж болно л доо гэж Агриппина Тихоновна хэлэв.

	— Би байсан гэж яриагүй байна. Харин тэрний чинь аав нь Ревскийн хүн шүү дээ. Яагаад худал хэлж байгаа юм бэ?

	— Аа, тэр чинь эцгийнхээ тухай мэдэхгүй байж болно.

	— Тэгвэл Филин өөрөө тэнд сууж байсан шүү дээ. «Бид жинхэнэ Москвагийнхан... пролетариуд...» гээд л инээж байсан даг.

	— Тэд чинь пролетариуд юм уу? гэж Агриппина Тихоновна эцсийн бүлэгт үл тэсвэрлэн асуугаад: — Харин тэр Филиний чинь эцэг нь Ревскт манаа манаж, харгис цагдаагийн алба хааж байсан юм. Гэтэл одоо тэр ажилчны дүр үзүүлж байгааг нь хараач! Пролетариуд... гэв.

	— Юу гэнэ ээ, Филин өөрөө харгис цагдаа байсан юм уу? гэж Миша асуулаа.

	— Тэр өөрөө биш, эцэг нь. Гэлээ ч гэсэн алим модноосоо хол унадаггүй юм. Харин та нар тэднээс хол байцгаа.

	Агриппина Тихоновна ширээний бүтээлгээ эвхэж аваад тасалгаанаас гарлаа.

	— Харцгаав уу? гээд Генка хойноос нь нүдээ ирмэж: — Аа, та нар ярилцлаа. Бүгдийг нь хэллээ шүү дээ! Би эгчийгээ мэднэ. Одоо цөм тодорхой боллоо. Тэр чинь өнөөх Филин мөн. Никитский, хутганы хуй хоёр ч энд байгаа хэрэг. Эрдэнэ энүүхэнд байгаа нь мэдэгдэж байна шүү! гээд баярлахдаа гараа үрчхэв.

	— Бүрмөсөн тодорхой биш байна. Ревскээр дүүрэн Филинтэн байдаг гэж чи хэлсэн шүү дээ. Энэ бол өөр Филин ч байж магадгүй гэж Слава хэлэв.

	— Үгүй ер өө! гээд Генка толгой сэгсэрч: — Удмаараа харгис цагдаа нар. Энэ чинь жинхэнэ баримт шүү дээ... гэв.

	— За яах вэ, тэр мөн ч байж болно, биш ч байж болно. Ямар ч л гэсэн тэр Ревскийн хүн. Одоо түүнийг «Хатан хаан Мария» гэдэг хөлөг онгоцонд алба хааж байсан эсэхийг нь л мэдэцгээе гэж Миша хөгжилтэй хэлэв.

	— Бид яаж мэдэх юм бэ? гэж Генка асуулаа.

	— Энэ бол тун амархан. Борька-тоншууртнаас мэдэж болохгүй гэж үү?

	
36 дугаар бүлэг : КРАСНАЯ ПРЕСНЯД

	Найз нөхөд урьдаас шийдсэн ёсоороо бүтэн сайн өдөр Пантелевкт очиж, хэвлэлийн газар дахь залуу пионеруудын отрядыг үзэхээр явцгаав. Цахилгаан эрчим дутагдсан учир бүтэн сайн өдөр трамвай явсангүй. Хүүхдүүд гэрээсээ өглөө эрт гараад Арбатаар түргэн алхацгаав.

	Саарал утаанд бүрхэгдсэн гудамж өмнө нь зурайна. Тэрхүү өглөө эртний цагаар гудамжнаа нэг ч хүнгүй агаад цэвэрлэгч нар нь хүртэл шүүрээ барьсаар хараахан гарч ирээгүй байв.

	Цэнгэг өглөөний баясгаланд автсан хүүхдүүд Арбатаар хөхиүн цовоо алхацгаахад хүйтэн, хатуу цардмал дээгүүр явах хөлийн чимээ хоосон гудамжнаа бөглүү сонсогдох ажээ. Хүүхдүүдийн бяцхан дүрс үзмэрийн шилнээ тусаж, жирэлзэн өнгөрнө.

	«Арбатыг хүнгүй байхыг нь харахад яасан хачин юм бэ» гэж Миша боджээ. Арбат бүр жижигхэн, явцуу, чимээгүй ажээ. Барилга нь одоо л жинхэнэ ёсоороо харагдана. Миша эргэн тойрон харав. Тэнд «Карнавал» кино театр байна. Цаана нь Цэргийн шүүх таслах газрын барилга харагдана. Аа, бас Александр Сергеевич Пушкиний сууж байсан байшин тэр байна. Ер анзаарагдахааргүй, жирийн л хоёр давхар байшин юм. Пушкин түүнд сууж байсан гэхэд хачин юм. Пушкинийг бүхий л хүний адил Арбатаар явж байхдаа хэн ч гайхдаггүй байсан биз. Аа харан одоо Пушкинийг Арбатад гараад ирвэл ч сүйд майд болцгооно доо! Москва тэр аяараа л хөдөлчихнө байх аа!

	— Үзэцгээе л дээ. Тэд ямар пионерууд болохыг нь үзэцгээе. Ер нь онцын юмгүй, дэмий суучхаад л хүүхдийн цэцэрлэгийн охид шиг цэцэг хатгамаллаж байдаг ч байж мэднэ гэж Генка ярина.

	— Хаанаас даа! Энэ бол коммунист байгууллага гэдгийг ойлгож байна уу? Тэгэхээр тэд ямар нэг чухал юм хийж байгаа хэрэг гэж Миша хариулав.

	— Гэлээ ч гэсэн тийшээ очих нэг л тусгүй гэж Слава хэллээ.

	— Яагаад тусгүй байх бил ээ?

	— Яах вэ дээ. Юун улс, хаанаас ирэв гэж асууцгаана. Нэг л тусгүй дээ.

	— Хамгийн тустай гэж Миша эрс хариулаад: — Яагаад тусгүй байх бил ээ? Бид ч бас пионер болохыг хүсэж мэднэ. Бид эрхгүй гэж үү дээ? гэв.

	Хүүхдүүд дуугүй болов. Байшингуудын цаанаас өглөөний тансаг сайхан нар үл үзэгдэн дээшилж, ташуу туяанд нь байшингуудын аварга том шулуун өнцөгт сүүдэр гарна. Тэдгээр сүүдэр гудамжны нэг тал руу ойртож, жижгэрсээр хөдлөхүйеэ, гудамжны нөгөө тал нь нүд гялбам хурц гэрлээр дүүрнэ.

	Гудамж сэргэв. Шуудангийн тасгаас түнхийтэл сонин чихсэн том ширэн цүнхтэй шуудан зөөгчид гарч ирцгээв. Сүү худалдагч хүүхнүүд бортого хангинуулсаар өнгөрлөө. Ачаатай морин тэрэгнүүд явж байв.

	За энэ Кудринскийн талбай:

	— Хараач Генка! гээд Миша сархинаг болтлоо суманд сийчүүлчихсэн булангийн нэг байшинг зааж: — Үүнийг мэдэх үү? гэв.

	— Юу?

	— Энд Октябрийн хувьсгалаар ид тулалдаан болж байсан юм. Манайхан эсэргүү нарыг их буугаар ид цохиж байлаа. Слава, бид нар харсан. Слава, чи санаж байна уу?

	— Тэгэхэд бид энд байгаагүй. Бодвол чи ч бас байгаагүй байх гэж Слава хэлэв.

	— Би юү? Зөндөө байсан шүү! Шурка бид нар энд гүйж байсан. Нэг өдөр малгай дүүрэн хонгио түүсэн юм. Үнэндээ энэ бол аль эртний хэрэг. Тэгэхэд би найман настай байсан. Аа, чи үзээгүй байж л дээ. Чи гэртээ л сууж байж. Чамайг ээж чинь гаргаагүй биз...

	Хүүхдүүд Пантелеевкт хүрч ирэв.

	Хэвлэх үйлдвэрийн өргөн цонхоор машинууд тавьсан том танхим харагдав. Цехүүд нь эзгүй байлаа. Хаалган дээр нь «Типография Мосполиграф треста» (Москвагийн хэвлэлийн трестийн хэвлэх үйлдвэр) гэсэн бичиг өлгөжээ. Хүүхдүүд нэвтрэх хаалга руу явав.

	Явцуу банзан байран доторх намхан хайсны цаана харваас манаач бололтой нэгэн хүн том савтай шөл ууж суув.

	Тэнд улаан туузаар боосон бяцхан гэзэгтэй арав орчим насны нэг охин эргэлдэж байв.

	Хүүхдүүдийг ороход манаач толгойгоо дээш өргөж, гарынхаа араар сахлаа арчаад хүүхдүүд рүү асуух мэт харав.

	— Залуу пионеруудын отряд хаана байдгийг хэлж өгнө үү? гэж Миша түүнээс асуув.

	— Пионерууд гэнэ ээ! гээд манаач дахин халбагаа авч: — Аа та нар районы хорооноос явж байна уу, хаанаас явцгааж байна даа? гэв.

	— Тийм ээ... бид... тэнд... гээд Миша инээж: — Бид ажлаар явна гэв.

	Өнөөх охин хүүхдүүд рүү шохоорхон харлаа. Манаач шөлөө ууж дуусаад, саваа зайлуулж хэлсэн нь: — Манайд тийм пионерууд бий. Тэд клубт, байрандаа л байгаа биз... гэв.

	— Клуб хаана байдгийг та хэлж өгөхгүй юү?

	Сайх охин гайхан ширтэв. Манаач аман дотроо хүнгэнээд:

	— Та нар чинь манай клубийг мэддэггүй юм уу? гэж асуув.

	— Тийм ээ гээд Миша инээж:

	— Бид өөр газраас, Хамовникаас яваа гэв.

	— А-а... гэж манаач сунжруулан дуугараад: — За за... Цэцэрлэгт гудамж дахь тэдний клуб холгүй дээ гэв.

	— Аль цэцэрлэгт гудамж?

	— Яасан инээдэмтэй юм бэ! гээд өнөөх охин гэнэт хөхөрч: — Клубийг мэдэхгүй юм! Аав аа хүүе, эд нар клубийг мэдэхгүй байна шүү! гэв.

	— Байз хө, сээхэлзүүр чи! гэж манаач охиндоо хашхирч хэлээд: — Чи л сүрхий их юм мэддэг байж дээ! Тэгвэл эднийг дагуулж яваад клубийг заагаад өг. Үнэхээр хэрэгтэй байж мэднэ гэж хүүхдүүд рүү гайхан харсаар нэмж хэлэв.

	— Одоохон заагаад өгье.

	Сайх охин халбага, сав хоёроо төмпөнд хийж зайлчхаад алчуурт боож, хүүхдүүдтэй хамт гудамжнаа гарав.

	— Би тэр пионеруудыг сайн л мэднэ. Тэнд хамгийн лут нь манай Васька. Тэр бөмбөр цохидог юм гэж тэр охин бувтнана.

	Миша түүнийг шоолонгуй харсан боловч дуугарсангүй.

	Тийм хүний өөдөстэй чинь юугаа ч маргах бил ээ дээ!

	— Тэд нарт буруу ч бий. Тэднийг ямар сүрхий гэж санана! Уурлаж болохгүй, бамбайгаар гулгаж болохгүй, гараа халаасандаа хийж болохгүй, эмэгтэй хүүхдийг бас зодож болохгүй. Ийм дээ. Харин хөрөнгөтнүүдтэй л үзэлцэж болно. Тэгж үзэлцэхдээ зангиагаа тайлчихдаг юм. Зангиатай бас болохгүй гэж тэр охин ярьсаар явна.

	— Хөл дор битгий эргэлдээд бай! гэж Миша ширүүхэн хэлэв.

	— Тэнд бас эмэгтэй хүүхдийг авдаг юм. Тэгэхдээ бүгдийг биш л дээ... зөвхөн энэ... харин... насанд хүрснийг нь гэж сайх охин дахин шулганав.

	— Аа, танай Вася хэдэн настай вэ? гэж Слава асуулаа.

	— Өө... тэр чинь том... Арван дөрвөн настай, арван тав ч хүрсэн байж магадгүй. Тэр ер нь их сүрхий шүү. Тасалгаандаа шууд ороод л хамаг юм хамаад авчихдаг юм.

	Хүүхдүүд түүний өөдөөс гайхан харцгаав.

	— Яаж хамж авдаг юм бэ? гэж Генка асуулаа.

	— Тун амархан гэж охин ихэмсэг хариулаад: — эд нарт... хүүхэд асрах газрын өнчин хүүхдүүдэд... Пионерууд юм цуглуулах гэцгээсэн юм. Миний цамцыг авчихсан гэж бахдалтай хэлэв.

	— Цамцыг чинь авчихсан гэнэ ээ?

	— Тийм...

	— Энэ ч буруу даа. Хэн ч хүний юмыг авах эрхгүй гэж Генка хэллээ.

	Охин ичингүйрэв.

	— Тэд өөрснөө аваагүй, ээж өгсөн юм.

	— Аа чи харамсав уу? гээд Слава инээв.

	— Ер нь хайран биш л дээ. Би тэдэнд бас ноднингийнхоо нэг малгайг өгөх гэсэн юм. Гэтэл Васька: — «Хэрэггүй. Тэгвэл чи дараа өгөх юмгүй болчихно. Битгий санаа зов. Бид удахгүй дахиад юм цуглуулна» гэсэн. Үнэндээ ч өглөө нь цамц авчхаад орой нь малгай авахаар ирлээ гээд тэр охин шүүрс алдаж: — Цөмийг нь гутал, хувцастай... болгоно гэвэл ч өнчин хүүхэд олон шүү дээ гэв.

	Тэд цэцэрлэгт гудамж дахь байшинд хүрч очив.

	— За энд, гурав дахь давхарт гэж охин зааж өгөөд: — Би явлаа. Тэгэхгүй бол Васька харчихна... гэж яаран хэлэв.

	
37 дугаар бүлэг : ЯЛИМГҮЙ ЭНДҮҮРЭЛ

	Охин ч яваад өглөө. Хүүхдүүд гадаа хаалганы дэргэд зогсоцгоов. Тэд яагаад ч юм хулчийцгаажээ. Нэг жаал тэднийг хаалгаар шагайж хараад буцаж нуугдав. Тэгснээ бас нэг цайвар шар толгой цухуйчхаад бас л алга болчихлоо...

	Хүүхдүүд тээнэгэлзэн зогсож байв. Мишад гэнэт харьчихмаар хачин санагджээ. Хэн түүнийг мэдэх вэ, Бас хөөж ч магадгүй... Гэтэл Генка, Слава хоёр хажууд нь байж байв. Тэгээд тэр хоёрын дэргэд тийнхүү тэнэглэж чадсангүй! Миша шат өөд зоримгоор өгсөв. Хүүхдүүд түүний хойноос явлаа.

	Тэд гуравдугаар давхарт гарч царс модоор хийсэн сийлбэртэй цул хаалгыг болгоомжтой нээн том дөрвөлжин тасалгаа байхыг харав. Арын хананд тусгай тавиур дээр алтан цацагтай, хурц хүрэл зэв бүхий эвхмэл, туг тавиастай байв. Тугийн дээд талд, ханын аяар татсан улаан даавуун дээр: — «Хүүхдүүдийн байгууллага бол хувьсгалч нарыг хүмүүжүүлэх шилдэг зам мөн! Ленин» гэж бичжээ. Тугийн дэргэдэх жижигхэн босоо шургуулга дээр бүрээ бөмбөр хоёр тавьжээ.

	Тасалгааны булан бүрд ямар нэг юмны зураг дүрс бүхий жижиг дарцаг байна. Хананд зураг, ухуулах хуудаснууд өлгөжээ.

	Тасалгаанд хэн ч алга. Шатан дээр ч бас л хоосон байв. Үнэндээ дээд давхарт хэд хэдэн хүний хөлийн чимээ агшин зуур сонсогдсон боловч бас л цөм чимээгүй болов.

	Хүүхдүүд тасалгаанд ороод пионерын клубийг үзэж эхлэв. Жижиг дарцаг бүр дээр ан амьтны дүрс зуржээ. Тэр нь дөрөвхөн дүрс байсан нь: — ууль, үнэг, баавгай, ирвэс дөрөв ажээ. Хажуугийн нь хананд гар зураг, сонины хайчилбар, дарцгаар дохио өгөх дүрэм бүхий том хуудас, дохионы цагаан толгой зэргийг өлгөжээ.

	«Салааны бүртгэл» гэсэн бичигтэй дэвтрийг оосроос зүүсэн байв.

	Найз нөхдийг гагцхүү тийм нэгэн дэвтэр үзэж байтал ард нь гэнэт шорчигнох чимээ сонстов. Эргэж харвал улаан бүчтэй хүүхдүүд тэдний зүг гэтэж байлаа. Тэд харваас нэгэн санаа агуулсан нь ямар ч эргэлзээгүй байсан учир мань найз нөхөд «хамгаалалтад» агшин зуур оров.

Автоматаар бага зэрэг итгэлгүй үүсгэсэн тайлбар]

	 

	Пионерууд тийнхүү ажиглачихсаныг нь хараад хашхиран дайрсан боловч хүүхдүүд даруй няцаав.

	Найз нөхөд Мишагаа дундаа хийж, хоёр жигүүрт нь Генка, Слава нар зогсоод, тасалгааны буланд, ар талаасаа аюулгүй байр эзэлж, эсрэг этгээдүүдэд эгнээгээ эвдүүлж, сарниахгүйн тул хөл, гараараа зоригтой дэлсэж байв.

	Пионерууд дахин нэг зэрэг дайрав. Тэднийг ханцуй дээрээ ямар нэг юм оёсон, цайвар шар толгойтой, туранхай хүү удирдаж байв. Тэр сүрхий хөөрчихсөн, тал бүр тийшээ цовхчин хашхирч:

	— Урагшаа! Тайван бай... уухай... тайван бай... Цаадуулаа битгий зайлуул!.. Тайван бай... Тэднийг тараад гарга... Тайван бай!.. гэнэ.

	Хоёр дахь дайралт нь амжилттай болов. Пионерууд Славаг татан гаргаж амжив. Миша түүнд туслахаар ухасхийв. Эгнээ нь задарч хүүхдүүд ганц ганцаараа үзэлцэв...

	— Уухай... тайван бай! гэж цайвар шар толгойт хашхиран Славаас зуурч: — Тайван бай... Цохилтоо өөрчил! тайван бай... Сережка нийтийн түгшүүр зарла!.. гэв.

	Нэг пионер зодоон дундаас суга үсрэн гараад ууртайгаар бөмбөр нүдэв.

	Миша эцсийн бүлэгт Славаг салгаж авч амжив. Тэгээд мань гурав гэдрэг ухарч, өшиглөсөөр булан дахь байраа дахин эзэллээ.

	Хоёр талынхны хувцас хунар нь урагдаж, салмарчихсан, цөм их амьсгаадацгааж байв. Пионеруудын бүч нь хажуу дээрээ гарчихжээ. Славагийн заам урагдчихаж, Генка үсээ зулгаалгачхаж магадгүй гэж бодоод илж үзлээ.

	— Та нар яах гээ вэ? гэж Миша гүнээ амьсгалсаар хэлэв.

	— Олзлогдогсод дуугүй бай! Одоо бид хүч нэмэгдүүлж байгаад та нарыг... гэж цайвар шар толгойт хашхирав.

	Бөмбөр сүртэй нижигнэсээр байлаа. Тасалгаанд хэсэг пионер орж ирэхэд хойноос нь улам улам нэмэгдэв...

	— Тайван бай! гэж цайвар шар толгойт тал тал тийш үсчсээр хашхираад: — Битгий ойрт! Энэ бол манаa салааны олзлогдогсод, өөр хэнийх ч биш... Баавгай! үнэгнүүд... оролцдоггүй юм. Энэ бол танай олзлогдогсод биш, энэ бол манайх... эднийг бид барьсан юм... гэв. Ханцуйгүй цамц, урт хар өмд өмсөж, бас бүч зүүсэн өргөн мөртэй, загзгар залуу тасалгаанд орж ирэв.

	Цайвар шар толгойт түүнд ёслоод сэтгэл догдлон хурднаа ярьсан нь:

	— Манай салаа дайсны гурван тагнуулыг барилаа! Эд отрядын тугийг хулгайлах гэсэн юм. Бид эднийг бүр гудамжинд явахад нь ажигласан. Эд нар гадаа хаалганы тэнд зөвлөлдөж байгаад л ирцгээсэн юм... гэв.

	— Байзнаарай гэж удирдагч нь түүний ярихыг зогсоогоод: — Наадуулаа тавьцгаа гэв.

	Хүүхдүүдийг нягт хүрээлсэн пионерууд тал тал тийш зайлж мань гурван хүү булангаасаа гарч ирлээ.

	— За тэгээд цааш нь ярь, Вася! гэж гурван хүүхэд рүү харсаар удирдагч нь хэлэв.

	— Эд нар бүх юмыг үзсэн гэж цайвар шар толгойт бас л түргэн ярьж эхлэн: — Тэгээд шатаар явцгаасан юм. Бид арын хаалгаар дөрөвдүгээр давхарт гарлаа. Тэд ийшээ шагайж хараад хэн ч байхгүй болохоор нь баярлаж орцгооход нь бид хавхийгээд л бүгдийг нь олзлоод авчихлаа гээд дуугүй болсноо: — Одоо эднийг бид яах вэ? Өөрсдөө шүүх үү, эсвэл нэг газар шилжүүлж өгөх үү? гэж албархуу асуув.

	— За, та нар юун улс вэ? гэж удирдагч сайх хүүхдүүдээс асуув.

	— Бид жирийн улс. Зүгээр л ямар пионерууд байдгийг үзэх гэж орж ирсэн юм гэж Миша урамгүй хариулав.

	Цөм инээлдэв. Цайвар шар толгойт:

	— Үнэнээ хэлэхгүй байгаа юм! Эд бол дайсны тагнуулууд! Энийг ч би танина гээд Славаг нударч: — Энэ бол эд нарын сэргийлэгч нь гэж хашхичив.

	Славагийн нүүр улайж:

	— Худлаа! Би хэзээ ч дайсны тагнуул байгаагүй гэв. 

	— Тийм вий! Байгаагүй гэнэ шүү!! Ярь! Би чамайг мэднэ. Бид чамайг олон удаа харсан. Тийм ээ. Сережка?

	— Тийм гэж түгшүүрийн бөмбөр цохиж байсан жаал хүү нүд ирмэлгүй батлан хэлэв.

	— Харцгаав уу? гэж цайвар шар толгойт хашхираад: — Тэгээд бас мэлзэнэ ээ. Би эднийг сайн мэдэж байна. Эд Бронняд суудаг юм гэв.

	— Худлаа. Бид Арбатад суудаг гэж Миша хэллээ.

	— Арбатад гэнэ ээ? Та нар тэгвэл энд юунд ирсэн юм бэ? гэж Удирдагч гайхан асуув.

	— Бид ирсэн юм... Зөвхөн энд биш. Отряд байдаг шүү дээ.

	— Үгүй. Зөвхөн энд биш. Хамовникийн Гознанд бас отряд бий. Пионерын ордон ч байгуулагдсан. Та нар яагаад тийшээ очоогүй юм бэ? гэж удирдагч хэлэв.

	— Тийм үү? гэж Миша мэгдэн хэлээд: — Бид мэдээгүй, Москвад ганцхан танай л отрядыг байдаг гэж бидэнд хэлсэн юм гэв.

	— Хэн хэлсэн бэ?

	— Нөхөр Журбин.

	— Нөхөр Журбин гэнэ ээ? Чи түүнийг яаж таньдаг юм бэ?

	— Тэр манайд суудаг юм.

	— А-а... гээд удирдагч найрсгаар инээмсэглэж: — Би нөхөр Журбинийг танина. Тэгвэл үүнийг та нарт тэр хэлж дээ... Харин манай отряд бол одоо ганцаар биш. Сокольникт төмөр замын засварын газарт бий. Бас танайхны тэнд Гознанд бий. Аа, та нарын эцэг эх хаана ажилладаг вэ?

	— Свердловын фабрикт гэж Генка ярианд оролцож эхлээд: — Манайхан байрандаа бас клубтэй, өөртөө драмын бүлгэмтэй гэв.

	— Тийм гэж Миша батлан хэлээд: — Манайх өөртөө бүлгэмтэй, гэвч... бид... бид бас пионер болохыг хүсдэг гэлээ.

	— Сайн байна гээд удирдагч инээж: — Одоо цөм ойлгогдлоо. Яльгүй алдаа гарчээ. Манай хүүхдүүд урьд нь дайсны тагнуулуудтай байлдаж сурчихсан болоод л та нар луу дайрч л дээ. Тэр яах вэ. Одоо бид энэ хэргийг зохицуулна гэв.

	Тэгээд удирдагч нь биеийн тамирын гонзгой шүгэл дуугаргамагц бүх отряд хэдхэн мөчийн дотор ханын дагуу дөрвөлжлөн жагсахад дунд нь сайх удирдагч, түүний хажууд Миша, Генка, Слава гурав зогсож байв.

	Гурван жаал, пионерууд руу бахархан харцгаав. Тэд бол одоо ямар нэг хэсэг бүлэг хүүхэд биш отряд мөн байв. Тэд салааны дарцгийг баруун жигүүртээ бариад салаа салаагаараа жигдхэн жагссан байлаа. Өндөр цонхны тэндээс туссан нарны ташуу туяа жигд эгнэсэн улаан бүчийг нь гийгүүлнэ. Эрэгтэй хүүхдүүд нь богино өмдтэй, эмэгтэйчүүд нь шалбуур өмдтэй байв. Цөм наранд борлож, чийрэгжжээ.

	— Бүрээчин, баяр хүргэ! гэж удирдагч нь захирав.

	Бүрээчин хангинасан огцом аялгуу үлээлээ.

	— Хүүхдүүд ээ! гэж удирдагч хэлээд : — Манайханд Хамовникийн районоос зочид иржээ. Эд манай амьдрал, ажилтай танилцах гэж ирсэн байна. Манай туршлагыг авах, пионер болох гэж хүсэцгээжээ. Хамовникийн хүүхдүүдэд манай пионерын цогтой халуун баярыг дамжуулан хүргэхийг эдэнд хүсье гэлээ.

	Тэгээд Красная Преснийн пионерууд Хамовникийн ирээдүйн пионеруудад баяр хүргэж гурвантаа «Ура» хашхирав.

	
38 дугаар бүлэг : СЭТГЭГДЭЛ

	Хүүхдүүд орой болсон хойно л пионерын зочломтгой сайхан клубийг орхиж явлаа. Үзэж харсан юм бүхэндээ сэтгэл татагдсан тэдгээр хүүхдүүд цэцэрлэгт гудамж дундуур гэрийн зүг явж байв.

	— «Пионер хүн эрүүл чийрэг, тэсвэр хатуужилтай байх» гэдэг бол хамгийн зүйтэй хууль юм гэж Генка гараараа дохин, олныг нуршиж: — Хамгийн зүйтэй. Одоо биеийн тамир улам их хийж, булчингаа хөгжүүлэх хэрэгтэй гэв.

	— Тэрнээс чухал хууль бий гэж Слава хэлэв.

	— Ямар чухал хууль? гэж Генка асуув.

	— Ямар гэнэ ээ? жишээлбэл: “Пионер хүн мэдлэгийг эрмэлзэх хэрэгтэй. Мэдлэг чадвар хоёр бол ажилчны үйл хэргийн төлөө тэмцлийн хүчин зүйл мөн.”

	— Энэ чухал гэж үү? Чи юу ч ойлгохгүй байна! Хэрэв сул биетэй бол хөрөнгөтөн нар чамайг дор нь л бяц цохиод хаячихна. Тэгэхэд ямар ч мэдлэг тус болохгүй. Тийм ээ, Мишка?

	— Хамгийн чухал хоёр хууль байдаг юм гэж Миша сургамжлан хэлээд: — Нэгдүгээрт: “Пионер хүн ажилчин ангийн үйл хэрэгт үнэнч байх.” хоёрдугаарт: “Пионер хүн зоригтой, шургуу зүтгэлтэй, хэзээ ч сэтгэлээр унадаггүй байх” Харин хамгийн гол зүйлийг Ленин хэлсэн юм. Тэдний удирдагч уншиж байхыг сонссон биз дээ? «Өсөж яваа пролетари нар болох хүүхдүүд хувьсгалд туслах ёстой». Энэ л хамгийн гол зүйл дээ гэв.

	— Аа, хэвлэлийн газарт тэдний тухай манаач яаж ярьж байсныг ажиглацгаасан биз дээ? Хүндэтгэн ярьж байсан юм гэж Слава хэллээ.

	— Өөрийн нь хэвлэлийн газар ч гайгүй хэрэг. Тэдийг чинь район даяар мэддэг шүү дээ гэж Миша хэлэв.

	— Харин тэдэнд яагаад ямар ч зэвсэг байхгүй байгаа юм бэ? Ядахдаа журам сахиулж байхын тул ямар нэг буу баймаар юм. Бид отряддаа заавал буу олж авна гэж Генка тэнэг юм ярив.

	— Бид отряд байгуулаад салаагаа өөрөөр нэрлэнэ. Энэ бүх адгуус ямар хэрэгтэй юм бэ? Энэ бол хүүхдийнхээр нэрлэсэн хэрэг. Ямар нэг хувьсгалч нэр өгвөл дээр. Жишээлбэл Карл Либкнехт буюу Спартакийн нэрэмжит байж болно гэв.

	— За, үүнийг чинь чи бодож олсон юм биш. Тэд нар ч бас л тэр нэрээ өөрчлөх гэж байгаа юм. Удирдагчийнх нь ярьж байхыг дуулсан биз дээ? гэж Генка хэллээ.

	— Дуулсан. Гэвч би тэрнээс өмнө, адгуусны зургийг үзээд бодсон юм. Аа харин: — «Олон улсын залуучуудын өдрийг тохиолдуулж шилдэг сайн пионеруудыг комсомолд шилжүүлнэ» гэж удирдагчийн хэлснийг сонссон уу? Харцгаасан биз дээ? Тэр цайвар шар толгойт чинь комсомолч болно. Тэгэхэд бид пионер болоогүй байна.

	— Тэр цайвар шар толгойтыг дөнгөвөл таарна гэж Генка шулганав.

	— Яалаа гэж? Тэд чинь өөрсдийнхөө тугийг хамгаалсан юм. Бидний хэн болохыг тэд мэдээгүй шүүдээ. Харин тэр цайвар шар толгойт чинь дайчин эр бололтой гэж Миша хариулав.

	— Одоо Гознак руу явцгаах хэрэгтэй. Тэнд биднийг отрядад хүлээн авч ч магадгүй. Эсвэл тэр пионерын ордон хаана байгуулагдсаныг мэдэж болно.

	— Манайд өөрийн фабрик байхад өөр тийшээ явах бидэнд ямар хэрэг байгаа юм бэ? Тэдний удирдагч: — фабрик, заводууд дээр отрядууд байгуулагдана гэж ярьж байхыг нь сонссон биз дээ? Комсомолын тогтоол бий гэж Миша татгалзав.

	— Түй! манай захирлаас буюу эсвэл түүний эцгээс хишиг горьдох хэрэг үү? гэж Генка исгэрэн Слава руу дохиж: — Тэд чинь юунд ч мөнгө өгдөггүй тийм нарийндаа хатсан улс гэж эгч ярьдаг юм гэв.

	Слава гомдож:

	— Чи юү ч мэдэхгүй байж ярих юм! Фабрик одоо энэ талаар... өөрийнх шигээ... худалдааны тооцоо хийнэ. Цехүүд хараахан бүгдээрээ ажиллаагүй боловч фабрик өөрийнхөө хөрөнгөөр хөдлөх ёстой. Фабрикийг удирдах тийм амар гэж бодож байна уу гэв.

	— Үүр буюу районы хооронд, эсвэл Журбин очих хэрэгтэй. Тэр чинь аль хэдийн пионеруудын тухай ярьж байсан юм гэж Миша хэллээ.

	Хүүхдүүд гэрийнхээ дэргэд хүрч очицгоов. Ар талын байрнаас гарч байгаа хашхираан, шуугианыг тэд хаалганы дэргэд очоод сонсжээ. Тэгээд тэр зүг гүйж очвол тэнэмэл жаал Коровиныг хэсэг хүүхэд шавж байжээ.

	Коровин хананд нуруугаараа наалдаж боорлогдсон чонын бэлтрэг мэт ийш тийш гөлөлзөн зогсож байв. Борька Филин түүний зүг давшлан:

	— Чи юу юм бэ? Хулгай хийх гэж энд ир ээ юү? Аа? Хэл чи! Хулгай хийх гээ юү? Хүүхдүүд ээ, наадхаа дэлс! гэж хашхирч байв.

	Миша тэр хүүхдүүдийг тал тал тийш нь түлхэж тэнэмэл жаалын хажууд очоод:

	— Та нар яах гэж үүнийг боорлосон юм бэ? Та нар юунд бүгдээрээ ганц хүн рүү шаваа бэ? Борька чи солиороо юу? гэв.

	— Мишка боль. Цаад жаал чинь чиний мөнгийг хулгайлсан шүү дээ! Түүнийг хамгаалаад яах юм бэ. Би энэ тэнэмлүүдийг мэднэ... гэж Генка хашхираад: — Насанд хүрээгүй гэмт хэрэгтнүүд байгаа юм! гэж жигшингүй нэмж хэлэв.

	Коровин гэнэт уйлагнан:

	— Чи л өөрөө насанд хүрээгүй... шарман хэрэгтэн дээ гэж үглэв.

	Цөм инээлдлээ.

	— Бидэнтэй хамт клуб рүү хурдан яв гээд Миша тэнэмэл жаалын ханцуйнаас барьснаа түүний ханцуй хэврэг гэдгийг санаад тэр дороо тавьчихав.

	— Би явахгүй гэж Коровин Генка руу муухай харсаар урамгүй хэлэв.

	— Зүйтэй. Нусгай жаал чи бидэнтэй битгий яв. Мод шидээд тоглож байсан чинь дээр гэж Борька гэнэт ярианд оролцов

	— Явъя, явъя, битгий хэрүүл өд. Явъя гээд Миша тэнэмэл жаалыг дахин чангаав.

	
39 дүгээр бүлэг : УРАН ЗУРААЧИД

	Том Шурка тэргүүтэй драмын бүлгэмийнхэн клубт чимэглэл зурцгааж байв. Тайзан дээр урт гонзгой цагаан цаас дэлгэн тавьжээ. Бяшка хэмээх хочтой бяцхан Вовка Баранов тариачны чинээлэг урц, нударган Паномын байрыг зурах гэж хичээн оролдож байв.

	— Ээ, хөөрхий Бяшка минь! Чи чинь уран зураач хүний хүү байж жирийн нэг урц зурж чадахгүй нь ээ! гэж Шура уурлав.

	— Үүнд чинь «Уран зураачийн хүү» ямар хамаатай юм бэ? Манай аав бол зөвхөн жижиг зураг зурдаг хүн. Ер нь гурав дахь үе хүртэл л удам дагадаг гэж бяцхан Бяшка биеэ өмөөрлөө.

	Бүх хүүхдийг санамсаргүй байтал Коровин зургийн үлгэрийг ажиглаж хараад нүүрс авч, зураг зурж эхэллээ. Удалгүй цагаан цаасан дээр зуух, жижигхэн цонх, вандан... тэргүүтний дүрс ч гарч ирэв.

	— Харав уу? гэж Миша Генкаг тохойгоор нудран хэлэв.

	— Бодоорой л доо! Энэ юугаа зурж чадах юм бэ? Чи үүнтэй зууралдах дуртай юм аа даа! гэж Генка дургүйцэн үсээ сэгсрэв.

	— Чи боль! Бид дор бүрдээ ядаж ганц тэнэмэл жаалыг ч гэсэн элсүүлээд байх юм бол тэнэмэл хүүхэд үлдэхгүй болно гэж Миша эсэргүүцэв.

	Коровин хар зургаа гаргаж дуусаад хэнийг ч эс харан:

	— Бийр хүрэхгүй нь гэв.

	Шура түүнд хэд хэдэн бийр авчирч өгсөн боловч Коровин цөмийг нь голж:

	— Өөр бийр хэрэгтэй гэж давтан хэлэв.

	Миша сугалааныхаа үлдэгдэл мөнгийг гаргаж Коровинд өгөөд:

	— Май, явж хэрэгтэй бийрээ ав гэв.

	Коровин мөнгийг авалгүй Миша руу дуугүй харав.

	— За, яв. Чи юунд над руу нүдээ бүлтийлгээд байгаа юм бэ? гэж Миша хэлэв.

	Коровин мөнгийг дурамжхан авч, бүх хүүхдийг дуугүй тойруулж хараад клубээс гарч одов.

	— Түй! Мөнгийг маань цөлбөчихлөө! гэж Генка нулимав.

	— Тэгвэл чи санхүүгийн ажил эрхэл л дээ. Тэгээд би жүжгийн талаар хариуцах хамаг хариуцлагаасаа мултаръя гэж Шура хэллээ.

	— Яагаа ч үгүй байж сандрах хэрэггүй. Хүлээе... гэж Миша тайван хариулав.

	Хүлээж ядацгаалаа. Том улс ч цугларчхав. Коровин бас л алга.

	«Залилчхаагүй байгаа» гэж Миша бодов. Тэгээд мөнгийг авахдаа Коровин өөдөөс нь хэрхэн харж байсныг санаж: — «Үгүй. Тэр ирнэ» гэж боджээ.

	Гэвч Коровин бас алга.

	— Хүлээх хэрэг алга. Аль вэ. Бяшка зураарай гэж Шура хэллээ.

	Вовкаг будаг найруулж эхэлтэл клубийн хаалга гэнэт нээгдэж Коровин орж ирлээ. Тэр ганцаараа биш байв. Богинохон тайрмал гэзэгтэй, бор царайтай охин түүний мөрнөөс чанга барьж явав. Тэр охин хөх банзал, бүдэг өнгийн цамц өмсөж, нарийхан бэлхүүсээрээ дарга хүний өргөн суран бүс бүсэлжээ. Гэвч хамгийн сонирхолтой нь улаан бүч, жинхэнэ пионерын бүч зүүсэн байв. Энэ охин нэг гараараа Коровины мөрнөөс чанга барьж, нөгөө гартаа багц бийр атгажээ.

	Сайх охин маш шийдмэг байдалтай байв.

	Тэгээд Коровины мөрнөөс барьсаар хүүхдүүдийн дэргэд очоод:

	— Та нарын хэн чинь үүнийг бийрт явуулсан бэ? гэж ууртай асуув.

	— Би. Юу бол оо вэ? гэж Миша халшрангуй хэлэв.

	— Та нарт бийр ямар хэрэгтэй юм бэ?

	— Чимэглэл зурна.

	Тэр охин Коровиныг тавиад тайзны тэнд очиж, чимэглэлийг нь гайхан хараад:

	— Та нар ямар жүжиг тавих нь вэ? гэж асуулаа. Том Шурка урагш гарч:

	— «Нударган, зарц хоёр» гэж хэлээд: — Дашрамд танилцахыг зөвшөөрнө үү. Миний нэр Александр Огуреев, уран сайхны удирдагч бөгөөд найруулагч хэмээн охин руу гар сунгав.

	Охин инээж Шурагийн гарыг ёсорхог атгаад:

	— Валя Ивановна. Залуу пионеруудын районы Ордноос явна гэв.

	— Будилааны гол нь юунд оршиж байгааг мэдэхийг зөвшөөрнө үү? гэж Шура догь байдлаа эс өөрчлөн асуув.

	— Бид энэ хүүхдүүдийг хулгай хийдэггүй болгож байхад харин та нар хулгайд сургаж байна. Гол нь энэ дээ. Энэ хүүхэд манайханд очиж бийр хулгайлсан гэж сайх охин хатуухан хэлэв.

	— Би хулгайлаагүй. Буцааж өгөхөөр авсан юм гэж Коровин аман дотроо бувтнаж байлаа.

	Миша тэр охин руу гайхан харав. Тэр охин харваас арван долоо орчим настай юм. Гэтэл хэдийн удирдагч болчихсон залуу пионеруудын Ордонд ажиллаж байдаг ажээ.

	— Танай ордон хаана байдаг юм бэ? гэж Миша итгэлгүй асуув.

	— Охидын талд... гээд охин инээж: — Үнэндээ дөнгөж байгуулагдаад байгаа юм... Аа танайхны бүлгэм яасан зэрлэг юм бэ? Та нарыг хэн удирддаг вэ? Танайх ямар байгууллагыг түшиглэж байна? гэв.

	— Бид орон сууцны хороо түшиглэдэг! гэж Генка хашхирав.

	— За тэр дээ! гээд охин инээснээ хүүхдүүд рүү эргэн тойрон харж: — Аа залуу пионерууд гэж хэн болохыг та нар мэдэх үү? гэж асуув.

	“Мэднэ!” гэж Миша, Генка, Слава гурав хашхирлаа. Гэтэл бусад нь «Үгүй, мэдэхгүй» гэж хашхиран тэдний үгийг дуулдуулсангүй.

	— Хүүхдүүд ээ, чимээгүй! гэж охин хашхиран, гараа өргөж, хүүхдүүдийн дуу намдмагц хэлсэн нь:

	— Хүүхдүүд ээ, пионерууд гэдэг бол комсомолын залгамжлагч юм. Одоо бүх хүүхэд нэгдэж, уул отрядуудад комсомолч нар, жинхэнэ большевикууд болцгоохоор бэлтгэх юм гээд хүүхдүүд рүү залирхгаар харж инээгээд: — Намайг та нар бийрийн хойноос энд ирсэн гэж бодоцгоож байна уу? Үгүй. Эндүүрч байна. Би түүнээс бийрүүдийг зүгээр л авсан юм. Харин энэ хүүхэд тэр бийрүүдийг ямар нэг драмын бүлгэмийн хүүхдүүдэд аваачиж өгөх гэсэн юм гэж хэлсэн. Тэгээд л би та нарыг үзэхийг хүссэн юм даа...

	— Биднийг үзэх гэнэ шүү! гэж Генка хашхирав. Цөм инээлдлээ.

	— Бид ч бас л пионер болцгооно доо! гэж Ген дахин хашхирав.

	— Зүйтэй, болно гэж охин хэлээд: — Би танай энэ клуб та нарт яаж тусалж байгааг мэдлээ. Аа харин одоо манайхны пионерын ордонд очицгоо. Манайханд янз бүрийн уран дархны газар бүлгэмүүд бий болно. Очицгоогоорой л доо. Тэгээд бийр ч авчир... Та нарын удирдагч хэн бэ? гэв.

	Генка Мишаг урагш түлхэж:

	— Манай удирдагч энэ байна гэв.

	— Сайн байна гээд охин, Миша руу сайшаасан янзтай харж: — Бийрүүдийг чамд хариуцуулаад орхиё. Харин чи хүүхдүүдээ цуглуулаад манай руу очоорой. Заавал очно шүү гэж хэллээ.

	— Тэгье л дээ. Харин та нар ням гарагт манай тоглолтыг ирж үзээрэй гэж Миша хэллээ.

	Сайх охиныг явсан хойно Коровин мөнгөө Мишад буцааж өгөөд зургаа зурж эхлэв.

	— Чи дэлгүүрээс авахгүй яагаа вэ гэж Миша түүнээс асуув.

	— Тэгж дэмий мөнгө төлөөд яах юм бэ? Би өөртөө авч байгаа юм биш шүү дээ гэж Коровин Генка руу харж хэллээ.

	— Энэ чинь мөнгө төлж сураагүй юм гэж Генка ёжирхгоор хэлээд: — Яах вэ, зур... Ээ чи Корова (үхэр гэсэн утгаар)... гэж эвлэрэнгүй нэмж хэлэв.

	— Ирлээ шүү! гэж Генка шивгэнээд Славаг нударч: — явцгаая... гэв.

	Филин хаалгаар гарч ирээд Никольскийн нарийн гудамж руу эргэж Пречистенк рүү явлаа Түүнийг отож байсан Генка, Слава хоёр алхааг нь сайтар ажигласаар хойноос нь хөдлөв.

	— Хоёр тийшээ дайвалзан алхаж байна шүү. Тэнгисийн цэрэг байсан нь илт байна. Тавцан дээр явж байгаа юм шиг хөлөө зөөж тавьж байгааг нь хараач гэж Генка шивгэнэн хэлэв.

	— Жирийн л алхаа байна. Онцгой юм огт алга. Тэр чинь гуталтай явна. Харин бэлтгэл усан цэргүүд бол заавал доогуураа халхгар өмдтэй явдаг юм гэж Слава зөрөв.

	— Юуны чинь халхгар! За, тэр ямар харагдаж байна? Чи царайг нь хар л даа. Лууван шиг улаан байгааг нь хараарай. Усан онгоцон дээр явж байгаад осгоруутсан нь тодорхой байна.

	— Түүний царай үнэхээр улаан гэж Слава зөвшөөрөөд: — Гэвч Филин бол архичин гэдгийг битгий мартаарай. Архинаас нүүр бас л улайдаг гэв.

	— Ер нь ч улаан биш л дээ. Архинаас зөвхөн хамар улайж, харин нүүр ягаан болдог юм... гэж Генка уурлав.

	— Бас гараа халаасандаа хийж явааг нь хар л даа. Жинхэнэ тэнгисчин хүн гараа халаасандаа хийж явдаг гэж үү? Хэзээ ч тэгдэггүй юм. Тийм хүн онгоц дайвалзах үеэр тэнцэж сурчихсан болоод хоёр гараа дандаа сарвалзуулж явдаг юм гэж Слава үргэлжлэн ярив.

	— За, мэдэж байгаа юм бол боль л доо гайгүй! гэж Генка бүр уурлаад: — Хэрэв мэдэхийг хүсэж байвал, тэнгисчид догшин шуурганы үеэр гараа халаасандаа хийж, амандаа гаанс зууж явахыг хамгийн дэгжинд тооцдог юм. Ийм л байна. Ер нь тэгээд чи тэр хүнийг Филин мөн гэдэгт итгээгүй бол гэртээ л сууж байх байсан биз гэв.

	Тэд цаашид үг сөргөлцөхөө больж, Филиний хойноос дуугүй явцгаав. Филин Пречистенкийг хөндлөн гарч, үнэт цаасны дэлгүүрт хүрч очоод эргэж харснаа дэлгүүрт орчхов.

	— За боллоо. Буцацгаая гэж Слава хэлэв.

	Генка агшин зуур тээнэгэлзсэнээ:

	— Дэлгүүрт оръё гэв.

	— Генка чи яасан зовдоггүй юм бэ! Яриа тохирсон шүү дээ. Дэлгүүрт битгий ор гэж Миша ч хэлсэн. Өнөөх өвгөн эртээр Мишаг хөөсөн. Биднийг ч бас хөөнө... гэж Слава түүнийг зэмлэв.

	— Зүгээр. Тэр биднийг хөөхгүй. Бид марк худалдаж авах эрхгүй гэж үү? Явцгаая.

	Слава түүнийг хоргоох гэсэн боловч нэгэнт хожимджээ. Генка дэлгүүрийн үүдийг зоримог онгойлгоход Слава түүний хойноос арга буюу орох хэрэгтэй болов.

	Өвгөн лангууны цаана Филинтэй яриад зогсож байв. Хүүхдүүдийг орж очиход тэд дуугүй болцгоов.

	— Та нар юү гээ вэ? гэж өвгөн асуугаад хүүхдүүд рүү сэжигтэй харав.

	— Бид марк үзэх гэсэн юм гэж Генка хэллээ.

	— Юуны чинь үзэх! гэж өвгөн уурлан хашхираад: — Өдөр бүгд үздэг мөртөө юу ч авахгүй... Та нарт ямар марк хэрэгтэй юм бэ? гэв

	— Гватемалын... гэж сандарсан Генка шивнэн хэлэв.

	Өвгөн тавиур дээрээс хайрцаг буулгаж дотроос нь дугтуй гаргаж ирээд лангуун дээр хаяж:

	— За, шилээд ав... гэлээ.

	Генка маркуудыг итгэлгүй үзэж эхлэв. Түүнийг цөм дуугүй харж байв. Генка бүр тэвдчихээд нэг марк руу чичиж:

	— За үүнийг авъя гэлээ.

	Өвгөн дугтуйг хумьж аваад Генкагийн шилж авсан маркийг лангуун дээр үлдээж:

	— Хорин мөнгө гэж хэлэв.

	Генка Слава руу урвайн харав. Генкад мөнгө байхгүй юм байна гэдгийг Слава харцаар нь ойлгожээ. Гэвч Славад ч бас л ганц ч зоос байсангүй.

	Өвгөн, Филин хоёр хүүхдүүдийг хүлээн харцгааж байлаа.

	— За, хорин мөнгө! гэж өвгөн давтан хэллээ.

	Генка хариу хэлэхийн оронд эргэж дэлгүүрээс санд мэнд гарч гүйв. Слава хойноос нь ухасхийн гарлаа.

	Тэр хоёр гудамж хөндлөн гүйж гараад гэрийн зүг яаран одов.

	— Орох хэрэггүй гэж чамд хэлсэн шүү дээ гэж Слава эхэлж ярив

	— Тэгээд яагаа вэ? гэж Генка санаандгүй хэлэв.

	— Юу яагаа вэ гэж? Одоо тэд биднийг өөрсдийнхөө хойноос мөрдөж явааг ажиглаж, ойлгосон.

	— Тэгж ойлгог л дээ! Тэднийд мөнгөгүй хүүхэд очих нь ховор юм байлгүй.

	— Яамай, яамай. Чи Мишагаас зайлахгүй шүү дээ гэж Слава хэллээ.

	— Аа, Миша миний дарга юм уу! Бодож үзээрэй л дээ! гэж Генка хайхрамжгүй байдалтай хэлэв.

	— Тэр үнэндээ дарга биш. Гэвч чичлүүр хутга түүний юм. Тэгэхэд чи тэнэглэж байж хамаг хэргийг баллачихлаа.

	— Би юу хийх хэрэгтэйг өөрөө мэднэ. Би мөрөн дээрээ толгойтой гэж Генка үгийг нь таслан хэлэв.

	Тэд гэрийнхээ тэнд хүрч очоод Журбиний тэндээс ирж явсан Мишаг харцгаажээ.

	— Мишка, сонинтой шүү! гэж Генка юу ч болоогүй юм шиг хашхирав.

	— За юу вэ?

	— Юм бүхэн ёсоороо, Филинийг дагаж ажиглалаа. Тэр өнөөх өвгөнийд очсон. Алхааг нь шалгалаа. Усан цэргийн хүн болох нь тодорхойлогдсон. Гарцаагүй мөн гэж Генка шивнэн ярив.

	— За, тэр харж байна уу! Би та нарт хэлсэн шүү дээ. Миний ч юм бүхэн, ёсоор болсон. Журбинтэй уулзаж, пионерын ордонд очоод, комсомолын үүрийн нарийн бичгийн даргатай уулзсан гэж Миша хэллээ.

	— За тэгээд?

	— Бүтэн сайн өдөр л үзэцгээ гэж Миша битүүхэн хариу хэлэв.

	— Юуг?

	— Үзэцгээнэ. Ер нь л юм бүхэн ёс журмаараа болсон. Яах вэ, Одоо гагцхүү Филин тэр хөлөг онгоцонд алба хааж байсан эсэхийг л мэдэх хэрэгтэй. Аа тэгээд өвгөний учрыг олно. Харин намайг дэлгүүртээ оруулахгүй болсон учир та нар л учрыг нь олно доо.

	— Миша, битгий сэтгэл зов гэж үргэлж дуугүй байсан Слава ярианд оролцоод: — Бид ч бас учрыг нь олж чадахгүй гээд Генка руу учиртайхан харав.

	— Яагаад?

	— Яагаад гэвэл, биднийг дэлгүүрт бас оруулахгүй

	— Яасан юм бэ? гээд Миша, Генка Слава хоёр луу гайхсан харцаар ээлжлэн харж: — яагаад оруулахгүй юм бэ? гэв.

	— Энэ өөрөө хэлэг гээд Слава Генка руу дохив.

	Генкагийн нүүр улайж яаран өгүүлсэн нь:

	— Миша минь бид Филиний хойноос явсан юм. Түүний хаана очдогийг нь мэдэх хэрэгтэй шүү дээ. Түүнийг нарийн гудмаар ороход нь бид дагаж л явсан...

	Остоженкад очиход нь бас л хойно нь явж байлаа. Дэлгүүрт ороход нь бас л орчихлоо. Харин дэлгүүрт орсон хойно бидэнд марк авах мөнгө байсангүй. Тэгээд л бид яаралгүй эргээд явлаа. Ингээд л гүйцээ гэв.

	— Ойлголоо гэж Миша сунжруулан хэлээд толгой сэгсэрч: — Ер нь баларч дээ... Дэлгүүрт битгий оч гэж хэчнээн хэллээ. За одоо бидний хэн маань ч өвгөнийд ойртолтгүй болсон нь тодорхой боллоо. Үгүй, чи бүр хоёр дахь удаагаа хамаг хэрэг нураачхав аа! Эртээр Борькад хайрцгуудын тухай чалчсан. Одоо дэлгүүрт хамаг хэрэг баларлаа. Боллоо. Чамгүйгээр ажил хэргээ явуулах хэрэгтэй болж. Чамд баллуулж ханалаа гэв.

	Генка энэ удаа маргасангүй. Миша уурлаад тайвширна. Харин «ажил хэргээ надгүйгээр явуулахгүй» гэж Генка мэдэж байжээ.

	
41 дүгээр бүлэг : ЖҮЖИГ

	Бүтэн сайн өдөр хүүхдэд зориулж тоглох жүжгийн зарлал клубийн хаалганд өлгөгдөөд нэлээд хэд хонов. «Нударган, зарц хоёр» гэдэг гурван бүлэгт жүжиг тавигдана. Удирдан тоглуулагч Александр Огуреев, найруулсан Александр Огуреев, голлон тоглогч Александр Огуреев гэсэн тэр зарлалын бүр доод талд нь «Зургийг Александр Огуреевын удирдлагаар Михаил Коровин зурав» гэж жижигхэн үсгээр бичжээ.

	Өөрийн нь нэр зарлал дээр бичигдэж, түүнийг нь үзэхээр тэнэмэл хүүхдүүд бөөнөөрөө ирсэнд Коровин маш их бахархаж байжээ.

	Жүжиг тавигдахаас аль эрт тасалбарууд нь худалдагдсан байв. Хүүхдүүд бүх цуглуулсан юмаа «Известия» сонины эрхлэх газар аваачиж, Ижил мөрний дагуух өлсгөлөн болсон хүмүүст туслах санд нийлүүлжээ. Зэргэлдээх байрнуудаас хүүхдүүд ирж, Рукавишниковын хүлээн авах газраас Коровин тэргүүтэй маш олон тэнэмэл хүүхэд ирлээ. Уран нугарагч Буш, Игорь, Лена нар хүрч ирэв. Миша тэднийг нүүрний эгнээнд суулгаж, Славаг хань болгож үлдээв. Бүгд бэлэн болоход Миша Журбинийг урихаар гүйлээ. Тэнд Валя Иванова, саравчтай малгай, савхин хүрэм өмсөөд бөөн сонин халаасандаа хийсэн нэг комсомолын гишүүн тэнд дайралджээ. Тэр залуу энгэр дээрээ комсомолын тэмдэг бүхий хөх цамц өмсжээ.

	— За, энэ бол хамгийн наргиантай эр дээ гэж Журбин Миша руу зааж хэлэв.

	— Бид хэзээний танил гэж Валя хэлээд Миша руу талархан инээмсэглэв.

	Комсомолын гишүүн залуу, Миша руу гар сунгаж,

	— Танилцъя. Миний нэр Севостьянов Николай буюу зүгээр Коля гэдэг гэв.

	Тэр жаахан бөхийсхийн Миша руу ширтэн харсаар ярьж байв. Жаахан бөгтөрдүүхэн өндөр нуруутай юм. Малгай дороос нь цайвар шаргал туг үс цухуйж цагаан магнай руу нь унжжээ. Тэгээд тэр залуу Мишаг анхааралтай сорьсон харцаар харах нь нэвт шувт ажиглах мэт ажээ.

	— Нөхөр Севостьянов танай жүжгийг үзээд дараа нь та нарт аар саар юм ярьж өгнө гэж Журбин хэлэв.

	Хөшиг нээгдэхийн өмнө клубийн эрхлэгч Митя Сахаров үг хэллээ. Үсээ хойш сэгсрэн Журбинд илүү хандаж хэлсэн нь:

	— Нөхөд өө! Одоо та нарт манай клубийн хүүхдийн драмын бүлгэмийн бэлтгэсэн жүжиг тавьж үзүүлнэ гээд үсээ дахин хойш болгож, үргэлжлэн ярихдаа:

	— Нөхөд өө, хүүхдүүдтэй ажиллах явдал чухал бөгөөд ялангуяа клубт чухал учраас жүжиг тавих явдалд клубийн захиргаа хөрөнгө хайрлаагүй юм. Жүжгийн зардал бүрэн нөхөгдөнө гэдэгт захиргаа найдаж байгаа юм. Аа, одоо таалцгаа нөхөд... гээд алга хавсрахад нь үзэгчдийн танхим тэр аяараа алга нижигнүүлэн ташиж угтав.

	Жүжиг их амжилттай тоглогдож өнгөрлөө.

	Жүжгийн явцад Зина Круглова шилээгүүрээр Шурагийн нурууг нужигнатал дэлсээд авлаа. Ер бишийн сэтгэгдэл төрж, залуу үзэгчид: «Түүнийг дэлс. Зина цохь!» хэмээн сэтгэл хөдлөн хашхирцгааж байв. Гэтэл Шура жинхэнэ жүжигчин хүн шиг өвдсөн шинж үзүүлэхгүй байлаа. Сүүлчийн бүлэгт бүх тоглогчид дуу дуулж, бүжиг хийлээ. Төгсгөлд нь Лена, Игорь Буш хоёр тоглож, Слава төгөлдөр хуураар ая нийлүүлж байв.

	Дараа нь Коля Севостьянов тайзан дээр гарч ирлээ. Тэр, танхимыг анхааралтай харцаар эргэн тойрон ажаад:

	— Таалагдав уу? гэж асуулаа.

	— Таалагдлаа! гэж үзэгчид нэгэн дуугаар хариулав.

	— Энэ байрны хүүхдүүд ашигтай сайхан үйл бүтээснийг харцгаа л даа. Эд нар клубийн ажилд оролцож, Ижил мөрний дагуух манай бяцхан нөхдөд тусалцгааж байна. Та нарынхаар бол эд сайн ажил аа биз? гэж Коля хэллээ.

	— Сайн! гэж хүүхдүүд бас л нэгэн дуугаар хариулав.

	— Тэгтэл гэж Коля үгээ үргэлжлүүлэн: — Одоо би та нараас нэг юм асууя... гээд дуугүй болоход нь цөм түүний асуултыг хүлээж байв. Коля жаахан дуугүй байсныхаа дараа: — Залуу пионерууд гэж хэн болохыг та нар мэдэх үү? гэж асуулаа.

	— Мэднэ! гэж Генка байдаг чадлаараа хашхирлаа. Миша түүнийг хажуу руу нударгаар ёворч:

	— Битгий бархир! Чи мэддэг бол бусад нь мэдэхгүй гэв.

	Танхимд аймшигтай шуугиан дэгдлээ. «Мэднэ!» гэж зарим нь хашхирахад зарим нь «мэдэхгүй» гэж хашхирч байв. Цөм бие биеэсээ илүү хашхирах гэж мэрийцгээн зарим газарт бүр зодоон үүслээ.

	Коля гараа өргөөд цөм чимээгүй болоход хэлсэн нь:

	— Хүүхдүүд ээ, залуу пионерууд гэдэг бол комсомолын залгамжлагч юм. Пионерууд бол өөрсдийн эцэг, ах нарын үүсгэсэн тэрхүү үйл хэрэг - коммунизмын үйл хэргийг туйлд нь хүргэх ёстой. Залуу пионерын отрядууд хүүхдийг коммунист хүмүүжлээр хүмүүжүүлэхэд нам болоод комсомолд тусалж байна. Манай энэ хавьд: — «Каучук», «Ливерс» Гознакт... тийм отряд бий.

	— Аа манайханд яагаад байдаггүй юм бэ? гэж Миша асуулаа.

	— Би энэ тухай л та нарт хэлэх гэсэн юм. Хүүхдүүд ээ, энэ клуб манай фабрикийн мэдэлд шилжинэ. Тэгээд л фабрикийн дэргэд пионерын отряд байгуулагдана даа...

	— Ура! Отрядтай боллоо! гэж Генка хашхираад, өөр ямар нэг юм хашхирах гэтэл Миша хажуу руу нь дахин ёвроход дуугүй болов.

	— За тэгээд хүүхдүүд ээ, та нарын дотроос хэн залуу пионер болох дуртай нь над одоо бүртгүүлж болно. Тэгээд бид өнөөдөр жүжгийн дараагаар анхдугаар цуглаанаа хийнэ гэж Коля үгээ төгсгөв.

	— Одоо би түүнээс нэг ялимгүй юм асууя гэж Генка аяархан хэлэв.

	— Юун ялимгүй юм? гэж Миша болгоомжлов.

	— Аа пионер хүн дайсны тагнуулыг дэлсэх эрхтэй биз дээ!

	— Ямар тэнэг асуулт вэ! гэж Миша уурлаад: — Ер нь чи дэлссээр байгаад сурчхаж л дээ... Дэлсэхийг бас л ойлгох хэрэгтэй гэв.

	ЧИЧЛҮҮР ХУТГА - 2 (e-nom. mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	5027 9685 00 (доллар) Tsogt okhin Tenger san

